
LUUKA
Tshapita 1.

1  L'olok'onda  banto  phala  baolangola  dilokola  boloko  bonda  aoi  ane
baokelama  nd'atei  andiso,  2  shen'etosangelaki  baiko  bayaki  baenyi  la
bankambi bandi Djoi m'angolelo; 3 o l'emi ndokanedya mbo; Bolotshi emi
dikokotela  baoi  ane  nda  iyedi  indiyo,  we  Teophilo,  nd'itshina  ina  emi
ndaeya m'angolelo, 4 inda we yeya soosolo end'aoi bakiyo akolokolaka.

5  Nda  betsho  eki  Elode,  nkumu  eki  basi  Yuda,  botshedi  okiako,  dina
anandi  Zekaliya,  osi  bolongo  bond'Abiya;  wadi  onandi  aki  ma  iyotshi
ind'Alona;  dina  dinandi  mbo;  Elisabeta.  6  Iy'ak'aphe  bayaki  banto
ban'enanwa nd'os'ona Ndjambi, l'iyo asembaki nda dingembe ina Nkumu
la  tshwedi  tonandi,  apha  la  mbalako.  7  Iy'atoyaki  l'ona  l'olok'onda
Elisabeta  ayaki  ekokya;  koko,  iyo  bayaki  nkusu.  8  Akiandi  akambaka
bolimo bonandi bond'otshedi nd'os'ona Nkhumundjeyi,  la  wina la wina,
shen'eki  mpipho  enda  bolongo  bonandi,  9  nda  bolimo  bonandi
bond'otshedi,  diyaki  l'andi  yotshwa  nda  etombolelo  ena  Nkumu
ind'iyotshumba  bedinga.  10  Koko  bolombabon'anto  baolotsha  Ndjambi
n'andja nd'etamba ekiyo atshumbaka bedinga. 11 Bondjelo bona Nkumu
olenya el'andi, olemala nda lo lond'olomi lond'etshumbelo enda ditshumba
bedinga.  12  Aki  Zekaliya  wenak'andi  and'otongwamaki,  aolowa  la
bophodu. 13 Aye ondjelo ondosangelaki mbo; Tokaki bophodu Zekaliya,
djoi  inda  yotsh'endawe  end'okamaki  la  shene  wadi  ondawe  Elisabeta
aokokotela bon'onda dwele, la w'okoila dina mbo; Joani. 14 Ko w'okoyala
la boshadu, o la nkondjo; banto phala baokoshashala nda yotshwa enandi.
15 Andi aokoyala bonene nda baisho bana Ndjadiako; andi aphongomela
baana nkina bomela bond'oolo; l'andi aokolodyama la Nyuma end'Olotshi
ma  diphumu  ina  nyango;  16  ko  andi  aokuteya  basi  Isaliele  eusa  ele
Ndjadiako, Ndjambi endiyo. 17 L'andi aokokenda nd'oso onandi la bopho
la  mpamba  enda  Eliya  inda  yonyola  betema  bend'aapa  el'ana,  la
dikadimola  bantonyi  na  mpima  enda  bas'enanwa;  inda  diphongela
Ndjadiako banto banandi. 18 Zekaliya aoluwula bondjelo ayandi; Sheleko
ekey'emi djoi  ine? nd'itshina in'emi ndjadi lokusu londa dwele,  la  wadi
onami ale engambi en'omoto. 19 Ondjelo onduteyaki djoi mbo; Emi nde
Ngabaliele  la  emi  yemalaka  nd'oso  bona  Ndjambi.  Baonsokola  ele  we
ind'iyokosakola  bosako  bone  bond'olotshi.  20  Ko  phalaka,  w'okoyala
lokishi,  la  w'ophongokusa  ditephela,  elengi  ndi  ekokokyama  baoi  ane,
l'oloko  bonda  w'ophimedyi  baoi  banami;  bako  baokokokyama  nd'ekeki
end'ako.  23  Ko  banto  adilaki  Zekaliya  baoshashimwa  djoi  in'andi



aolengengwa elengi  nda  etombolelo.  22  Ko akiandi  wolaka  ma nkoko,
andi ateya ditephela la iyo, ko sheko baoleya mbo, Andi aolena eneyelo
nd'etombolelo; nd'itshina in'andi ateyi ditephela, aye andi aolalimbitedya
l'akata, l'andi otshikalaki nko lokishi. 23 Ko aki betshobenandi end'olimo
ashilaka, andi aoluta okiyo.

24 Koko, m'okongo onda betsho ene, wadi onandi otshwaki djemi, l'andi
andoyaishaki nshongi itano, ayandi, 25 Nkumu aonkelela shene nd'etsho
ekiandi ankanedyaka, inda yimola nsonyi enami m'atei anda banto.

26 Ko na nshongi end'otoa Nkhumundjeyi osokolaki bondjelo Ngabaliyele
nda  bola  bomodi  na  Ngalili,  dina  ind'oko  Nasaleta,  27  ele  bomoto
atophetama ladwele, bondolandela dwel'omodi onda diyotshi indaDavidi,
dina  inandi  Yosephu.  Dina  inda  bomoto  iki  Mariya.  28  Bondjelo
ondotshwaki  el'andi,  l'andi ondosasaki ayandi,  Wiiko! W'ole  la  nkondjo
menge; Nkumu ale la we. 29 Ko andi okakanaki nda lolaka lon'ondjelo, la
andi okanedyaki mpima enda bopho bonda bodingako one. 30 Ko bondjelo
ondosangelaki mbo, Tokaki bophodu, we Mariya, l'olok'onda we ombaya
diyota m'ele Nkhumundjeyi. 31 Okodyaka; we okotshwa djemi, w'okota
bonda dwele, w'okoila dina mbo; Yeso. 32 Andi aokoyala onene, baokoeta
mbo; Bon'ona Ndjambi endoyadi nd'adiko anda bya. Ndjambi aokokaya
bokala  onda  waphemelo  bonda  ishe  Davidi;  33  l'andi  aokaphemela
diyotshi inda Yakoba diiyo, la waphemelo bonandi bophongoshila. 34 Ko
Mariya aoluwula bondjelo mbo, Sheleko ekokoka djoi ine? Emi mpeyani
la dwele. 35 Bondjelo aoluteya djoi mbo, Nyuma end'Olotshi aokoyaka ele
we, la mpamba enda Olekola onene ekokokuka la dididingi dinandi. Sheko
baoketa  Bona  bokotshwa  ele  we  mbo,  Bona  ona  Ndjambi.  36  Ko
okodyaka; bomoto bondotshwa la we, Elisabeta, aotshwa djemi nda lokusu
lonandi.  One  bokiyo  wetaka  mbo,  Ekokya,  nshongi  ene  eyadi  nshongi
enandi end'otoa; 37 nd'itshina inda djoi iphako dipheyi Ndjambi dikela. 38
Shene Mariya osangaki mbo, Em'one, bonkambi bona Nkumu; ayali el'emi
shenda djoi indawe. L'ondjelo ondotshikaki.

39 Nd'etsho eiko Madiya aoludwa, okendaki la iyango nd'iyekele ind'ekoto
nda bola bomodi bonda Yuda. 40 Andi aolotshwa nda lodu londa Zekaliya,
osasaki Elizabeta. 41 Ko aki Elisabeta wokaka bosasako bonda Madiya,
bona okadimwaki nd'otema onandi, l'andi ololaki na Nyuma end'Olotshi.
42 Ko andi  otephelaki  la  lophoso lond'oolo mbo,  W'ende la  botshwalo
nd'atei anda baimato, o la bona bole nd'otem'ondawe ayadi la botshwalo.
43 Ko djoi ine imboya el'emi ma nko mbo, Nyango ya Nkolo enami oyaka
el'emi? 44 Akimi wokaka lolaka lond'osasako bondawe, bona bolemwaki



nd'otema  bonami  l'oshadu.  45  Bomoto  onimedyaki  djoi  diko  ale  la
botshwalo l'olok'onda baoi bakiyo wosiselaka ma Ndjadiako baokokelama.

46 Sheko Madiya osangaki mbo, Botem'onami botombola Ndjadiako, 47
Bodimo  bonami  boshashala  nd'os'ona  Ndjambi,  Bosukako  bonami.  48
Nd'itshina  in'andi  aolena  bokitedya  onda  bokwala  bonandi  bon'omoto.
Lokodyaka,  ndjotshwelo  bya  baokosanga  djoi  inami  mbo,  Andi  la
botshwalo.  49  L'olok'on'One  ondokatshi  mpamba  aonkelela  baoi  anda
diphepha.  Dina dinandi dile  ekila.  50 Ishei inandi iyadi na ndjotshwelo
inkumela  Inda  baiko  bayadi  wokaka  bophodu.  51  Andi  ondatshumyaki
mpamba  enda  lo  lonandi.  Andi  otshangolaki  ankolo  ya  bayumbya  na
nkanedya  inda  betem'endiyo.  52  Andi  okitedyaki  bas'oolo  ma  tshweko
tondiyo  tonda  waphemelo,  Andi  aoluledya  banto  nk'anto.  53  Andi
okindjaki  baiko baki  la  ndjala  la  toma tond'olotshi;  Andi  aoluteya basi
diyonga  o  mpampa.  54  Andi  otanaki  bonkambi  bonandi  Isaliele;  Andi
aolophwa  lokesedi  lonandi,  55  Shen'eki  andi  atephelaka  ele  baisho,
El'Abalama la bankana banandi botshwako. 56. Ko Madiya andulamaki la
Elisabeta shena nshongi isato, ko andi aoluta okandi menge.

57. Ko ekeki enda Elisabeta yota bona ekitaki, l'andi aolota bonda dwele.
58 La batutami anandi l'asi diyotshi dinandi baolok'osako mbo, Ndjadiako
ondophuledya  ishei  inandi  ko  baosalangana  l'andi.  59  Aki  wina  ona
mwambi akitaka baoyaka diyotenya bona onsonso ko baolanga yoila dina
mbo,  Zekaliya,  shen'eki  dina  inda  ishe.  60  Aye nyango  osangaki  mbo,
Apha  shene;  boile  dina  mbo,  Yoane.  61  Aye,  iyo  andosangelaki  mbo,
Lak'onto nd'iyotshi indawe ombilama dina isoko. 62 Sheko baoluwula ishe
la  dishile  ind'akata  mbo;  W'olanga  yoila  dina  inkono?  63  Ko  andi
ondotshaki dibaya inda dikota, l'andi okotaki mbo, Dina dinandi ile Yoane.
Shene iy'auma aphephaki. 64 Ko borumvu bonandi bodiphwa phwaphwa
la lolemo lonandi lolitwa; la andi otephelaki, la omemyaki Ndjambi. 65 Ko
bophodu  bokwelaki  banto  baumela  bayalaki  ntutama  l'iyo,  la  baoi  ane
bauma baotshangwa nd'iyekele  inda  bekoto  benda  Yuda  bya.  66  Banto
bauma bandaokaki baolumba bosako one nda betema endiyo, basangaki
mbo, Bon'one okoyala sheleko? Ko lo lona Ndjadiako loyalaki l'andi.

67  Zekaliya  ishe  olodyamaki  la  Nyuma  end'Olotshi,l'andi  otephelaki
botephelo one mbo, 68 Ndjadiako, Ndjambi end'asi  Isaliele amemyami;
L'olok'on'andi aokendela la aoshikola banto banandi; 69 Andi aotuledya
Boikyi bona mpamba Nda iyotshi bonda Davidi, bonkambi bonandi, 70
Sh'eki  andi  asangaka  nd'erumvu  bend'asangi  banandi  band'ekila
elengelengi  mbo,  71  Tokikyama  m'ele  bantonyi  bandiso,  O  la  m'akata



band'iyo  bya  baotoka  bosudu.  72  Andi  aoloka  baisho  andiso  lokesedi,
Aolophwa esambi enandi end'ekila, 73 Etshimbelo ekiandi atshimbelaka
Abalama,  nkokonyongo  endiso,  mbo,  74  Andikalom'inyo  m'akata
ban'antonyi andiso, Lokontombolalomi apha la bophodu; 75 O la nd'aoi
and'ekila l'ekeledi bend'olotshi Nd'os'onandi betsho endiso beumela. 76 O
la  we  bona,  baokoketa  mbo;  Bosangi  bon'Ondekola  bonda  Loola;
L'olok'onda w'okokenda nd'oso ona Nkolo Inda yophongela mboka inandi;
77 Inda disambedya bonanga bonandi djoi inda yiko; Inda yaphophedya
bembe bendiyo. 78 Nd'itshina ind'ishei inda diphepha ina Ndjambi endiso,
Shen'eki iyani ina nkesa iyotophetelaka ma loola. 79 Inda diphetela baiko
baolulama nda widima bonda dididingi ind'ewedi; Inda dilokodya bekolo
endiso na mboka enda wee.

80 Ko bona aosekwa, okembaki nd'otema, l'andi oyalaki nd'oshwe bona
mpampa elengi ndi wina bokiandi wenyamaka el'asi Isaliele.

Tshapita 2.

1 Nd'etsho esoko Kayisa Angusta olekedyaki djoi inda baina ban'anto bya
bakotami.  2  Ekotelo  ene  eki  ekotelo  end'oso  nd'ekeki  eki  Kuliniyo
waphemedi  bonda Suliya.  3  Banto  baumela  akendaki  inda  diyokotama,
bonto okandi,  bonto okandi.  4 Ola Yosepho okendaki  ma Ngalili  m'ola
onda  Nasareta  nda  Yudiya,  nda  bola  bonda  Davidi  indet'iyo  mbo;
Beteleme, andi  la  Madiya,  wadi  bokiandi  wambelaka.  Ko andi aongasa
yota. 6 Koko, akiandi mpiko botsho okitaki bon'andi yota. 7 Sheko andi
ondotaki bona bonda dwele, nsomi, l'andi aolomba l'itoo, l'andi aoletsha
nd'olelo bonda toma tona nyama, l'oloko onda etetenyi etokiako nda lodu
lond'aphaya.

8  Nd'iyekele  iko  yesanyi  en'enkoko  baolulama  nd'oshwe  nda  yesanya
belomba bendiyo ben'enkoko l'otsho. 9 Ko bondjelo bona Nkolo boyemala
ntutamal'iyo,  la  ditombya  dina  Nkolo  indaphetelaki,  shene  baoloka
bophodu  phala.  10  Bondjelo  ondasangelaki  mbo;  Lotokaki  bophodu.
Lokodyaka,  emi  nsholoyela  bosako  bond'olotshi  bond'oshadu  eusa;
bok'okoyala el'anto baumela; 11 l'olok'onda baolootela Wikyi nd'ola bonda
Davidi win'one. Andi ayadi Kilisito Nkolo. 12 Eshil'ene elokayama in'inyo
yeya mbo; Lokena bona bolombama la itoo, etshi  nda olelo onda toma
tona  nyama.  13  Ko  bururu,  bolomba  bona  onene  ma  loola  bolenya  la
bondjelo,  bayotombola  Ndjambi  mbo;  14  Ditombya  ele  Ndjambi  nda
loola. Pholee boyali na motshi nd'atei anda banto bayadiyoshashadyaka. 15



Aki bandjelo  watshikaka  inda  yuta  nda loola,  yesanyi  esoko en'enkoko
baotephelana mbo;  Tokende etambene nda Beteleme toyophale  djoi  ine
imboyaka, diki Nkolo ateneyaka. 16 Ko iyo akendaki phwaphwa, baolena
Madia la Yosepho, la bona etshi nd'olelo bona nyama. 17 Akiyo wenaka
djoi diko iy'asakolaki anto bosako bokiyo wasangelaka l'olok'onda bona.
18  Baiko  baumela  baoloka  aphepheki  l'aoi  baki  yesanyi  en'enkoko
wasangelaka.  19 Ko Madia aolumba baoi  aiko bauma,  okanedyaki  djoi
ind'ako nd'otema bonandi. 20 Ko yesanyi en'enkoko baoluta, baomemya
Ndjambi  l'olok'onda  baoi  bauma  bakiyo  wokaka  l'akiyo  wenaka,
shen'ekiyo wasangelaka.

21 Ko aki betsho mwambi akitaka baolotenya bonsonso, ko iyo andoilaki
dina mbo; Yeso, dina diki ondjelo wetak'andi nd'oso nyango atophotshwa
djemi inandi. 

22 Aki betsho endiyo enda yedyama akitaka, shen'eki engembe ena Mose,
baoyaka  la  Yeso  nda  Yelusalema  ind'iyolesa  ele  Nkolo  23  (shen'ekiyo
akotaka nda engembe ena Ndjadiako mbo; Bona nsomi onda dwele bya
oketama  mbo;  Ekila  ele  Nkolo),  24  la  inda  dilesa  bolambo  sh'ekiyo
asangaka n'engembe ena Ndjadiako mbo; Dimenga iphe, nkina tana tonda
Tokodumba tophe.

25 Dwele lomodi oki nda Yelushalema, dina inandi Simeyona. Dwel'oko
oki bolotshi, boimedyi bonda dikotomedya, aodila botshitshimyi bond'asi
Isaliele;  Nyuma end'olotshi  aki l'andi.26 Nyum'end'Olotshi ondoisholaki
mbo; W'ophongowa elengi ndi w'okenalomi Kilisito ena Nkolo. 27 Andi
oyotshwaki nda etombolelo na mpamba ena Nyuma, ko aki baotshi welaka
iyana  Yeso  inda  yokelela  shene  eki  bokeledi  bon'engembe,  28  andi
onambaki nd'elo aomemya Ndjambi, aosanga mbo; 29 Nkolo, Kelaphele
bontamba bondawe akende etambene la wee, shen'eki botephelo bondawe;
30 l'olok'onda baisho banami baolena yiko endawe, 31 ekiwe aphongaka
nd'oso bond'aisho ban'anto bauma; 32 bonoi onda diphetela bas'enanga, la
ditombya  inda  bonanga  bondawe,  basi  Isaliele.  33  Ko  ishe  la  nyango
baotongomwa  djoi  ind'aoi  bakiyo  asangaka  l'olok'onandi.  34  Sheko
Simeyona ondatonyaki insonyi, aosangela Madia nyango mbo; Okodyaka,
bona one aosokolama djoi inda ekwelo la yetshwa in'anto eusa nd'Isaliele,
o la shena nemba ekudw'iyo. 35 (Soosolo, mbau ekokota botema bondawe
kenemo) ina nkanedya in'anto phala iyenyami bya.

36 O la bosangi bon'omoto okiako, dina inandi Ana, bon'onda Phanuwele,
bos'iyotshi inda Ashele. Andi aki lokusu phala; an'ondilamaki la bolomi
ma  numba  enandi;  3  koko  and'aki  wadi  oki  bodwo  mbula  benkama



mwambi l'inei.  And'atimaki m'etombolelo koandi omemyaki Ndjambi la
dikila  toma  la  nda  yotsha  l'otsho  la  iyani.  38  An'ondotshwaki
nd'etamb'esoko  l'andi  onduteyaki  Ndjambi  elunga,  l'andi  osangaki  anto
djoi inandi el'anto bya baolindedya eshikwelo enda Yelusalema.

39 Akiyo akokyaka baoi bya sheki dingembe dina Nkolo asangaka, baoluta
na  Ngalili  nd'ol'ondiyo  Nasareta.  40  Ko  bona  aoshekphwa,  aokemba,
aolola la mpima. Diyota dina Nkhumundjeyi diyaki el'andi.

41  Ishe  enandi  la  nyango  bakendaki  nd'eshile  l'eshile  nda  Yelusalema
nd'ilambo inda Yeta ena Ndjadiako. 42 Ko akiandi la mbula bonkama la
iphe  iyo  akendaki  mpiko  shen'eki  bokeledi  bondiyo  bonda  win'onda
dilambo.  43  Akiyo akokyaka  betsho  l'akiyo wutaka,  Yeso,  bona mpou,
otshikalaki  m'okongo  nda  Yelusalema.  Ishe  la  nyango  bateya  mbo;
Aotshikala. 44 Iy'akanedyaki mbo; Andi ayokenda l'ankina nda bolomba
bomodi, ko iy'akendaki lokendo londa wina bophoko. Iyo baoloasa nd'atei
anda baiko baolota la iyo la batutami andiyo. 45 Akiyo batoishola,baoluta
nda  Yelusalema  nda  yoasa.  46  Ko  nd'okongo  onda  betsho  esato
iy'andotanaki nd'etombolelo,  udi nd'atei  anda baekyi,  nda yokodya baoi
bandiyo, la  nda yauwula yuwula. 47 Banto bauma baoloka baoi anandi
balamba na mpima enandi, la shene ekiandi wambaka yuwula endiyo. 48
Shene aki ishe la nyango wenak'andi baotongomwa. Nyango ondouwulaki
ayandi; Bona bonami, sheleko ekiwe atokelelaka shene? Phalaka, emi la
isho  tombokasa  na  lokonyo!  49  Ko  an'ondauteyaki  djoi  mbo;  Sheleko
ekinyo andasaka? Iny'ophoshiphuyi mbo; Diyadi l'emi diyala nd'atei anda
bolimo bond'Apha? 50 Aye iyo batophokwa djoi dikiandi wasangelaka. 51
Aye andi okendaki la iyo, ko okundjwaki na Nasareta, aolambodya baoi
andiyo. Nyango aolumba baoi ane bauma nd'otema bonandi. 52 Ko Yeso
osekwaki na mpima la wemalaka, o la nda lomemya lona Ndjambi l'anto.

Tshapita 3.

1 Na mbile enda bonkama la itano enda waphemelo enda Tiberiyo Kayisa,
aki Potiyo Pilata bokotamedi bonda Yudiya, la Elode aki waphemedi na
Ngalili, La Philipo bon'ona nyango waphemedi bonda iyekele inda Ituliya
la Talakoniti, ko nd'etsho eki Lusaniya waphemedi bond'Abilene, nd'etsho
eki  Anasi  la  Kayifasi  baotshedi  band'oso,  lolaka  lona  Nkhumundjeyi
oyakaki ele Yoane, bon'oki Zakaliya nd'oshwe. 3 Andi oyakaki nd'itetenyi
bya  ntutama  la  Yolodana  aoyosambedya  djoi  inda  batesimo,  o  la  inda
yonyola  betema  in'embe  endiyo  bephophophyami.  4  Sheko  eki  djoi



ikotamaki  n'onkanda  bonda  bosangi  Isaya  mbo;  Lophoso  lon'onto
ondophaphangwa  nd'oshwe  mbo;  Lophongaka  mbok'ena  Ndjadiako;
Lonanolaka besese benandi.  5 Bedimba beuma bekosakedyama; Bekoto
beuma bekokitedyama, la ngundji bya; Tomboka tonda totshukutotshuku
tokosembo; Nkalo inda tophukutophuku ikolalambyama: 6 Sheko banto
baumela  baokena  yiko  ena  Ndjambi.  7  Ko  Yoane  osangelaki  belomba
ben'anto baiko andoyakaki diyobatisama el'andi ayandi; Inyo bana bana
ndjwa,  onkone  ondolephola  mbo;  Lolotaka  ma  nkele  eyoyi?  8  Sheko
lotshwaka  mamo  endokomana  la  yonyol'end'etema;  lotangolaki  disanga
mbo;  Tole  la  Abalama  nga  isho  endiso.  Mbolosangela  mbo;  Ndjambi
yeyaka yetwela Abalama bankana ma baoko ane. 9 Ko shene, etambene
diswa  dimbetama  nda  bedjo  benda  besongo.  Bosongo  bya  bophotshwe
mamo ind'olotshi bokokotama la bokushama nda tsha. 10 Basi bolomba
baolouwula  mbo;  Isho,  tokokela  sheleko?  11 Andi  aolauteya  djoi  mbo;
Bonto bondokatshi itoo iphe akaphani l'onto bophati etoo. One ondokatshi
toma  tonda  dila  akelaki  nko  shiko.  12  O  la  bele  banambi  belambo,
andoyaki diyobatisama baolouwula mbo; Wekyi, Isho tokokela sheleko?
13 Andi ondasangelaki mbo; Lotootshaki bolambo nda adiko anda iyedi
ikiyo aphongaka. 14 O la basoda andouwulaki mbo; Isho sheleko; tosambi
dikela no? Andi ondasangelaki mbo; lotophonolaki emba m'ele bonto la
mpamba; losalanganaka la bophutu boninyo.

15 Ko aki banto la dikutela, la ak'iyo baumela l'ikokodi nd'etema bendiyo
l'olok'onda Yoane mbo; Nkina andi ale Kilisito? 16 Yoane ondauteyaki djoi
iy'ankumela  mbo;  Soosolo,  emi  nsholobatisa  l'ashi,  aye  one  bondoyoyi
m'okong'onami aondekola mpamba. Emi mpokatshi bolotshi bokoka emi
dilembola bekuru benda sabata inandi. Andi aokolobatisa la Nyuma enda
Bolotshi  o  la  nda  tsha.  17  And'okatshi  ephese  enandi  nda  lo  l'andi
aokophuphola  bophuphel'onandi  nko  bya,  aokokamya  bomponga
nd'Ilombe  inandi.  Aye  and'aokotshumba  mpombodika  nda  tsha
ephophophi.  18 Yoane ondasakolaki bosako bond'olotshi la balak'ankina
eusa.  19 Aye andi olemwaki waphemedi Elode nd'itshina inda Elodiasi,
wadi onda bona nyango, o la inda baoi ankina ban'embe bya baki Elode
akelaka; 20 ko andi aolaphya djoi ine nda adiko anda bembe benandi bya,
andi odiphaki Yoane na onkandju.

21 Shen'eki banto bauma wambaka batesimo, la Yeso aobatisama, l'akiandi
wootshaka, loola lodophwaki; 22 ko Nyuma end'Olotshi okitelaka el'andi
ma loola la djongi shena mpuru en'emenga. Lolaka loyakaki ma loola mbo;
"W'ole Bon'onami ondok'emi lolango! W'onshashadya sosolo.



23 Ko aki Yeso o mele wangolaka disambedya, andi aki la mbula nkina
benkam'esato;  andi  aki  bon'onda  Yosephu  (sh'eki  anto  akanedyaka)
bon'ond' Eli, 24 bon'ona Matata, bon'onda Lewi, bon'ona Meliki, bon'onda
Yanai, bon'onda Yosephu, 25 bon'ona Matatiya, bon'ond'Amose, bon'ona
Nauma,  bon'ond'Esili,  bon'ona  Nangai,  26  bon'ona  Mata,  bon'ona
Matatiya,  bon'onda  Semeyina,  bon'onda  Yoseka,  bon'onda  Yoda,  27
bon'onda  Yoanana,  bon'onda  Lesa,  bon'onda  Selubabele,  bon'onda
Salatiyele,  bon'ona  Neli,  28  bona  ona  Meleki,  bon'ond'Adi,  bon'onda
Kosama, bon'onda Elemadama, bon'ond'Ele, 29 bon'onda Yose, bon'onda
Eliyesele, bon'onda Yolima, bon'ona Matata, bona onda Lewi, 30 bon'ona
Simeyona,  bon'onda  Yudasi,  bon'onda  Yosephu,  bon'onda  Yonama,
bon'onda Eliyakima, 31 bon'ona Meleya, bon'ona Mena, bon'ona Matata,
bon'ona  Natana,  bon'onda  Davidi,  32  bona  onda  Yese,  bon'ond'Obede,
bon'onda Boasa, bon'onda Sala, bon'ona Nashona, 33 bon'on'Aminadaba,
bona  ond'Adimina,  bon'ond'Alani,  bon'ond'Eselona,  bona  onda  Pelese,
bon'onda Yuda,  24 bon'onda Yakoba,  bon'ond'Isaka,  bona ond'Abalama,
bon'onda  Tela,  bon'ona  Naola,  35  bon'onda  Selunge,  bon'onda  Lewi,
bon'onda  Pelenge,  bon'ond'Ebele,  bon'onda  Sela,  36  bon'onda  Kanana,
bon'ond'Aluphakasada,  bon'onda Seme, bon'ona Noa, bon'onda Lameka,
37 bon'ona Metusela, bon'ond'Enoka, bon'onda Yalede, bon'ona Malalele,
bon'onda  Kanana,  38 bon'ond'Enosha,  bona  onda  Sete,  bon'ond'Adama,
bon'ona Nkhumundjeyi.

Tshapita 4.

1 Yeso olutaki ma Yolodana olodyamaki la Nyuma end'Olotshi.  Nyuma
ondolokodyaki nd'oshwe 2 betsho benkama enei. Ko andi omekamaki ele
Satana mpiko, atoleki emba. Aki betsho eiko alekaka andi aoloka ndjala. 3
Satana  ondosangelaki  mbo;  Nkina  w'oyadi  Bon'ona  Nkhumundjeyi,
sangelaka diyoko ine diphidwaki lotoko. 4 Yeso onduteyaki djoi ayandi;
Djoi iokotama mbo; Bonto aphiki la lotoko lontulu.

5  Ko  bomeki  aolunda  l'andi  nda  bokoto,  aolotshumya  yaphemelo  ena
motshi bya eteny'ephoko. 6 Ko Satana ondosangelaki mbo; Ndokokokaya
mpipho ene bya o la ditombya inda yaphemelo ene, l'olok'onda baonkaya
mpamba ene; sheko ndokookaya bont'one bolang'emi yokay'eko. 7 Sheko
nkina w'okomemya, eko eumela ekoyala endawe. 8 Ko, Yeso onduteyaki
djoi  ayandi;  Aokotama  mbo;  Memyaka  Ndjadiako,  Ndjambi  endawe;
kambelaka phe nk'andi bolimo.



9 Ko andi okendaki l'andi nda Yelushalema; l'andi ondoemyaki nd'otsha
bonda  etombolelo,  ondosangelaki  mbo;  Nkina  w'ole  Bon'ona
Nkhumundjeyi, phumbvwaka m'ane. 10 L'oloko onda djoi ikotamaki mbo;
Andi aokosokola bandjelo anandi inda dikesanya. 11 Ko iyo baokokotodya
nd'akata  bandiyo,  Lokolo  londawe lophoyosakatana  la  diyoko.  12 Yeso
ondouteyaki  djoi  mbo;  Baosanga  mbo;  Tomekaki  Ndjadiako,  Ndjambi
endawe.

13 Ko, aki Diabolo ashilaka bemeka ene beuma andi ondolesaki empudi.

14 Yeso aoluta na Ngalili  na mpamba ena Nyuma. Ko bosako bonandi
osakolamaki  nda  iyekele  isokobya.  15  Andi  aolaekya  nda  ditombolelo
indiyo, la banto baumela baolomemya.

16 L'andi oyakaki na Nasaleta mpene ekiandi wolaka; l'andi ondotshwaki
nd'etombolelo  nda  winabonda  Sabado,  shen'eki  bokeledi  bonandi,
aolemala inda yalola bonkanda.  17 Baolokaya bonkanda bonda bosangi
Isaya.  K'andi  aolombola  wombo  bond'ekotelo  end'ekila,  aolena  empudi
ekiyo akotaka mbo; 18 Nyuma ena Ndjadiako endaphema, Nd'itshina ina
andi  onkidyaki  ina  emi  disambedya bas'oola  bosako  bond'olotshi.  Andi
onsokodyaki diyosangela aiko baotshungama bosako bond'etshongolelo, O
l'as'ayou  djoi  in'enelo,  La  inda  disuka  baiko  baokind'elu,  19  La  inda
disakol'anto  bosak'ond'ekeki  elimedya  Nkhumundjeyi.  20  Ko  andi
aolomba  wombo,  aoluteya  nd'akata  banda  bophadi,  la  aoluta  yulama.
Banto bya nd'etombolelobaolophala  tee.  21 Ko and'aolangola  yasangela
mbo;Win'one ekotelo ene embokokyama nd'atei aninyo. 22Banto bauma
bayaki  baphadi  anda  djoi  diko,  la  iyo  baoshashimwa  nd'etephelo  enda
ashimba endola ma borumvu bonandi. Ko baoluwulana mbo; And'iko apha
bon'onda Yosephu eleko? 23 Andi ondasangelaki mbo; Soosolo, lokontela
nshawu  ene  mbo;  We  bonkanga,  oyaikyaki  we  menge!  Kelaka  baoi
baikiwe  akelaka  nda  Kapalanauma  o  l'ondoko  okawe.  24  Andi
ondasangelaki  mbo;  Nsholosangela  soosolo  mbo;  Bosangi  bophokumi
yimedyama nd'iyekele enandi menge. 25 Ko soosolo nsholosangela mbo;
Aki loola adiphamaka mbula isato la nshongi botoa, aki ndjala en'onene
eyalaka na motshi iuma nd'etsho eki Eliya, baadi baki edyo bayalaki eusa
nda Isaliyele; 26 aye, Eliya atosokodyama el'ankina, phe nko la Salefata la
motshi inda Sidona, ele bomoto aki wadi aki odyo. 27 O la nd'etsho eki
bosangi  Elisha;  basi  bangendji  bayalaki  phala  nd'Isaliyele,  aye  ankina
batiki,  phe  nko  Namana,  bosi  Suliya.  28  Aki  banto  bya  bayaki
nd'etombolelo  wokaka  betephelo  ene,  iyo  baokona  nkele  mele,  29
baoludwa,  baolodya  ma  bola,  baoyaka  l'andi  nd'otsha  bond'okoto



mpen'ekiyo ashumyaka bola, mbo; Toushe nd'elenga botshatsha. 30 Aye
Yeso ondolekaki nd'atei andiyo, okendaki enandi.

31 Yeso okitelaki nda Kapalanauma, bola bona Ngalili,  ondaekyaki nda
yina  enda  Sabado.  32  Iyo  baoshashimwa nda  yoka  yekyelo  enandi,  la
lolaka lonandi loyalaki la mpamba. 33 Koko bonto okiako nd'etombolelo
oki  la  bodimo.  Andi  ophaphangwaki  la  lolaka  lona  mpamba  mbo;  34
Ambyaka ditophukya,  we Yeso bosi  Nasaleta;  isho la  we djoi  inkono?
W'oya diyotophita? Ndokeya we; w'end' Ekila ena Ndjambi. 35 Ko Yeso
ondolemwaki  mbo;  Ambyaka  lophoso,  olaka  m'otema  bonandi.  Ko aki
bodimo youndjaka n'ase, nd'atei andiyo, boko ondolaki m'el'andi, otookela
bombe. 36 Iy'auma baoshashimwa, baoluwulana mbo; Ko djoi ine iyadi
sheleko? l'olok'ona andi oleke-dyaka bedimo la mpipho la boolo, ko eko
yolaka. 37 Ko bosako bonandi botshangwa nd'etetenyi eumela ena motshi
isoko.

38 Yeso aolima ma etombolelo,  aolotshwa nda lodu londa Simona.  Ko
nyango ya wadi onda Simona aoletama la djongi tsha en'onene; baoloonda
Yeso djoi inandi. 39 Yeso aolemala, aolophala, aophangola djongi tsha, ko
tsha tootshika. Ko nk'ako andi aoludwa, l'ondakambelaki bolimo.

40 Aki wina bongasa yila,  banto bya baki  l'asi  nkangi yophu la  yophu
ayakaki  l'iyo  ele  Yeso.  Andi  ondaaphyaki  bakata,  bonto  l'onto,
l'ondaikyaki. 41 Ko baphopho ban'embe baolola m'el'anto phala, la bako
baophaphangwa mbo; W'oyadi Bosoka Ndjambi. Ko andi ondalemwaki,
atimedy'ako ditephela, l'olokobond'ako baoleya mbo; And'ale Kilisito.

42 Ko aki  wina wokyaka,  andi  ondolaki,  okendaki  nd'oshwe.  Belomba
ben'anto  andoyelaki,  baoyaka  ele  andi,  baolanga  yosuka  mbo;  Timaki
m'el'isho.  43  Aye  andi  ondasangelaki  mbo;  Diyadi  l'emi  diyosambedya
bosako bonda waphemelo bona Ndjambi nd'ela enkina nd'itshina in'emi
mbosokolama  diyokela  djoi  diko.  44  Sheko  Yeso  osambedyak'iyo
nd'etombolelo ena Ngalili.

Tshapita 5.

1 Aki Yeso wemalaka n'ompandje onda diyeke ina Ngenesaleta, bolomba
bon'anto andodingaki; iyo andokodyaki djoi ina Nkhumundjeyi. 2 Ko andi
aolena  yato  ephe  n'ompandje  bonda  iyeke.  Aye  bankandi  ana  nse
baolaphwa ma yato, baophetola basangi andiyo.3 Andi ondotshwaki nda
wato bomodi oki Simona l'andi ondootshaki mbo; Semyaka phele wato
m'ompandje.  Ko  andi  ondulamaki  nkoko  aoleky'anto  ma  wato.  4  Ko,



akiandi  ashilaka  ditephela  andi  osangelaki  Simona  ayandi  mbo;
Shongosemya wato nd'ashi ban'ongunda, kitedyaka basangi baninyo nkina
lokande nse. 5 Simona onduteyaki djoi mbo; Nkumu, ish'okambaki botsho
bya,  totokand'emba;  aye ndokokitedya isangi  nda djoi  indawe. 6 Akiyo
akelaka shiko iy'akandaki nse eusa, la basangi endiyo baolatsha. 7 Sheko
iyo  baoleta  bain'andiyo  bankandi  bana  nse  bayaki  nda  wato  onkina  la
bakata  mbo;  Loyakaka diyototana.  Iyo ayakaki,  alodyaki  yato ephe,  ko
yato  endasaki  yinama.  8  Aki  Simona  Petero  wenaka  djoi  diko  andi
aolokw'akukumeki  nd'ekolo  enda  Yeso,  ondosangelaki  mbo;  Nkumu,
omamolak'emi djoi in'emi ndjadi bonto bon'ombe. 9 Andi oshashimwaki,
andi  l'ankina  bauma  bayaki  l'andi,  nd'itshina  inda  eusa  ena  nse  ekiyo
akandaka.  10  Yakoba  o  la  Joani,  ban'anda  Sebede,  bakandi  bana  nse
eteny'ephoko l'iyo baoshashimwa o la  iyo.  Ko Yeso osangelaki  Simona
mbo;  Tokaki  bophodu.  Ma  etambene  w'okokandak'anto.  11  Akiyo
akundjwaka  n'ompandje  la  yato  endiyo,  iy'alesaki  djomba  diuma,
andooyelaki.

12  Ko  shene,  aki  Yeso  nda  bol'omodi,  phalaka,  dwele  omodi  okiako
l'angendji  djongi  bya.  Akiandi wenaka Yeso andi  oyakaki,  ondokwelaki
akukumeki, aoloonda mbo; Nkumu, nkina w'olanga we yeyaka dimpetola.
13  Ko  andi  onanolaki  lo,  ondokataki,  ondosangelaki  mbo;  Emi  nanga,
phetwaka. Phwaphwa ene bangendji banandi animaki m'el'andi. 14 L'andi
ondokekemyaki  mbo;  Tosangelaki  nkul'onto  djoi  ine,  aye  kendaka
diyatshumya  ele  botshedi,  oyolesela  bolambo  bonda  yiko  endawe
ondosiselaki  Mose  shenda  ilimbitelo  el'iyo.  15  Aye  bosako  bonandi
bolekola  ditshangwa.  Belomba  ben'enene  ben'anto  andokamaki  diyoka
baoi banandi la inda yika ma nkangi indiyo. 16 Ko andi okendaki nk'andi o
mele nd'oshwe bona mpampa, ondotshaki Nkhumundjeyi mpiko.

17  Koko  win'omodi  aki  Yeso  wekyaka  banto,  Bafalise  la  baekyi
ban'engembe baolulama ntutama. Iyo ayakaki ma bela ena Ngalili bya la
Yudiya  o  la  ma  Yelushalema.  Mpamba  ena  Nkumu  eki  l'andi  inda
yiky'anto. 18 Phalaka bele emodi baoyela osi lwata na ntangi.  Iy'aolasa
yootshweya  nd'atei  anda  lodu  la  yoambya  nd'os'onda  Yeso.  19  Akiyo
batena  mboka  enda  yootshweya,  l'olok'onda  bolomba  bon'anto,  iyo
baolunda na nsambi enda lodu, baotetola nsambi, baolokitedya nd'atei, na
ntangi enandi, nd'os'onda Yeso. 20 Akiandi wenaka yimedya endiyo, andi
osangaki  ayandi;  Dwele,  bemb'endawe  bephphpyama.  21  Bafalise
l'Akotshi baolangola yuwulana mbo; One no ondotola Ndjambi? Bonkono
la mpamba enda diphophya bembe imolaka Nkhumundjeyi and'o mele? 22



Aye Yeso aoleya nkanedya indiyo, aolauwula mbo; Sheleko ekanedy'inyo
nda betema eninyo no? 23 Djoi inkono dilekola boolo,  nkina disangela
bonto  mbo;  Bembe  endawe  bephophyama;  nkina  yosangela  mbo;
Etshwaka, kendaka endawe. 24 Koko ina inyo yeya mbo; Bon'ona Onto la
mpamba na motshi enda diphophya baoi bana embe, andi osangelaki osi
lwata mbo; Nshokosangela mbo; Etshwaka, ambolaka ntangi endawe, ko
kendaka okawe. 25 Ko phwaphwa andi aoletshwa nd'os'ondiyo, aolambola
ntangi  ekiandi  wetamaka  nkoko,  ko  andi  okendaki  okandi  ayaphika
Nkhumundjeyi.  26  Iy'auma  ashashimwaki,  baomemya  Nkhumundjeyi,
baolok'ophodu phala, mbo; Tombena baoi anda diphepha win'one.

27 M'okong'onda baoi  ane Yeso aolima m'aiko,  l'andi  onenaki  botaanyi
bond'elambo udi nda diowa inda ditaany'elambo, dina inandi mbo; Lewi.
Yeso ondosangelaki mbo; Ondjele.  28 Ko andi onambyaki djomba bya,
onemalaki, ondoyelaki. 29 Shene Lewi ondolambelaki dilambo din'onene
okandi,  la  bolomba bon'onene onda bataanyi  band'elambo l'anto  ankina
baoyulama  la  iyo  inda  dila  toma.  30  Aye  Bafalise  la  Bakotshi
baongwangunela  baeki  anandi  mbo;  She-leko  el'inyo  l'emel'inyo  la
bataanyi band'elambo la banto ban'embe? 31 Yeso ondauteyaki djoi mbo;
Banto la baongi bana mpamba baphosambi nkanga, phe nko basi nkangi.
32 Sheko emi ntoyaki diyeta banto and'olotshi; em'oyakaki diyeta banto
ban'embe inda iyo yonyola betema. 33 Iyo baosangela Yeso mbo; Baeki
anda Yoane bayadi dikilaka toma tonda ila betsho phala, l'iyo yoondaka
Ndjambi  yoonda phala;  o  la  baeki  banda Bafalise  bayadi  dikelaka  nko
shiko;  aye  baeki  andawe  ileki  la  imelaka  sheleko?  34  Ko  Yeso
ondauwulaki  mbo;  Iny'okokidya  tosoke  tond'osongi  onda  wadi  toma
nkin'andi  ayadi  l'iyo  eteny'ephoko?  35  Aye  betsho  bekoyakalomi
ekophonolalom'iyo bosongi onda wadi m'el'iyo; nd'etsho esoko baokokila
toma. 36 L'andi aoluta yatela nshawu mbo; Lak'onto aokomama etate enda
etoo  end'oto  nd'etoo  esoteka  laeshila  yatsha;  nkin'andi  aokokela  shene
and'aokata  etoo,  l'olok'onda etate end'etoo end'oto ephongo-okana l'etoo
elatsha, ko yatsha ekolekola onene. 37 Ko lak'onto aokangola baan'and'oto
na  mposho  ind'elengelengi,  baana  and'oto  aphoyata  mposho  la  baana
aokososwa  la  mposho  ikophitana.  38  Ko  diyadi  l'iyo  yangola  baana
band'oto na mposho ind'oto la iy'ak'aphe baokumbama olotshi. 39 Lak'onto
aomela  baana  band'elengelengi  aokolanga  dimela  baana  anda  oto
phwaphwa;  nd'itshina  in'andi  aokosanga  ayandi;  Baan'and'elengelengi
aolekola bolotshi.



Tshapita 6.

1 Ko nda win'onda Sabado end'aphe Yeso aoleka nda disala ind'asangu.
Baeki anandi baolangola dimukabasangu, baoshiy'ako nd'akata ko iy'aleki.
2 Aye Bafalise amodi baosanga mbo; Sheleko ekelinyo djoi diyadi ikela
dikela  nda  win'onda  Sabado?  3  Ko  Yeso  ondauteyaki  djoi  mbo;  Inyo
lotophalola  djoi  diki  Davidi  akelaka  akiandi  la  ndjala  la  baiko  bayaki
l'andi? 4 Andi ondotshwaki nda lodu lona Ndjambi, okolaki toma tonda
etshumyelo,  aleki,  okaaki  o  la  baiko  bayaki  l'andi.  Diyaki  ekila  bonto
nk'onto dila toma tosoko, phe nko baotshedi antulu baokoka dila.  5 Ko
andi  ondasangelaki  mbo;  Bona  bon'onto  ayadi  Nkolo  ya  wina  onda
Sabado.

6  Ko  win'onkina  bonda  Sabado,  Yeso  ondotshwaki  nd'etombolelo
l'an'ondaekyaki.  Bont'omodi  bokiako  la  lo  lond'olomi  lonyelaki.  7
Bakotshi  ban'enkanda  la  Baphalise  bandotongelaki  mbo;  Nkin'andi
aokikya bonto nda win'onda Sabado? ko nkina tokooditsha djoi. 8 Aye andi
ondeyaki nkanedya indiyo. Ko andi osangelaki bonto la lo lonyelaki, mbo;
Emalaka  ko  yakaka  nd'atei.  L'andi  onemalaki,  oyakaki  nd'atei.  9  Yeso
ondasangelaki mbo; Nsholuwula mbo; Eyadi ekila dikela djoi ind'olotshi
nda win'onda Sabado, nkina dikel'ombe? yiky'anto nkina yadyaka? 10 Ko
andi okyakephaki, ondaphalaki iy'auma, aolosangela mbo; Solonganyaka
lo;  ko  andi  ondosolanganyaki  la  lo  lolika  shen'onkina.  11  Aye  iyo
aphurumudyaki la nkele la baoluwulana sheleko ekokelel'iyo Yeso.

12  Nd'etsho  esoko  Yeso  okendaki  nda  bokoto  inda  diyoonda;
and'otshidinganaki  yoonda  Ndjambi  bokupha  bond'otsho.  13  Ko  aki
win'okyaki, andi aoleta baeki banandi el'andi; ko and'osonaki bonkama la
aphe m'atei andiyo, ondatangaki mbo; Dikima. 14 Simona okiandi wilaka
dina  mbo;  Petero,  la  Andele  bonanyango;  Yakoba  la  Joani;  Philipo  la
Balotolomayo; 15 la Mateyo la Tomasi;  Yakoba, bon'onda Alaphayo, la
Simona ondilak'iyo dina mbo; Selote; 16 Yudasi bonanyango Yakoba, la
Yudasi  bosi Kaliyote,  bone ondosongolaki.  17 Ko andi okitelaki la iyo,
onemalaki  nd'etetenyi  end'ilalambya,  andi  la  bolomba  bon'onene  bonda
baeki banandi o la banto phala ma Yudiya bya la ma Yelushalema, o la ma
iyekele  inda  Tula  la  Sidona  m'ompandje  bond'ashi  ban'anene,  baoyaka
diyoka betephelo benandi o la  ind'iyikyama ma nkangi indiyo. 18 O la
baiko bauma baolen'elu ma baphopho ban'embe, la iyo'aolikyama. 19 Ko
bolomba  bya  bon'anto  baolasa  yokata  l'oloko  ona  mpamba  ondolaki
m'el'andi ondaikyaki baumela.

20 Ko Yeso aoluledya baisho banandi ele baeki banandi,  ondasangelaki



mbo;  Inyo  bas'oola  loyadi  la  betshwalo  l'olok'onda  waphemelo  bona
Ndjambi  boyadi  oninyo.  21  Iny'ane  bale  la  ndjala  etambene,  loyadi  la
betshwalo l'olok'ona inyo lokokindalomi. Iny'ane bayadi dilelaka etambene
loyadi l'etshwalo l'olok'ona inyo lokola tola.  22 Koko, alook'inyo banto
bosudu,  alolamol'anto  m'atei  andiyo,  alotola  banto,  atonalom'iyo  baina
baninyo shen'ombe djoiinda Bon'on'Onto, loyadi l'otshwalo. 23 Nda wina
boiko  loshashalaka,  lolemwaka  l'osalangano  l'oloko  ona  nkopho  ininyo
iyadi enene nda loola. Baishe andiyo akelelaki basangi nko shiko. 24 Aye
elu  ekoyaka  el'inyo  bakutshu  l'olok'ona  inyo  loshila  yamba  bosambelo
boninyo. 25 Elu ekoya el'inyo, iny'ane baokinda etambene l'olok'ona inyo
lokoka ndjala. Elu ekoya el'inyo, iny'ane baola etambene, l'olok'ona inyo
lokonyonyalomi,  la  lokolelalomi.  26  Elu  ekoyaka  el'inyo  baophikama
m'ele  banto  byaetambene  l'olok'ond'aisho  baninyo  aphikaki
basangiband'ephoto  nko  shiko.  27  Ko  emi  nsholosangela,  iny'ane
londokodya, mbo; Lokaka bantonyi baninyo lolango, lokelelaka baphetshi
baninyo nk'olotshi.  28 La nkina onto aoloila nkolo, lootonyaka insonyi;
nkina  bonto  aolokelel'ombe,  loondaka  Ndjambi.  29  Nkina  bonto
aokolokphula lwakata nda ditama imodi, tshumyaka andi ditama inkina.
Nkin'onto aokokophonola bokutu onde, toophekedyaki diphonola o la etoo
endawe.  30Leselak'emba  el'onto  bya  bondokootsha.  Nkina  bonto
aokokophonol'emba, tutaki yootsha m'el'andi. 31 Lokelak'onto bya shene
elang'inyo  iyo  dilokelela.  32  Nd'itshina  ina  Nkina  inyo  yokaka  bane
balolanga lolango, inyo l'elunga enkono? O l'anto ban'embe yokaka baiko
baalanga lolango. 33 La nkina inyo loyadi dikelelak'ane balokelel'olotshi
baoi banda olotshi, inyo l'elunga enkono? O l'anto ban'embe dikelaka nko
shene.  34 La nkina inyo disombyaka anto djomba baokokuteya djomba
diko, inyo l'elunga enkono? O l'anto ban'embe nsombyanaka l'anto bana
embe  djomba  inda  yuta  yaamba  m'el'iyo.  35  Ay'inyo,  lokaka  bantonyi
aninyo lolango, lakelelak'olotshi, lasombyaka djomba apha la dikutela inda
yuta yamba m'el'iyo; sheko, diphutu dininyo dikoyala phala; la iny'okoyala
ban'an'Ondolekola  nda  Loola;  djoiin'andi  yokaka  o  la  aiko  baphooki
elunga lokesedi, o el'anto ban'embe. 36 Loyalaka l'ishei shen'eyadi Isho
ininyo  l'ishei.  37  Lotolombolaki  baoi  an'anto  baophoyolombola  baoi
aninyo.  Lophumbak'anto  beloko  baphoyolumb'inyo  beloko.
Lophophedyak'anto mbalako indiyo la baokolophophedya mbalako ininyo.
38 Ko loleselak'anto djomba la  baokololesela  djomba. Iyo baokolokaya
iyedi  ind'olotshi  n'enkoko  eninyo,  iyedi  inyekama,  isakama,  isoswa
nk'ososwa. Djoi inda baokoleledya nd'iyedi ileledya we.

39  Ko  Yeso  ondatelaki  nshawu  ene  mbo;  Bos'iyou  yeyaka  dilokodya



bas'ayou?  Iy'ak'aphe  baphongokwa  nda  dikeledu?  40  Weki  opholekoli
wekyi bonandi aye bonto bya ondoshila yeka aokoyala nko shenda wekyi
bonandi.  41  Ko  w'oyadi  diphalaka  mpombodika  eyadi  nda  diso  inda
win'ondawe sheleko, aye w'ophenyi ama dibaya diyadi nda diso indawe
menge?  42  Ko  w'osangela  win'ondawe  mbo;  Shilama  phele  nkin'emi
nkikimoli mpombodika ma diso indawe, aye we mele w'ophenyi dibaya
dile nda diso indawe menge? We nkolo y'atshuya; imolaka dibaya ma diso
indawe  nd'oso  ko  w'okena  phololo  yimola  mpombodika  ma  diso  inda
win'ondawe.  43  Bosongo  bond'olotshi  bya  bophotshwe  mamo
imbophonda;  ko bosong'on'ombe bya bophotshwe mamo ind'olotshi.  44
Bosongo yeyamaka ma mamo ind'oko menge. Banto baphomuke mamo
ina  mphingo  ma baphengolankoi;  ko  baphomuki  mamo inda  vinyu ma
baeke.  45  Bont'ond'olotshi  yodyaka  baomba  band'olotshi  m'eumbelo
end'aoi  band'olotshi  ele nda botema bonandi  aye bont'on'ombe yodyaka
baomba ban'embe m'eumbelo en'ombe enda botema bonandi; l'olok'onda
borumvu boyadi  ditephelaka  m'eusa  enda baoi  bayadi  nd'otema.  46 Ko
inyo  lombeta  mbo;  Nkumu,  Nkumu,  sheleko?  aye  lophokeli  baoi
balosangel'emi.  47  Bonto  bouma  bondoyak'el'emi,  bondokodya  baoi
banami  l'ondoyadi  yakelaka,  ndokolotshumya  shen'el'andi.  48  And'ole
shenda  bonto  ondoshumyaki  lodu,  ondotshimulaki  etali,  ondaphanya
baoko nd'adiko anda diyoko. Ko aki mpela etshumaka, ko ashi ana ntandu
aphomaki  lodu  losoko,  ko  bako  bateya  yophukya  l'olok'onda  ditshina
ind'oko diki nda diyoko. 49 Koko bonto bondoka ko bophokeli djoi ayadi
shen'onto  ondoshumyaki  lodu  nda  boutshu;  ko  aki  ntandu  yophomaka,
boolo, lok'okweki phwaphwa; ko ephitanelo end'oko eki onene.

Tshapita 7.

1 Aki Yeso ashidyaka betephelo ene nd'atoi ban' anto, andi aolotshwa nda
Kapenuma.  2  Ko  bonkambi  onda  kapitenyi  emodi  okiandi  alangaka
aokona nkangi la aki ntutama l'ewedi. 3 Ko akiandi wokaka bosak'onda
Yeso andi osokolaki dingambi ind'asi Yuda el'andi, aoloonda mbo; Yakaka
yoikya bonkambi onami.  4  Akiyo akundjwaka ele  Yeso,  iyo anoondaki
boolo  mbo;  Bont'one  boyadi  olotshi  onda  we  yotana  nda  djoi  ine;  5
l'olok'ona andi yokaka bonang'ondiso lolango ko an'one ondotoshumyelaki
etombolelo endiso.  6 Sheko Yeso okendaki l'iyo. Ko akiandi atutamaka
nda  lodu,  kapitenyi  ene  aosokola  tosoke  tonandi  tomodi  el'andi
ind'iyoosangela mbo; Nkumu, toyaphukyaki, djoi in'emi mpokatshi olotshi
onda we yotshwa nda lodu lonami. 7 Ko o l'emi mele ntokanedya mbo;



Ndjadi l'olotshi bokoka in'emi diyaka ele we; aye, sangelaka nko djoi la
bonkambi bonami aokika. 8 L'olok'ona emi ndjadi n'ase anda bankina, ko
ndjadi  l'asoda  n'ase  an'emi;  Ko  nkina  ndokosangela  bomodi  mbo;
Kendaka, andi aokokenda; nkina ndokosangela bonkina mbo; Yakaka; andi
aokoyaka.  Ko  nkina  ndokosangela  bonkambi  mbo;  Kelaka  shene,  andi
aokokela  shene.  9  Aki  Yeso  wokaka  baoi  ane  andi  ophephaki,  l'andi
okadimwaki  ele  bolomba  bon'anto  andooyelaki,  ondasangelaki  mbo;
Nsholosangela mbo; Ntena yimedya enda shene nkula nd'atei anda basi
Isaliele.  10 Ko baiko basoko asokolamaki  baoluta  nda lodu ko baolena
bonkambi oki la nkangi aoshila yika.

11  Ko  lak'elengi  m'okongo  andi  okendaki  nd'ola  ondotang'iyo  mbo;
Nayina. Baeki anandi akendaki la andi o la bolomba bon'onene bon'anto.
12  Akiandi  atutamaka  nda  wisho  bond'ola,  phalaka  baoyotomba  ilaka
in'onto  n'andja;  and'aki  bona  dikinda  ona  nyango  l'andi  aki  wadi  oki
bodyo,  la  bas'ola  phala  baki  l'andi.  13  Aki  Nkumu  wenak'andi
an'ondookaki  lokesedi,  ondosangelaki  mbo;  Tolelaki.  14  Sheko  andi
otutamaki,  okataki  ilaka,  ko  atombi  anemalaki  nko  wee.  L'andi
ondosangelaki mbo; Bonda dwele emi nkosangela mbo; Etshwaka. 15 Ko
dwele  ondowaki  aoletshwa,  aolangola  ditephela.  Sheko  Nkumu
ondoolesaki nd'akata bana nyango. 16 Bophodu ondakataki ay'aumela la
iyo atombolaki Ndjambi mbo; Bosangi bon'onene boyaka nd'atei andiso; la
djoi  dinkina  mbo;  Ndjambi  aoyokendela  banto  banandi.  17  Bosako
bonandi osoko otshangwaki nda Yudiya bya o la nda bele beuma beyaki
ntutama.

18 Baeki anda Joani andosangelaki baoi ane bya. 19 Ko Joani ondetaki
baeki banandi aphe, ondasokolaki ele Yeso inda youwula mbo; W'ole one
diyadi  inda  diyaka  nkina  tongokutela  bonto  onkina?  20  Akibel'esoko
akundjwaka el'andi iy'andosangelaki mbo; Joani obatisanyi otosokolaki ele
we  ind'iyokuwulambo;  We  ol'one  ondoyadi  inda  diyaka  nkina
tokutelibont'onkina? 21 Sheko nda win'osoko Yeso aolikyabanto phala ma
nkangi indiyo yopho la yopho, o lama baphopho ban'embe. L'andi okaaki
bas'ayou  phalaenelo.  22  Sheko  andi  aoluteya  djoi  mbo;
Lokendakadiyosangela Joani baoi bakinyo wenaka; basa bayoubaolena; asi
loata  baokenda;  bas'angendji  baolika;basi  mpuki  baoloka;  bawaki
baoletshwa  m'ewedi;  la  bas'oola  baoloka  esambedyelo  enda  bosako
bond'olotshi.  23  Ko  bonto  bya  bophobani  nd'itshina  dinamiandi  la
botshwalo.

24  Aki  dikima  inda  Joani  wimaka  Yeso  aolangola  disangela  belomba



en'anto  djoi  indaYaoni  ayandi;  Iny'okendaki  nd'oswe  ind'iyena  no?
Bokonge  bophukyama  nda  lompompo?  25  K'iny'okendaki  nd'oswe
ind'iyena  no?  Bonto  nd'etoo  end'iyoduyodu?  Phalaka,  baiko balota  itoo
ind'ashimba l'andulama bophwampo bayadi na mbudu in'ankumu. 26 Aye,
inyo  okendaki  ind'iyena  no?  Bosangi?  Oo!  Nsholosangela  mbo;
And'olekolaki  bosangi  menge.  27  An'one  okiyo  akotaka  mbo;  Phalaka,
nshosokola ekima enami nd'os'onda elongi endawe; Andi aokokophongela
mboka  endawe  nd'os'ondawe.  28  Soosolo,  nsholosangela  mbo;  Nd'atei
anda  bauma  baolotshwa  ele  baimato,  lako  bomodi  bondolekola  Joani
Batisti; k'onto bosamba bosako nda waphemelo bona Ndjambi aololekola.
29 Akiyo wokaka banto bya o la  basanganyi banda belambo alongyaki
Ndjambi,  akiyo  abatisamaka  na  mbatisa  enda  Joani.  30  Aye  Baphalise
l'as'ingembe baoyasambya dilako ina Ndjambi akiyo wembolaka mbatisa
enda Joani. 31 Ko Yeso osangaki mbo; Ndokowanya banto and'otshwelo
one la no? 32 Iy'ayadi shenda bana mpou bandulama nda baoka, bandetana
mbo; Tolilel'inyo iphungi,  aye lotina iphungi; ish'olelelak'inyo, aye inyo
lotolel'aisodi.  33  L'olok'onda  Joani  oyakaki  ele  inyo,  and'atoleki  toma,
atomel'aana,  shene,  inyo  osangaki  mbo;  And'ale  la  diphopho.  34  Ko
Bon'ona Bonto oyakaki ala toma, amel'aana, ay'inyo losanga mbo; Phalaka
isoke  ind'asanganyi  and'elambo  o  la  banto  ban'embe;  35  aye  mpima
elongyama  m'ele  bana  band'eko.  36  Ko  Bophalise  bomodi  ondoetaki
diyola  toma  l'andi.  Akiandi  wotshwaka  nda  lodu  londa  bophalise  andi
aolulama nda lotonda. 37 Ko phalaka bomoto bond'ola boiko, bondoyaki
bomot'on'ombe,  aoleya  mbo;  and'aolulama  nda  lotonda  oka
Bophaliseaoyaka la ikukutshu inda yelo ilula la bote bonda bophiningo; 38
l'andi aolemala nd'okongo onandi, nd'ekolo, alela, aolangola yokya ekolo
l'aisodi;  l'andi  ondaduwolaki la  diyo ind'otsha bonandi,  ko andi  aoloma
bakak'anandi  l'orumvu,  ondakitaki  nsadi  ina mira.  39 Ko aki  Bophalise
oiko  ondoetaki  wenaka  djoi  diko,  and'osangaki  nd'otem'onandi
mbo;Bont'one  atooyala  bosangi,  tshika  aoleya  bopho  bon'omot'one
ondokataki  mbo;  Ayadi  bont'on'ombe.  40  Yeso  ondosangelaki  mbo;
Simona,  ndjadi  la  djoi  inda  dikosangela.  Sheko,  andi  aolamba  mbo;
Nkumu, sangaphele. 41 Bosombyi bomodi aki l'asombi aphe bayaki l'andi
nyongo; bomodi aki la nyongo enda denariyo yon'etano; ko bonkina aki la
nyongo  enda  denariyo  benkam'etano.  42  Akiyo  batoyala  la  djomba
ind'iyolekya, an'ondaphophyaki nyongo iy'ak'aphe. Sheko nd'atei andiyo,
bonkono  aokolekola  yooka  lolango?  43  Simona  onduteyaki  djoi  mbo;
Ntangane mbo; Bone okiandi wophophedyaki nyongo elekola onene. Andi
ondosangelaki mbo; W'ombotenola djoi nk'olotshi. 44 Ko andi olonywaki



ele bomoto l'andi osangelaki Simona mbo; We yenaka bomot'one? Emi
ndolotshwa nda lodu londawe ko w'otonkay'ashi anda yoky'ekolo enami.
Aye andi aolokya bekolo benami la baisodi banandi, aoladuwola la diyo
dinandi. 45 W'otolomana l'emi berumvu, aye m'etamba ekimi wotshwaka
elengi nd'etambene, and'apholese diloma bekolo enami. 46 W'otokita nsadi
nd'otsha  bonami,  aye  andi  aokita  malashi  nd'ekolo  enami.  47  Sheko,
nshokosangela  mbo;  Bembe  enandi  bendoyadi  phala,  beshila
diphophyama,  l'olok'on'andi  ondokaki  lolango  lon'onene.  Aye  bone
bokophophyama empudi enda itshila aokoka lolango londa itshila. 48 Ko
andi  osangelaki  bomot  mbo;  Bembe  endawe  beshila  diphophyama.  49
Baiko baolulama l'andi  nda lotonda baolangola  diyauwula bonto l'onto,
nd'etema endiyo mbo; Onkon'one ayadi diphophyaka bembe no? 50 Aye
andi  osangelaki  bomoto mbo; Yimedya endawe embokikya;  kendaka la
wee.

Tshapita 8.

1 M'okongo Yeso otshatshilaki nd'ela l'ekphulaka, ondasambedyaki bosako
bond'olotshi  bonda  waphemelo  bona  Nkhumundjeyi,  la  baeki  bonkama
l'aphe  baki  l'andi,  2  o  la  baimato  amodi  andikaki  ma  baphopho la  ma
nkangi indiyo; Madiya ondotangemakiBosi Mangadala, ondaki l'aphopho
nsambo  andolaki  m'otema  bonandi;  3  o  la  Yoana,  wadi  onda  Kudja,
bophadi onda toma tonda Elode, la Susana la ankina phala ondotanaki la
djomba indiyo.

4 Aki bolomb'ononene bon'anto ataanaka, banto ayakaki ele Yeso m'ola
l'ola. Ko Yeso ondatelaki nshawu mbo, 5 Buyi okendaki yuya yopho, ko
akiandi  wuyaka,  yopho emodi  bekweki  n'ompandje  bona mboka,  l'anto
baomimy'eko  l'akaka,  la  mpudu  inda  loola  iyokomak'eko.  6  La  yopho
emodi ekweki nda diyoko; ko aki beko esekwaki phwaphwa bek'enyelaki
L'oloko ond'eko esambaki bashi. 7 L'emodi ekweki nd'atei and'aeke; ko aki
baeke  wolaka,  bak'aphitaki  yopho.  8  Yopho  enkina  ekweki  na  motshi
ind'olotshi  l'aki  eko  wolaka  ko  elotshwa  yopho  boni  la  boni.  Akiandi
asangaka  baoi  ane  andi  ondasangelaki  mbo,  Ondoyadi  l'atoi  and  yoka,
kel'andi okaki. 9 Ko baeki banandi aoluwula mbo, Itshina ina nshawu ene
no? 10 l'andi ondasangelaki mbo, Baolokaya mpima ena inyo yeya baoi
anda aphemelo bona Nkhumundjeyi baolishama, aye el'ankina phe nko na
nshawu, mbo, Nda yena ko batenaki, o la nda yoka ko batophokwaki. 11
Koko, nshawu eyadi shene mbo, Bopho boyadi djoi ina Nkhumundjeyi. 12
Beko  n'ompandje  bona  mboka  beyadi  baoki  baoloka;  ko



phwaphwabotshuyi  aoyaka  diyophonola  djoi  ma  betem'endiyo,
baphoyimedya, baphoyikyama. 13 Beko nd'ayoko mbo, Baoiko baolamba
lolaka  la  boshadu  akiyo  w'okaka,  aye  iyo  baosamba  bedyo,
baolimdyaphele, aye nda wina bonda lomeka baoaphwa. 14 Beko ekweki
nd'atei anda baeke mbo, Baiko baoloka djoi ko asemb'iyo na mbok'endiyo,
baophekedyama nda bekekana o la  baoi anda diyonga la boshadu onda
lomo  lone,  ko  sheko  baphongya  nkula  yopho.  15  Ko  beko  bekeki  na
motshi ind'olotshi mbo, Baiko bale l'etema benda soosolo l'olotshi, akiyo
wokaka  djoi  ko  baolomba  l'otema  bophoko,  ko  iy'aphuduaki  yopo
l'otshidingano.

Tshapita 9.

1 Yeso eetaki bambeki bonkama l’aphe, akaaki boolo bpnd’iyo likotamela
bekali  bia  la  yettola banto ma nkangi.  2 Ande ondaasokolaki iyeekiaka
weeki  bonda  waphemelo  bona  Nkhumundjeyi,  la  nda  iyosiliaka
nkang’in’anto. 3 Ande aasangelaki ay’ande: Lotokatak’emba enda’okendo
aasemb’inyo.  Lotokata  bompaampango,  nkula  lisoke,  nkula  kpanga
y’atoko, nkula lofalanga. Lotoyaake nkula la’itoo liphe. 4 Nda loolu bia
londootshu’inyo,  luulama  nk’ako  elenge  nde  wiina  bon’inyo  yuulua.  5
Bane  baaphololongoe,  n’inyo  yiima  m’ol’oko,  lophomelaka  bakindo
seenda  nteki  eel’iyo.  6  Iyo  banduuluaki,  baotande  bola  l’ola,  bayeekie
weeki bosako bond’olotshi  la  baoshilie  nkang’in’anto wuuli  la  wuuli.  7
Nkumu Helode ookaki  baoyi  bia  baakelamaki.  M’ako ande okananaaki
phala,  laalika  baamoli  bakelaki  mbo:  Idjuanyi  oseetshua  m’eweli.  8
Bankina  ay’iyo:  Elidja  aeenya;  Bankina  ay’iyo:  Bomvutshi  boomoli
y’elengelenge oseetshua m’weli. 9 Helode ookelaki ay’ande: Idjuanyi, emi
ndoyotene botsha,  iya osoko oosooyaka la baoy’asoko bandookemi no?
Ako,  ande  aasaki  yueena.  10  Aaki  baakiand’otomaka  yuutaka,  iyo
baasangelaki  Yeso  baoyi  baakiyo  okelaka.  Ande  ondaakolaki,  ande
ookendaki  l’iyo  nd’ola  bon’onene  bond’et’iyo:  Betaniya.  11  Aye  aaki
belomba  y’anto  yeeyaka  djoy’aiko,  iyo  bandooyeelaki.  Ande
ondaalongolaki,  ande  oondaasangelaki  djoyi  linda  waaphemelo  bonda
Nkhumundjeyi;  ande  ondeetolaki  bane  baaki  laikomo.  12  Aaki  wiina
yaasaka  yiila,  bambeki  likumi  l’aphe  bayakaki  iyoosangela  ay’iyo:
Tshaangolaka banto bakende nd’ela bendiso, la na nkala indiso, bayuulame
phele, bayase toma tonda’ila, maane toyali nde n’ompandje. 13 Aye ande
odaansagelaki ay’ande: Laakaya toma tonda’ila. Iyo bandoutolaki ay’iyo:
Iso toyali  nko la  bemaka y’atoko iphe la  tonseese tophe:  apha nko iso
likenda iyosombela banto bane bia toma? 14 Iyo baki beele linunu litaano.



Ande oosangelaki bambeki ay’ande: Lauulia nd’elomba ben’anto bakumi
bataano,  bakumi  bataano.  15  Iyo  baakelaki  seeko,  iyo  bandauuliaki
iyauma. 16 Ande ookolaki bemaka y’atoko la nse iko iphe, ande oophalaki
baiso  nda  loola,  ande  ootshuakolaki  insonyi,  ande  onoombolaki.  Ande
ookaaki bambeki nd’iyo yaambia nd’oso bon’anto. 17 Iyauma baaleki, iyo
baakindaki. Bambeki baatongonaki litate liitshikalaki, iyo baaloliaki lisaka
likumi la’iphe. 18 Aakiande oyaaka yootshaka n’ompandje, bambeki baki
l’ande.  Ande  ondaouwolaki  ay’ande:  inyo  lkela  emi  ndjali  no?  19  Iyo
bandoutolaki  ay’iyo:  Idjuanyi  bobatizani;  bankina  likelaka  mbo  we
weende  Elidja;  bankina  ay’iyo:  Bomvutshi  boomoli  bend’elengelenge
ooseetshua m’eweli. 20 Ande ondauwolaki ay’ande: Iya inyo lokela mbo
emi  djali  no?  Petelo  ondoutolaki  ay’ande:  We  weende  Kilisito  enda
Nkhumundjeyi.  21  Ande  ondaikelaki  ay’ande:  Lotosangelake  banto
seesoko.  22  Ande  ooduutaki  yaasangela  ay’ande:  Liiyali  l’Osok’onto
linyookuama  phala  m’ele  lingambi  la  belombeeli  ben’enene  la  bakoti
y’enkanda.  Liiyali  l’ande  lidjaakema,  ande  aokeetolama  m’eweli  wiina
bond’isato.  23  Wook’ende  aolanga  lidjeela,  ande  ayaatone,  akole
bosong’onande ya ndekesanya wiina la wiina, andjeele. 24 Laalika bonto
bia ooanga lisaambela loomo loande aokotshueya. Aye bonto ootshueeya
loomo  lanande  m’otsh’onami,  aokyaasambela.  25  Nsongo  eko  eeyali
l’onto, nkula baokokaya motsh’ine bia, aye m’okongo aokoyaathsueeya la
liyaaphiita?  26  Bonto  bia  oondoka  nsonyi,  la  oondooka  baoyi  banami
nsonyi,  Bosok’onto  aokooka  lomi  nsonyi  aayakalomi’ande  laokumo
lonande mele la ndaokumo lond’Ise la baandjelo band’ekila. 27 Aye emi
ndoolosangela  soosolo  ay’emi:  baamoli  baninyo  baaneemi  ane
baphongowa  elenge  nde  baeena  waaphemelo  bonda  Nkhumundjeyi.  28
Betsho seenda muambi m’okongo bonda Yeso litephela baoy’asoko, ande
akolaki  Petelo,  Idjuanyi  l’Idjakoba,  ande  ooduulelaki  l’iyo  nd’okoto
iyootsha. 29 Aakiande oyaaka yootshaka, elongi enande eekalimuaki, etoo
endande  eeyaaki  phee  la  ngelingeli.  30  Lookolia,  beele  bephe  baki
liphololaka  l’ande.  Beele  bek’ephe  baki  nde  Mose  l’Elidja.  31  Iyo
bbenyaki ndaokumo lonande, baki liphololaka djoyi linda beweli benande
beekiande l’iyowa nda Yelusalema. 32 Petelo la bane baaki l’ande, baki
litshinuaki  l’ilo.  Aye  aak’iyo  osasimuaka  m’ilo,  iyo  baneenaki  lokumo
lonnade laona beele beiko bephe baaki l’ande. 33 Aaki beel’eko yaasaka
yiima  m’el’ande,  Petelo  oosangelaki  Yeso  ay’ande:  Nkumu,  lilekola
bolotshi iso litshikala nk’ond’oko. Asoko totonge tolombe tosato: indawe,
inda  Mose,  l’inda  Elidja.  Ande  atokandua  ene  eekiande  otephelaka.  34
Aakiande  otephelaka  baoy’asoko,  liingi  lindaakotamelaki;  Aak’iyo



yootshuaka nda  liingi,  iyo bandookaki  bopholu.  35 Nk’ako,  booke nde
lolaka ma liingi lokela ay’ako: Boonami anone, lokaka eesang’ande. 36
Aaki  lolaka  losoko  oshilaka,  beene  nde  Yeso  ayee  bomele.  Iyo
baatshikalaki wee, epha losangela nkula bonto djoyi liimoli  betshu’eko,
ma baoyi baakiyo yeenaka. 37 Bokie la nkesa, ak’iyo okitelaka m’okoto,
bolomba  bon’onene  y’anto  baakumanki  l’ande.  38  Djueele  loomoli
m’olomba y’anto oondusaki weeki ay’ande: Bombetsha, ndookoonda mbo:
OOphale  boonami  onda  djueele.  Ndootaki  nk’omele.  39  Oka,  bokali
yookandaka;ande litaatanaka. Bokali’oko yoobabanyaka n’anse elenge nde
aokemva  belelu.  Boko  bopooleese  faafa.  40  Emi  noondaki  bambeli
bandawe nd’iyo yyolia, bateeya yoolia. 41 Yeso ondoutolaki ay’ande: Aee!
inong’ine iipha la yiimelia, basi ndjeto la tengeengo, iyel’ikono iitshikala
lom’emi  l’inyo  laiphiki?  Yaka  phele  l’ona  oondoko.  42  Nk’akinde
ooyakaka, bokali bonoumbaki, bondoolengiaki boolo. Aye Yeso ooshiliaki
nkangi  end’iyan’a  mpowu ya  djueele  iko,  ande  ondouteyali  eel’ise.  43
Iyauma  baakamwaki  boolo  bonda  Nkhumundjeyi.  Aaki  banto  oyaaka
likamuaka  baoyi  bia  baakiande  okelaka,  ande  oosangelaki  bambeki
banande  ay’ande:  44  Baoy’ane  bootshue  nd’atony’aninyo,  laalika
Bosok’onto  aokoleesama  nd’akat‘an’anto.  45  Aye  iyo  batokandjua
djoy’aisoko. Liko liyaishamaki eel’iyo; M’asoko iyo bateeya. Iyo bookaki
bopholu  nda  youwola  djoy’aiko.  46  Iyo  baangolaki  liyauwola  n’onto
ooleki  bonene  nd’atenyi  bandiyo.  47  Aye  aaki  Yeso  yeenaka  nkanelia
indiyo, ande ookolaki iyan’a mpowu, ande onuemiaki ntutama l’ande. 48
Ande ondaasangelaki ay’ande: Bonto bia oolongola iyn’a mpowu ine nda
liina linami, ande amboonongola. Bonto bia oonongola, aokolongola one
ookimi otomaka, laalika one ooleki itshila nd’atenti baninyo, ande ooleki
bonene.  49 Idjuanyi  oonoamboliaki  ay’ande:  Nkumu, iso teenaki  bonto
oolia bekali nda liina lindawe; aye iso tooloophekia, laalika ande aphoyali
bonto  ookoyeela  ande  l’iso.  50  Aye  Yeso  ondouyeyaki  lolaka  ay’ande:
Lotoophekiake. Bonto one oopholotone ayali nda wuuli boninyo. 51 Aaki
ben’ande  likolama  nda  loola  otutamaka,  ande  ootshingingalaki  liphala
elongi  nda  Yelusalema.  52  Ande  oosokolaki  likima  bos’onande.  Iyo
baakendaki,  iyo  baaketaki  nd’ola  bond’asi  Samaliya  nd’iyophongela
baoyi.  53  Iyo  batoolongola  laalika  elongi  enande  eki  iyophalaka  nko
Yelusalema.  54  Aaki  bambeki  banande  Idjakoba  l’Idjuanyi  yeenaka
seesoko, iyo bandouwolaki ay’iyo: Nkolo, we lilangaka iso lisanga djoyi,
nda  tshaa  likitela  ma  loola  nda  toko  yaatshumba?  55  Aye  ande
ookalimuaki,  ande  ondaaphangolaki.  56  M’ako  iyo  baakendaki  nd’ola
bonkina. 57 Aak’iyo ookendaka na mboka, bont’omoli oosangelaki Yeso



ay’ande: Emi ndookokoyeela nd’aphole bia,  booyiwe ookende. 58 Yeso
ondoosangelaki ay’ande: Mbolo iyali l’aphoku, mpulu inda loola iyali la
baumvu, aye Bosok’onto aphoyali la wuuli bonda yeetsha bontsh’onande!
59  Aye  ande  oosangelaki  bont’onkina  ay’ande:  Ondjeele.  Ande
ondoosangelaki  ay’ande:  Nkolo,  imelia  n’emi  likenda  phele
iyokund’Apha.  60  Aye  ande  ondoosangelaki  ay’ande:  Tshika  belio
bakundaki  bain’iyo  belio.  Aye  we,  kenda,  ootshaanganyaka  djoyi  linda
waaphemelo bona Nkhumundjeyi. 61 La onkina ookelaki ay’ande: Nkolo,
ndookokoyeela, aye imelia phele ndoosasane l’ane baayali okami. 62 Aye
Yeso  ondoosangelaki  aya’ande:  Nkina  bonto  aok’ila  loo  nda  lipheko
liisuma  ngombe,  nkin’ande  yeefa,  ande  aphokoke  yootshua  nda
waaphemelo bonda Nkhumundjeyi.

Tshapita 10.

1 Aaki  baoy’asoko olekaka,  Nkolo  oosonaki  bankina  bakumi nsaambo,
ande ondaatomaki baphe, baphe bos’onande nd’ela bia la nd’aphole bia
baakiand’olangaka  likenda.  2  Ande  ondaasagelaki  ay’ande:  Toma
tonaimuka toyali phala, aye baakamba bayal’isali; asoko lootsha nkhumu
enda  toma,  n’ande  lilosokolia  bakambi  nda  toma  tonande.  3  Lokenda,
phala phele,  ndoolotoma nko seenda baana band’enkoko nd’atenyi bana
nkoyi. 4 Lotokatake lisoke, nkula sambata. Lotosasake bonto na mboka. 5
Nda loolu bia lontootshua inyo, lokelaka boso bonda yoola iy’inyo: Wee
eyale nda loolu lone. 6 Nkina boon’onda wee ayali nkooko, wee eninyo
eekosaambela  eel’ande.  Nkina  laako,  wee  eninyo  ekuuta  eel’inyo.  7
Lotshikalaka nda loolu loko.  Loyaaka lileeke,  loyaaka limelaka ene bia
eeyal’alo  iyo  lilokaaka,  laalika  bokambi  ookoki  yaaya  lifuto  linande.
Loteetetake nda loolu la loolu. 8 Nd’ola bia bookit’inyo, aalolongol’iyo,
loleeke  toma  toonaambia’iyo  nd’os’oniyo.9  Loshiliaka  nkangi  in’anto
baayli’ako. Laasangelaka mbo: Waaphemelo bonda Nkhumundjeyi boyee
ntutama l’inyo. 10 Aye nd’ola bia bond’otshua’inyo, wookeende bas’ola
batololongola,  lokendaka nd’ensese  bend’oko losangaka ay’inyo:  11 La
boutshu bond’ol’oninyo, book’iso yuyaka nd’ekolo bendiso, toolotitolia.
Aye lolembetelaka mbo: Waaphemelo bonda Nkhumundjeyi bootutama. 12
Emi ndoolosangela ay’emi: Wiin’oko, eelo end’ol’osoko eekolekola enda
Sodoma. 13 We Kolazina, eelo eyoyi eele we! We Betesayida, eelo eyoyi
eele we. Etoyaaka mbo baoyi banda yoolo baakelamaki nd’atenyi bandawe
batokelama  nda  Tula  la  Sidona,  tshik’iyo  baokalimola  betema  elenge;
tshika buuli l’asosa nd’etoko. 14 Aye wiina bondailombolia lomi banto,



eelo en’inyo ekolekola enda Tula la Sidona. 15 La we, Kapelenawuma,
bakokinde  likuulelia  nda  loola?  Baokokokitelia  nd’olimo  bonda
langalanga.  16 One oolookela,  aondokela;  one  oolotoma,  aontoma;  one
oontona, aotona one oontomaki. 17 Bakumi nsaambo bako buutaki l’osalu.
Iyo bakelaki  ay’iyo: Nkolo,  l’eekali  bamboolembetela  liina lindawe. 18
Aye  ande  ondaasangelaki  ay’ande:  Emi  neenaki  Satana  akpa  ma  loola
seenda  bomaamali.  19  Looka,  emi  ndoolokaya  boolo  bonda  yiikamela
ndjua  la  tonsalaankata,  la  nd’alika  boolo  bia  bonda  baalotona.  Laako
l’emba eelokelela bobe. 20 Aye lotoyaake l’osalu laalika bekali beelokela,
loyala  l’osalu  laalika  bain’aninto  baokotama  nda  loolo.  21  Nda
wiin’osoko,  Yeso  aki  l’osalu  eele  Ephopho end’Olotshi.  Ande  ookelaki
ay’ande: Apha, nkolo ya loola la motshi, ndookophika, laalika we oliisha
baoy’ane eel’anto bana mpima la’isalo, aye osaishola eele baan’a mpowu.
Ee, Apha, laalika boopho boiko booki lolango londawe, laolango londawe
loopha l’iyeli.  22 Apha aondeesela  toma bia.  Lak’onto  ondeeya boona,
nk’Apha. La, lako’onto ondeeya Apha, nko boona, m’ako nde eeyali la
boona nda yootshumia bonto bia oolang’ande. 23 Aye ande ookalimuaki
eele bambeki, ande ondaasagelaki nd’iseke ay’ande: Baiso baneena baoyi
baneen’inyo bayali  l’insonyi,  24  Laalika  bamvutshi  phala  la  baa  nkolo
y’ela baasaki yeena baoyi baneen’inyo, aye iyo bataeena; iyo balangaki
yooka  baoyi  bandook’inyo,  aye  batooka.  25  Oka,  boeyi  bonaingembe
boomoli oneemalaki, ande oomekaki Yeso ay’ande: Bombetsha, eekel’emi
nda yaaya loomo lond’otshuako? 26 Yeso ondaouwolaki ay’ande: Ekono
eekotshi  naingembe?  We oyali  yaalolaka  seleko?  27Ande oonduuteyaki
lolaka ay’ande: Langa Nkolo Nkhumundjeyi l’otem’ondawe bia, la loomo
londawe  bia,  la  boolo  bondawe  bia,  la  mpima  endawe  bia;  la,  langa
windawe seeyaalangawe. 28 Ande ondoosangelaki ay’ande: Bolotshi esiwe
osanga.  Yaaka  likelaka  seesoko,  we  ookoyala  la  loomo.  29  Aye  ande
oolangaki  liyaalongia;  ande  onduuwolaki  Yeso  ay’ande:  Oko  ooyali
wiinami no? 30 Yeso ondoutolaki ay’ande: Bonto omoli aki iyokendaka
ma  Yelusalema  nd’Idjeliko.  Ande  ondootshuaki  nd’akata  banda
baayodjaakane l’iyophonolaka banto toma. Iyo bandoososolaki litoo, iyo
bandookulaki,  iyo  bandootshikaki  iimba  nd’ateny’iiko  l’eweli.  31
Bolombeli  boomoli  ak’iyokendaka  na  mbok’esoko,  aakiande  yueenaka,
ande  oolekaki  n’ompandje  onkina.  32  La,  bosi  Lewi,  aakiande  okitaka
nda’iphole’aisoko,  aakiande  yueenaka,  ande  oolekaki  n’ompandje
bonkina.  33  Aye  bosi  Samaliya  omoli,  ak’iyokendaka  wuuli’oko,  ande
ookitaki nda’iphole liikiande, aakiande yueenaka, ande ondookak’iseyi. 34
Ande ootutamaki l’ande, ande onoomnaki mpota, uuteya baana la nsali na



mpot’iko.  M’ako ande ondooaphiaki na nyama endande, ande ooyakaki
l’ande aayali’iyo yuuilaka baphaya. 35 La wuuli’a nkesa, ande ondooliaki
denaliyo  liphe,  ande  okaaki  nkolo  ya  uulamelo  end’aphaya,  ande
ondoosangelaki  ay’ande:  Wootomanyaka.  Aanduuta  lomi’emi,  emi
ndookokokaya ene bia eetshueya lomi we nd’otsha bonande. 36 Eele bonto
ondootshuaki  nd’akata  ban’anto  band’obe,  okono  ookanelia  we,  ooyali
wiin’ande nd’atenya banto’asoko basato? 37 Ande ookelaki ay’ande: One
ondookaki  iseyi.  Yeso  ondoosangelaki  ay’ande:  Kenda,  la  we,  ookele
phiophio. 38 Aak’iyo ookendaka na mboka; Yeso ookitaki nd’ola boomoli.
Luumoto loomoli, liina liande Mata, ondoolongolaki okande. 39 Ande aki
la boona nyango onda luumoto, liina liande Maliya, onduulamaki nd’ekolo
benda Nkolo  ookolia  lolaka  lonande.  40 Aye Mata  akanaanaki  l’olemo
phala,  m’ako  ande  ooyakaki  eele  Yeso,  ande  ondoosangelaki  ay’ande:
Nkolo, we opheye mbo: Nkaan’enami ambonsosolia bolema nk’emi mele?
Sangel’ande  ayake  iyontana.  41  Aye  Yeso  ondoutolaki  ay’ande:  Mata,
Mata, we oolekola liyaakanaanya la liyaeny’elo nda baoyi phala, 42 Aye
djoyi  liphoko  liiyali  mpekpa,  Maliya  amboosona  wuuli  bond’olotshi,
wwuli’oko bophute liphonolama eel’ande.

Tshapita 11.

1 Yeso  aki  yootshaka  nda’iphole  liimoli.  Aakiande  osiliaka,  bombeki
bonande boomoli  ondoosangelaki  ay’ande:  Nkolo,  oteekie  nda  yootsha,
seeki  Idjuanyi  weekiaki  bambeki  banande.  2  Aye  ande  ondaasangelaki
ay’ande: aayali lomi inyo yootshaka, loyaaka likela ay’inyo: Apha, liina
lidawe  liyale  ekila.  Waaphemoelo  bondawe  boyake.  3  Otokaake  toma
tonda’ila tonda wiina la wiina. 4 Otophophelie bebe bendiso, laalika iso
toyali  liphopheliaka  bonto  bia  ooyali  l’iso  la  djoyi.  Totokitshake  aayali
bemekano. 5 Yeso ondouwolaki ay’ande: Okono nd’atenyi baninyo ooyali
l’isoke,  aaken’ande  eel’ande  n’am’otsho  iyoosangela  mbo:  Isoke,
onsombie  kpanga  y’atoko  itaano:  6  Laalika  isoke  inami  iimoli  aoyaka
m’akendo, emi mpoyali mpula l’emba enda yookaya, 7 Aye one ooyali nda
loolu, akoutola ay’ande: Onambie wiiyiiyo, mboolipha lokuke, baan’anami
bayee  na  ntange,  emi  mpute  yeeya  yeetshua  nd’iyokokaya  toma?  8
Ndookosangela ay’emi, nkul’ande aphong’etshua nd’iyokaya toma laalika
ande  ayal’isoke  inande,  aye  ma  wiyiiyo  bonande,  ande  aokeetshua,
aokookaya toma bia tond’as’ande. 9 Emi ndoolosangela ay’emi: Lootsha,
baokolokaya; l’asa, lokeena, lokokola, baokololiphola. 10 Laalika bonto
bia ooyali  yootshaka, ayali lilongolaka; ooyali yaasaka, yeenaka; ooyali



likokolaka, baokoolipholaka. 11 Bont’okono nd’ateny’aninyo ooyali l’ise,
ookoka boona yootsha nse, aye ande aokookaya ndjua nda’iphole lin anse?
12 Nkula ande yootsha bokele, aye ande aokookaya isalaankata? 13 Asoko
nde,  nkina  iyo  banto  band’ebe  yeeyaka  likaya  ban’an’inyo  bekaakaya
bend’olotshi,  Iso  eninyo  eeyali  nda  loola  aphongolekola  likaya  bane
bandootsha  Ephopho  end’Olotshi?  14  Yeso  aki  yooliaka  bokali  bonde
loomo.  Aaki  bokali  woolaka,  bosi  lokishi  ootephelaki,  m’ako  belomba
y’anto baakamwaki.  15 Aye baamoli  baakelaki  ay’iyo:  La boolo  bonda
Belezebula, nkumlu end’ekali nde eeyaliande yooliaka bekali. 16 Bankina
ban’omekaki,  iyo  bandootshaki  nemba  eeyali  ma  loola.  17  Aye  ande
ondeeyaki  nkanelia  ind’iyo;  ande  ondaasangelaki  ay’ande:  Waaphemelo
bia  bondaatshua,  bookophitana;  nkhumbo  bia  endaatsha,  eekopka.  18
Nkina la Satana aatsha, seeleko eetshikala waaphemelo bonande? Laalika
inyo lookela mbo: La boolo bonda Belezebula nde mbondooli’emi bekali.
19 Nkina em’osoko oondoolia bekali la boolobonda Belezebula, iya baana
ban’inyo bayali yooliaka nda boolo bokono? Asoko iyo baokoyala tosushi
toninyo. 20 Aye, nkina emi yooliaka bekali l’osayi bonda Nkhumundjeyi,
ayawe  waaphemelo  bonda  Nkhumundjeyi  booyala  eel’inyo.  21  Aye
aatomanya lomi  nkolo ya mpamba loolu lonande,  alotshi  toma tonande
ya’itaa,  toma  tonande  tookoyala  wee.  22  Aye  andookulumola  onkina
ondooleki  boolo,  ande  aokookpeeya.  Ako  one  ookpeeya  aokoophonola
beloto benda’itaa  bia  beekiande yeekamaka,  aokopapha toma tookiande
yoophonolaka. 23 Opha l’emi eteny’iphoko aontona. One oophosanganye
l’emi  toma  ootshaanganya.  24  Aaki  bokali  yoolaka  meel’onto,  boko
litanemaka  la  baowa  baapha  l’ashi,  boyaase  uutshelo.  Nkina  boko
bophotane,  boko  bookokela  mbo:  Emi  ndokuuta  m’akimi  yoolaka.  25
Aandiit’oko,  boko  bootana  ndjali  phetoophetoo  la  mboophongama.  26
Asoko boko bookokenda, bookotshua iyokolola bekali benkina nsaambo
beelaki  bobe;  baokootshua,  baokuulama  nkooko.  Asoko  baoyi
ban’ont’osoko baokolekola band’oso bobe. 27 Aaki Yeso oyaaka lisangaka
baoy’asoko, luumoto loomoli l’olomba y’anto oonduusaki weeki ay’ande:
Botema bookotaki, la baele baakiwe olomaka bayali l’insonyi. 28 Aye ande
ookelaki ay’ande: Soosolo, bane bandookolia djoyi linda Nkhumundjeyi,
la baakela nde baayali l’insonyi. 29 Aaki belomba y’anto oyaaka litaanaka
eeyali  Yeso,  ande  onaangolaki  yaasangela  ay’ande:  Inongo  ine,  loyali
inongo ind’obe. Iyo baokaasa nemba, aye baphongaakaya nemba enkina,
nko nemba end’Idjoona. 30 Seeki Idjoona oyaaka nemba eel’asi Niniva,
seeko nde seeyala lomi Bosok’onto eel’anto banda innong’ine. 31 Nkolo
y’ola enda luumoto enda lolo lond’ekeli aokeemala ndaolomboliama l’anto



banda inong’ine, iyo baphongoyala l’elonga, laalika ande ayakaki m’asuka
motshi,  nd’iyooka  mpima  enda  Solomona.  Lophala,  ooleki  Solomona
ayali’ane.  32  Basi  Niniva  baokeemala  wiina  bond’elombo  la
ban’inong’ine,  inong’ine  baokokpa  l’oloko  laalika  basi  Niniva
baokalimola  betema  aak’iyo  wookaka  seeki  Idjoona  yaasambishaka?
Lophalaka, ooleki Idjoona ayali’ane. 33 Lak’onto oophetsh’itshua, n’ande
yaambia  ndo’ise,  nkula  n’anse  ya  aambielo,  aye  ande  yaambiaka
n’ambielo, laalika bandootshua beene seephet’iko. 34 Liiso lindawe nde
lliyali  itshua  inda  djoonge  lindawe.  Wook’ende  liiso  lindawe  liyooyala
bolotshi,  djoonge  lindawe  liyooko  yala  seend’ononyi  dond’itshua.  Aye
aayali’aiko bobe, la djoonge lindawe liyookoyala nko wiilima. 35 Asoko
phala nkina bononyi bond’itshua nde booyali nda djoonge lindawe, apha
wiilima.  36 Asoko, nkina djoonge kindawe liyoolola l’ononyi,  liphoyali
nda wuuli bonda tshuu, liko liyokoyala bononyi, seend’itshua iikophetela
l’ononyi  bonda  ngaingai.  37  Aaki  Yeso  oyaaka  litephelaka,  Bofalise
boomoli ondueetaki n’ande iyola baumba okande. Aye ande ondootshuaki,
ande  onduulamaki  na  mesa.  38  Aaki  Bofalise  yeenaka  seesoko,  ande
ookamwaki, laalika ande atookia bakata boso bonda’ila baumba. 39 Nkolo
ondoosangelaki  ay’ande:  Inyo  bafalise,  loyali  yookiaka  n’andja  banda
likofu  la’ilonge,  aye  nd’etenyi  beninyo,  eelola  too  l’osulu  la  baoyi
band’obe. 40 Inyo loyali tueteetshi! One onaangaki n’andja ataanga nde la
nd’etenyi?  41 Aye aakay’inyo banto  toma l’iseyi,  laakaya toma tooyali
nd’etenyi. Lophalaka, toma bia tokeela phetoophetoo. 42 Aye eelo eyoyi
eel’inyo Bafalise! Laalik’inyo loyali lileesaka empuli y’onkama enda toma
bia tonoon’inyo, bensoonsole, la nkas’inkina bia, aye liphile litenola likoka
nd’iyeli  laolonga lona Nkhumundjeyi mpima. Eyali  bolotshi  inyo likela
baoy’ane,  aye  apha  yaambia  baoyi  baaki’oso.  43  Eelo  eyoyi  eel’inyo,
Bafalise!  Laalika  inyo  lilangaka  liteetenyi  lind’oso  na  mbulu
in’aimemieelo, l’iyo lilosasa laokumo na mboka. 44 Eelo eyoyi eel’inyo!
Laalika inyo loyali seenda likundo lipheeyne nda baiso, likendaka nd’aliko
banda’iko, aya iyo bapheeye. 45 Bont’omoli ondeeya lingembe ondutolaki
ay’ande: Bombetsha, aasangawe djoy’aisoko, wee oototola l’iso. 46 Yeso
ookelaki ay’ande: Eelo eyoyi la eel’inyo, band’eya lingembe. Laalika inyo
yaaphiaka bolito boophokoke litoliama nd’asoko ban’anto, aye inyo mele
lophokate belito’eko nkula l’osayi. 47 Eelo eyoyi eel’inyo. Laalika inyo
litshimelaka  bamvutshi  likundo,  baiso  baninyo  yaadjaakaka.  48  M’ako
inyo loyali temonyi, inyo yiimeliaka baoyi baaki baise baninyo likelaka,
laalika iyo bandaadjaakaki, eya inyo losaatshimela likundo. 49 Lika liiko
liiki  mpima  enda  Nkhumundjeyi  okelaka  ay’ande:  Emi  ndookosokolia



bamvutshi la’ikima. Iyo bokodjaaka baamoli,  baokaenya djeelo. 50 Ako
nde bolongo bia boonduteyamaki m’aangolelo enda motshi, boyali djoyi
lin’inongo  ine.  51  M’olongo  bond’Abele  elnge  nde  bonda  Zekaliya,
ookiyo  odjaakaka  nd’etanya  edjaakelo  la  ememieelo.  Soosolo
eelosangel’emi mbo: Eende djoyi linda inong’ine. 52 Eelo eyoyi eel’inyo,
band’eya  lingembe.  Laalika  inyo  loophonola  boona  iyan’a  fungola
end’esalo.  Inyo  mele  lotootshua,  aye  inyo  loosuka  bane  band’asaki
yootshua. 53 Aaki Yeso yoolaka ma nkooko, bakoti y’enkanda la Bafalise
baanangolaki yueenga la mpanba, balangaki yootephelia baoyi phala. 54
Iyo bandootombaki nda likola djoyi liikokiande lisanga.

Tshapita 12.

1 Nda wiin’osoko, aaki banto otaan’aka linunu la’inunu, elengde nde iyo
limatanela  nd’ekolo,  Yeso  oonaagolaki  lisangela  bambeki  ay’ande:
Leefaka  iphulia  inda  Bafalise,  eko  eeyali  lokeso.  2  Laak’emba
eekukamaki, eephongeenya lomi. Lako la eend’ishi, eepheenyane. 3 Asoko
baoyi  bia  baak’inyo  osangaka  nda  wiilima,  baokookana  lomi  nd’iyane.
Baoyi  baak’inyo  oyaaka  lisangaka  tonsimo  na  mbulu  ininyo  y’etenyi
baokeekiama lomi weeki na nsamba ya mbulu. 4 Emi ndoolosangela inyo
baayali tosoke tonami ay’emi: Lotookake bane badjaaka baonge bopholu,
m’okongo iyo bapheeye likela djoyi linkina. 5 Aye emi ndookoloopholia
one ookok’inyo yooka bopholu: Looka one ooyali la mpamba enda yuusa
banto  naingonga  ya  tsha  m’okongo  bonda  yaadjaaka  bopholu.  6  Iyo
baphosombie nde tophulu totaano falanga iphe? Aye laako ophoko ondiyo
oondoophelama  nda  baiso  banda  Nkhumundjeyi.  7  La  yoongi  y’ayo
beeyali nd’etsh’endiyo yaalolamaka bia. Lotookake bopholu: Inyo loleki
tophulu  phala  botshiya  boolo.  8  Emi  ndoolosangela  ay’emi:  Bonto  bia
ooniimelia  Bosok’onto,  la  Bosok’onto  aokoiimelia  boso  bon’andjelo  la
Nkhumundjeyi. 9 Aye bonto oonaangana Boona on’onto, kaoku’aangana
nd’oso  bon’andjelo  la  Nkolo.  10  Bonto  bia  ootephela  djoyi  lind’obe
nd’otsha bonda Bosok’onto, baokoophophelia. Aye bonto ootola Ephophoe
end’Olotshi,  baphoophophelie.  11  Nkina  baoyaka  l’inyo  nd‘oso  bonda
limemieelo,  laingambi  la  baaphala  bola,  la  bane  baatenola  beloko,
lotoyaakananyake mbo: Iso tootephele alo seeleko? 12 Laalika Ephopho
end’Olotshi aokoleekia baoyi ban’inyo iyosanga wiin’oko. 13 Bonto omoli
m’olomba  y’anto  ondoosangelaki  ay’ande:  Bombetsha,  sangela  boona
ngoya  akaphe  l’emi  baumba  baaki  apha  otshikaka.  14  Aye  ande
oondouwolaki  ay’ande:  Djueele,  oondilaki  botenoli  bonda’ikoka  nkula
bokaphi ya baumba nd’aliko baninyo no? 15 Aye ande oondoosangelaki



ay’ande:  leefaka  boluleeli  ya  baumba  bia;  Laalika  loomo  lon’onto
lophoyale ma baumba phala baayali l’ande. 16 Ande oondooteelaki nsawu
ay’ande: Motshi inda bosi likondja omoli iyyoliaki toma phala. 17 Ande
ookaneliaki mpima nd’otema ay’ande: Emi likelak’ane seeleko? Laalika
la’eteetenyi en’emi litomanya toma tone tokami? 18 Aye ande, ookelaki
ay’ande: Ndookokela seene: Ndookotshaangola toteetenyi tone ta tosali,
ndookotonga  liteetenyi  lin’enene,  nkina  naambiaka  toma  tonami  bia
nkooko.  19  Ndookosangela  botem’onami  ay’emi:  Botema  ee,  yaaka
lileeken  yaaka  limelaka,  yaaka  lisalanganaka.  20  Aye  Nkhumundjeyi
ondoosangelaki  ay’ande:  Botshila  ee,  baokkotsha botem’ondawe l’otsho
bonda wiin’one. Asoko toma tone tooyaaphongelawe toyal’alo tona no? 21
Seeko  nde  seeyali  banto  ooyaatonayelia  toma,  oopha  laikondja  eele
Nkhundjeyi.  22  M’ako  Yeso  oosangelaki  bambeki  ay’ande:  Seene  nde
seelosangel’emi: Lotoyaakanyake nd’otsh’onda nyomo ininyo ay’inyo: Iso
tolaalo  nke?  Nkula  nd’otsh’onda baonge baninyo ay’iyo:  Iso  toloot’alo
nke? 23 Laalika loomo loleki baumba banda’ila, djoonge lileki litoo. 24
Lophala  phele  mpulu:  Baphoone,  baphomuke,  baphoyali  l’eeliko.  Aye
Nkhumundjeyi yakaaka tonda’ila. Inyo lopholeki nde mpulu mpekpa eele
Nkhumundjeyi?  25  Bont’okono,  nd’atenyi  baninyo,  nkul’ande
liyaakanaanya,  ookoki  yuulelia  betsho  benande  nkula  iyema  isali?  26
Seeko,  nkina  inyo  lopheeye  likela  iyooyoyi  ind’isali,  djoyi  likono
liiyaakanaanya  inyo  nda  baoyi  bankina?  27  Phala  phele  balembo
seendoolaako,  abko  baphokambe  bolemo,  baphokele  litoo;  aye  emi
ndoolosangela  ay’emi:  nkula  Solomona  ndaokumo  lonande  bia,  atolota
seenda lilembo liimoli  nd’atenyi bandiyo. 28 Aye, nkina Nkhumundjeyi
lilotshaka  bailo  baayali  nd’oswe,  baayali  wiin’one,  aye  lom’a  nkesa
baokuusama  nd’iyoto,  ande  aphongolekola  lilolotsh’inyo,  basi  yiimelia
lind’itshila? 29 Lotaasake enda’ila nkula enda’ilota. Lotoyaakananyake. 30
Laalika ngili ina motshi yaasaka baumb’asoko bia, aye Iso eninyo yeeyaka
mbo inyo lisambaka toma tosoko. 31 Aye inyo laasaka boso waaphemelo
bonande,  m’okongo  baumb’asoko  baokoyala  baninyo.  32  Lotookake
bopholu, inyo botonga y’enkoko bond’isali,  laalika Iso eninyo lilangaka
lilokaya  waaphemelo.  33  Losombia  eeyali  l’inyo;  Lokaaka  banto  toma
l’iseyi. Loyaakelaka basoke baaphoyale lomi bephofu, la etomanyelo enda
loola,  eephoshile,  wuuli  boopha  liiya  okite,  wuuli  boopha  ndeleelia
ophiite. 34 Laalika aayali etomanyelo eninyo nde aayala betema beninyo.
35 Loolotaka bensenge nda benkeke beninyo, lophetsha totshua toninyo.
36  Inyo  mele  loyaaka  seenda  banto  baalila  nkumu  endiyo  aayaka
lomi’ande nda’ilambo linda’iyala. Seesoko aayaka lomi’ande, aaphomela



lomi’ande  nda  wiiso,  lookoliphola  faafa.  37  Bakambi  bako  baokoyala
l’insonyi  aayaka  lomi  nkumu  endiyo,  andaamtana  lomi’ande  beena.
Soosolo eelosangel’emi: ande aokolemba bonsenge, aokaulia na mesa. 38
Nkina ande aokoyala aandaalia iyo baiso mbala end’iphe, nkula end’isato,
ande yaatanaka seeko, iyo baokoyala l’insonyi. 39 Aye inyo yeeyaka mbo:
Nkolo  ya  loolu,  ateeya  wiina  booyaka  bos’iya,  tshika  ataalia  baiso,
atototshika  loolu  lonande  nd’iyo  litongona.  40  L’inyo,  loyaaphongaka,
laalika Bosok’onto aokoyaka nda wiina booph’inyo okanelie.  41 Petelo
aonduuwolaki Yeso ay’ande: Nkumu, nsawu esoko, otootela nk’iso, nkina
banto  bia?  42  Nkumu  oosangaki  ay’ande:  Botomanyi  bokono  booyali
l’itshili la mpima, boonaambia nkumu enda loolu lonande nd’alika banto
baayali nda loolu, nda yaakaphelaka toma tonda’ila nda wiina boko? 43
Bokambi  bosoko  aokoyala  l’insonyi  aayaka  lomi  nkolo  endande,
aandootana  lomi’ande  akela  seeko.  44  Soosolo  eelosangel’emi  ay’emi:
Ande aokuaambia nd’alika ene bia eekatsh’ande. 45 Aye aakela bokambi
boko  nd’otem’onande  ay’ande:  nkolo  enami  aphoyoyi  faafa;
anaangol’ande likula bekambi bend’eele l’enaimato, la lileke la limelaka la
liwaaka la baana; 46 Nkolo y’onkambi bosoko aokoyala wiina boophande
yuumbele  mpima  la  boophandookenelie.  Ande  aokookula  boolo,  la,
aokwambia nda wuuli bond’asi bophelia. 47 Bokambi boko, boondeeyaki
seeki  nkolo  enande  olangaka,  ootophongaki  toma  tonande,  ootokelaki
lolango londa nkolo anande, aokokulama phala. 48 Aye one oonteeyaki,
ookelaki  baoyi  baakokiande  likulama,  aokokulama  iyema  isali.  Bonto
biaoosiyo okaya toma iimaka, baokootsha phala. La one bia ookatsh’iyo
toma tooleki, baokootsha phala. 49 Ami ndjak’ende iyiila tshaa na motshi.
Aye  eekelaalo  emi  nkina  toopheta?  50  Ami  jdali  la  eokieelo  en’emi
yookiama. La, emi ndjali la djoyi linda beonene elenge nde ekoka nde eko
eekoka.  51  Onyo  lokanelai  mbo:  Emi  ndjakaki  iyokaya  banto  wee
n’amotshi? Emi ndoolosangela ay’emi: Laako. Emi jdakaki nde iyolenola
banto.  52  M’etamb’ene,  banto  bataano  nda  loolu  lophoko bakokolenua
basato ane, baphe mpeene; baphe ane, basato mpeene. 53 Iyo baaokolenoa:
Ise la boona, boona onda djueele l’ishi; nyango y’one la boona ondande
onda luumoto, boona onda luumoto la nyango, bokilo bonda luumoto la
waali y’onande. 54 Ande oonduutaki lisangela belomba y’anto ay’ande:
Aayal’inyo yeenaka liingi liyooyaka ma wuuli bond’ekieelo ya wiina, inyo
loyali  likelaka  faafa  ay’inyo:  Mbula  eeyaka,  aye  eko  liyakaka.  55
Ayali’inyo yeenaka lompoopo ma wuuli bonda lolo end’ekeli, inyo loyali
likelaka ay’inyo: eyali’alo iyane ind’olo, eko liyaaka seeko. 56 Inyo basi
lokeso, inyo yeeyaka likandjua elongi enda motshi la enda loola, aye inyo



lophokandjue band’etshu’ene na nke? 57 Djoyi likono liphinyo olombolie
ene eeyali bolotshi? 58 Aakendawe nd’elombo we l’one oombokofundaka
eele tosushi, oshiliaka l’ande na mboka, laalika aphoiyokotomba eele one
ooleki,  la  one  ooleki  iyokoleesa  eele  botomanyi,  la  botomanyi  iyokiila
naonkandju. 59 Emi ndoolosangela ay’emi: We ophongoola ma nkooko,
nko we oofuta lofalanga lond’esuka.

Tshapita 13.

1 Banto  baamoli  baki  nkooko  nd’etamb’eko,  basangelaki  Yeso  ay’iyo:
Pilata  aosweenya  bolongo  bond’asi  Ngalile  baamoli  la  bolongo  bona
nyama ind’iyo iik’iyo odjaakelaka Nkhumundjeyi.  2 Ande ondauwolaki
ay’ande: Inyo likaneliaka mbo basi Ngalile basoko baleki bankina bebe
laalika  iyo baonyokwama seesoko?  3 Emi ndoolosangela  ay’emi:  Apha
seesoko.  Aye,  wook’ende  inyo  lophokalimole  betema,  lookowa  iyeli
iphoko l’anto’asoko. 4 La banto baiko bonkama la nuambi, baawaki aaki
etshutshu  enda  loolu  lond’aliko  londa  Silowama  yaakpelaaka:  Inyo
lokenelia ne mbo iyo baleki banto bia baanduuli nda Yelusalema bebe? 5
Emi ndoolosangela mbo: Laako. Aye, wook’ende lophokalimole betema,
inyauma lookowa nk’iyel’iko.  6  Yeso ondaateelaki  nsawu ene  ay’ande:
Bont’omoli  aki  l’osongo  y’osawu ndaisala  linande.  Aakiande  ooyakaka
iyophala nkina bootshua mamo, atotana la’omamo. 7 Ande oosangelaki
botomanyi  bonda’isala  ay’ande:  Phala  phele,  eyee  mbaum’asato
baasim’oyaka  iyophalaka  nsawu  nd’osawu’one,  mpotane.  Kotaka
bosawu’one,  boko  bokola  liphole  bokolaakola  na  nke?  8  Botanyi
oondo’uteyaki lolaka ay’ande: Nkumu ee, ambia phel’oko luuma’ine, emi
noongophusa  n’anse  la  yaambia  ntomi  m’ako.  9  Wook’ende  bototshua
mamo  luuma  l’iyoyi,  asoko  bolotshi.  Nkina  bototshua  mamo  nkina
oyakaka  lomi  iyokota.  10  Ande  aki  yeekiaka  banto  nda  loolu  loomo
lon’ememieelo wiina bond’ekila. 11 Looka, luumoto loomoli, ooki l’okali
bondo’ilaki bolema mbula likumi la muambi aki ako. Ande oosunamaki
sunee,  ateeya  lisunua  nkula  iyema.  12  Aaki  Yeso  yueenaka,  ande
onduetaki,  ande  ondoosangelaki  ay’ande:  Luumoto,  wee  ootshungba
m’elem’endawe.  13  M’ako,  ande  ondo’aphiaki  bakata;  lak’elenge,
luumoto oosunuaki,  ande ookumiaki Nkhumundjeyi.  14 Aye, botomanyi
bonda loolu lon’ememieelo ondookaki nkele laalika Yeso aetola bonto ma
nkangi  wiina  bond’ekila.  Ande  oosangelaki  bolomba  y’anto  ay’ande:
Betsho  botowa  beyali  beephomba  banto  likela  belemo’end’iyo.  Asoko
nd’etsho  besoko,  loyaaka  lidjaakaka,  loyaaka  liyaatutaka,  apha  wiina



bond’ekila.  15  Aye  ande  ondoutolaki  ay’ande:  Inyo  basi  nkeso!
Bont’okono  nd’ateny’an’inyo  oophotshungole  ngombe  enande  nkula
mponda enande m’eteetenyi end’olelo, la yootomba wuuli bond’ashi wiina
bond’ekila  no?  16  Luumoto  lone,  bonkana  y’Abalahama,  oolembamaki
m’ele Satana mbula bonkama la muambi, etoki bolotshi ande lilembolama
wiina  bond’ekila?  17  Aakiande  osangaka  baoy’asoko,  batonyi  banande
baakotshuaki  nsonyi.  Bolomba  y’anto  baawaki  l’osalu,  laalika  baoyi
bandaokumo  baaki’ande  okelaka.  18  Aye  Yeso  oosangaki  ay’ande:
Waaphemelo bonda Nkhumundjeyi boyali seenda no? Emi ndokoowaanya
la no? 19 Boko boyali seenda imamo ya’iteku iiki bonto okolaka, iikiande
yoonaka  nda’isala  linande.  Loko  loophasolaki,  looko  loononaki,  looko
looyaaki bosongo. Mpulu inda loola iki likotamaka na ntaphe ind’oko. 20
Yeso  ooduutaki  lisanga  ay’ande:  Emi  nfaanya  waaphemelo  bonda
Nkhumundjeyi  la  no?  21  Boko  boyali  seenda  iphulia,  iiki  luumoto
okolaka,  ande  yiisa  nda  teeli  tosato  tond’ishengo  y’atoko,  elenge  nde
iphulia iiko iikokaki la mpoke y’atoko bia. 22 Yeso ootanemaki l’ela la
tolaala, ayeekie banto, aakiande aokende nda Yelusalema. 23 Bonto omoli
andouwolaki  ay’ande:  Nkolo,  banto  isali  mbandiikiama  lomi?  Ande
ondoosangelaki  ay’ande:  24  Loyaaphukiaka  nda  yootshua  nda  wiiso
bond’isali;  laalika  emi  ndoolosangela  mbo:  Banto  phala  baokolanga
yootshua  nkooko,  aye  baphongoyala  la  boopho  bonda  yootshua.  25
Aand’etshua  nkolo  ya  loolu,  aaliph’ande  lokuke,  inyo  lookeemala  nko
n’andja. Looko phomela ndaokuke, lookokela ay’inyo: Nkolo, otoliphole.
Aye ande aokoluuteya djoyi ay’ande: Emi mpoleeye, inyo looyi ma nko?
26  Aye  inyo  lookaangola  likela  ay’inyo:  Iso  toki  lileeke  la  we,  toki
limelaka la we, we oki yeekiaka banto n’ensese bendiso. 27 Ande aokokela
ay’ande: Emi ndoolosangela ay’emi: Mpeeye wuuli booyoy’inyo. Liima
m’el’emi,  inyo  bakeli  y’ebe  bia.  28  Inyo  lookolela,  lookolemba  baino
nkooko, aneena lom’inyo Abalahama, Isaka l’Idjakoba, l’amvutshi bia nda
waaphemelo bona Nkhumundjeyi, aye inyo mele lokuusama n’andja. 29
Banto baokoyaka ma wuuli bond’akieelo, land’indelelo ya wiina, ma ngele
y’ekeli la ma lolo, baokuulama nda waaphemelo bona Nkhumundjeyi. 30
Lookolia, banto baamoli baayali m’okongo baokoleka m’oso; la baamoli
baayali  m’oso  baokoyala  m’okongo.  31  Nko  nd’etamb’eko,  Bafalise
baamoli baayakaki, iyo baasangelaki Yeso ay’iyo: Kenda, ima m’ondoko,
laalika Helode yaasaka likodjaaka. 32 Aye ande ondaasangelaki ay’ande:
Lokenda  loosangele  mbolo  iiko  ay’inyo:  Win’one  la  lom’ankesa,  emi
ndookolia  bekali,  ndookosilia  banto  nkangi,  aye  wiina  bond’isato
ndookoshilia  bolem’onami.  33 Aye liiyali  l’emi likenda na mbok’enami



wiin’one la lom’ankesa la wuuli’a nkesa, laalika bomvutshi apheeye liwa
wuuli’onkina,  nko  nda  Yelusalema.  34  Aee!  Yelusalema,  Yelusalema,
ooyali  lidjaakaka  bamvutshi,  ooyali  yuusaka  bane  bandoosokolia  iyo
baoko ee, emi ndaasaki lisusa baan’andawe, seeyali bonyango ya nkoko
lisusanyaka baana nd’aphafu aye inyo lotolanga?  35 Phalaka,  nkhumbo
eninyo eeambiema wamambia. Emi ndoolosangela mbo: Inyo lophonguuta
linena, elenge nde aakela lom’inyo mbo: One ooyoyi nda liina lina Nkolo
ayali l’insonyi.

Tshapita 14.

1 Wiina boomoli y’ekila,  aaki Yeso wootshuaka nda loolu lond’Ofakise
boomoli  booki  nd’aliko  iyola  toma  okande,  bafalise  bandootanelaki.  2
Bonto omoli aki nd’oso bonande, la nkangi enda yuulaka likundju. 3 Yeso
oonduuwolaki  band’eeya  lingembe  la  Bafalise  ay’ande:  Lisilila  bonto
nkangi wiina bond’ekila eyalind’ekila? 4 Aye iyo baatshikalaki nko wee.
Aye ande ondooloki, ande ondoosiliaki nkangi, ande ondooleesaki. 5 Aye
Yeso  ondauwolaki  ay’ande:  Bont’okono,  nd’ateny’aninyo,  ooyala  la
mponda enande nkula la ngombe, nkina eko eotshua nda’iphoku lind’ashi,
aye  ande  ophoosume  nyam’eko  ma’iphoku  wiina  bond’ekila?  6  Iyo
bateeya youteya lolaka la nda seesoko. 7 Yeso ooteelaki bane bandoeetaki
nda’ilambo  nsawu  aakiande  yeenaka  bayaasela  liteetenyi  lind’olotshi.
Ande ondaasangelaki  ay’ande:  8  Aakeeta  bonto  nda’ilambo linda’iyala,
tuulamake nda’iphole linda’okumo. 9 Asoko one oombokeetaka we l’ande,
aokokosangela  ay’ande:  Tshikela  bont’one  liphole,  asoko  we  okolekola
likola  liphole  lileki  likitela  la  nsonyi.  10  Aye  aaketeet’iyo,  kenda,
oyuulame  nd’iteetenyi  iileki  likitela.  Asoko  aayaka  one  oombokeetaka,
ande  yeeyaka  likosangela  ay’ande:  Isoke,  ulela.  Asoko  we  ookoyala
laokumo nda baiso ban’anto bia banduuli lawe nda’ilambo. 11 Laalika one
bia oyaulelia, aokokiteliama; one bia oyaakitelia, aokuuleliama. 12 Yeso
oosangelaki l’one ondueetaki nda’ilambo ay’ande: Aakatshawe toma tonda
wiina nd’ilongo (midi) nkula tonda’ikolo, teetaki tosoke tondawe, baana
nyongo nkula basi nkumbo endawe, nkula baatshutshi la we, nkula basi
liyonga,  iyo  baphoiyokeeta  la  we,  la  baphootshinanya  la  we.  13  Aye
aakatshelia lomi we banto lilambo, weetaka basi yoola, baayali la’ikomo,
likomela,  la  basi  baowu.  14  Asoko  we  okoyala  l’insonyi,  laalika  iyo
baphoyali la toma tonda we yaakumia. Iyo baokokuuteya nko and’etshua
lomi  banto  m’eweli.  15  Aaki  bonto  omoli  onduulakaki  l’ande  aakiyo
oyaaka lileeke wookaka baoy’asoko, ande oosangelaki Yeso ay’ande: One



oola lomi toma nda waaphemelo bonda Nkhumundjeyi ayali l’insonyi! 16
Aye  Yeso  ondoosangelaki  ay’ande:  Bont’omoli  akatshaki  lilambo
lin’onene linda’ikolo,  ande  eetaki  banto  phala.  17 Nda wiina bonda’ila
toma toko ya’ikolo, ande ootomaki bekambi benande, nd’iyosangela bane
baakiande yeetaka ay’ande: Loyaka, faaf’iko mboosila liphonga toma. 18
Aye iyauma banaangolaki  liyaasuma:  bonto  l’onto  ootshaki  ephophielo.
Ond’atango oosangelaki ay’ande: Emi kil’asombe lisala. Emi ndila likenda
iyeena,  eko  eekosangel’emi  ay’emi:  ompophelie.  19  Onkina  akelaki
ay’ande: Emi ndoosomba lomi ngombe likumi,  ilembi na nkopho iphe,
iphe.  Emi  nd’asa  iyeena,  eko  eekosangel’emi  ay’emi:  ompophelie.  20
Onkina akelaki ay’ande: Emi kil’asonge waali, asoko mpeye likenda. 21
Nbokambi’osoko  ooyakaki,  ande  oosangelaki  nkolo  enande  baoy’ako.
M’ako  nkolo  ya  loolu  ondookaki  nkele,  ande  oosangelaki  bokambi
bonande ay’ande:  Kenda n’ensese  la  tomboka bia  tond’ola,  oyake l’asi
yoola, la’ikomela, la baowu, la’itshumbe. 22 Bokambi ookelaki ay’ande:
Nkolo, eekelama seesiwe lisanga, aye loolu loyali nko phololo. 23 Nkumu
iiko oosangelaki bokambi bonande ay’ande: Kenda n’ensese la nd’atshina
y’esongo,  oosokole  banto  la  mpamba nd’iyo yootshua,  loolu  lolole.  24
Laalika  emi  ndoolosangela  ay’emi:  Lako la  djueele  lophoko nda  baiko
baakimi weetaka ondookolia lomi toma tonda’ikolo. 25 Belomba y’anto
ben’enene  baki  iyokendaka  eele  Yeso.  Ande  okalimuaka,  ande
ondaasagelaki ay’ande: 26 Nkina bonto aoyaka eel’emi, aye ande aphotone
ise la nyango, la waali la baana, la baana nyango, la baa nkaana, ee, la
loomo lonande, ayawe ande apheye liyala bombeki bonami. 27 Bonto bia
ophotolie  bosongo  bonande  ya  ndekesanya  na’indjeela,  ande  apheeye
liyala  bombeki  bonami.  28 Bont’okono nd’atenyi  baninyo,  andaas’ande
litonga loolu lond’aliko, aye ande aphuulame nda yeelia phele boshinga,
nkin’ande ayali la toma tond’eli n’ande lisilia? 29 Anaangol’ande lisumia
litshina,  aye  ande  aphoyali  la  boopho  bonda’isilia,  bane  baaphala
baokaangola yoila iyele. 30 Iyo baokokela mbo: Djueele’aone aangolaki
litonga  loolu,  aye  ande  ateeya  lisilia.  31  Nkula,  nkolo  y’ola  ekono,
aakend’ande  nd’iyuuna  la  nkolo  y’ola  enkina,  aphuulame  nda’ikanelia,
nkin’ande  l’anto  banande  linunu  likumi  bayali  la  mpamba  enda  yuuna
l’one  ooyoyi  eel’ande  l’anto  linunu  likumi  l’aphe?  32  Aye  nko  aayali
onkina etali, ande aokosokola likima iyouwola baoyi band’iyo liyala wee.
33 M’asoko bonto bia nd’atenyi baninyo oophotone ene bia eeyali l’ande,
ande apheeye liyala bombeki bonami. 34 Bokpa boyali basimba, aye nkina
bopka boosendjua, boko bokoki yuta liyala mpia seeleko? 35 Asoko aphe
eyee  bolotshi  yuusa  n’anse  nkula  nda  luukia:  baokuusa  n’andja.  One



ooyali l’antonyi banda yooka, ooke.

Tshapita 15.

1 Bane baayokole belambo bia l’anto band’obe baki iyotutamaka aayali
Yeso,  nd’iyoka  seesang’ande.  2  Bafalise  la  bakoti  y’enkanda
basanganelaki tonshimo ay’iyo: Bont’one yaambaka banto band’ebe, ande
lileeke  l’iyo.  3  Yeso  ond’ateelaki  nsawu  ene  ay’ande:  4  Bont’okono
nd’atenyi  baninyo,  ooyali  l’enkoko  lokama,  nkina  wook’ende  boomoli
bopheenye, aye ande aphotshike bakumi liva la’iva nd’oswe n’ande iyaasa
bone boombotshuaka elenge nde asweena? 5 Aanween’ande, aokoaaphia
nd’asoko,  aokowa  l’osalu.  6  Aakit’ande  okande,  ande  aokeeta  tosoke
tonande la baatshutshi l’ande, aokaasangela ay’ande: Losalanganaka l’emi
laalika mbeena bonkoko bonami bootshuaki. 7 Emi ndoolosangela ay’emi:
Boopho  boko  booyala  lomi  bosalu  phala  nda  loola  nda  djoyi  linda
bont’ond’obe ophoko ookalimola botema, lilekola banto bakumi liva la’iva
baaphoyali l’osamba bonda likalimola betema. 8 Nkula luumoto lokono,
aayali’ande la’impuli ya fesa likumi, nkin’ande aotshueya empuli eemoli,
aye ande aphophetshe itshua, yoomba bokpele, nda yaasa l’itshili, elenge
nde  aneen’ande?  9  Aneen’ande,  ande  aokeeta  tosoke  tonande  la
baatshutshi  l’ande,  aokaasangela  ay’ande:  Lowaka l’emi  l’osalu,  laalika
meena impuli ya fesa inami iitshuaki. 10 M’ako emi ndoolosagenal mbo:
Bosalu liyaaka nda baiso ban’andjelo la  Nkhumundjeyi nd’otsha bonda
bont’ophoko  ookalimola  botema.  11  Aye  Yeso  ookelaki  ay’ande:
Bont’omoli  aki  la  baana  band’ele  baphe.  12  Boona  ond’akuka
oosangelak’ise  ay’ande:  Apha,  onkaye  empluli  enami  ya  toma  tookoki
liyala  tonami.  Aye  ande  ond’akaphelaki  toma  tonande.  13  Lak’elenge,
boona  ond’akuka  otaanyaki  toma  tonande  bia  n’ande  likenda  lokendo
nd’ola  bond’etale.  Ande  ootshaangolaki  toma  tooki  l’ande  nda  baoyi
ban’ompitela  baakiande  oyaaka  likelaka.  14  Aakiande  oosiliaka  toma
tonande bia, ndjala en’imali eeyaaki na motsh’iko. Ande oosambaki toma.
15  Aye  ande  ookendaki,  iyokitsha  isoke  l’onto  omoli  na  motsh’iko.
Bont’oko ondoosokolaki iyokaaka sombo toma nd’oswe. 16 M’ako ande
ondaasaki lilolia likundju linande la poso iiki sombo oyaaka lileeke. Lako
l’onto ond’okaaki eemba enda’ila. 17 Aye aakiande otutaka, ande ookelaki
ay’ande: Ama fula ya toma tooyali la bekambi bend’apha, la toma tonkina
m’aliko, aye emi mone ndoowe la ndjala oondoko! 18 Emi ndookuulua,
ndookokenda eel’apha; ndookosangela ay’emi: Apha, emi ndookelela loola
bobe, ndookela bobe la nd’oso bondawe. 19 Bolotshi bonami bophokoke,



nd’iyo yuuta’indeta boondawe; Ondile seenda bokambi bondawe boomoli.
20  M’ako  ande  oonduuluaki,  ande  oyakaki  eel’ise.  Aye  aaki’ande
m’itaatale,  ise  onueenaki,  ande  ondookaki  iseyi,  ande  oolotaki,  ande
ondookeketelaki.  21  Boona  ondoosangelaki  ay’ande:  Apha,  emi
ndookelela  loola  bobe,  la  ndookela  bobe  nda  baiso  bandawe.  Bolotshi
bonami  bophokoke  nd’iyo  yuuta  lindeta  mbo:  boondawe.  22  Aye  ise
oosangelaki bekambi benande ay’ande: Loyela bokoto bond’otoo booleki
basimba,  loolotsha,  looila  lophete  nda  loo  lonande,  la  sabata  nd’ekolo
benande.  23 Loyela  ngombe en’onene,  lodjaaka,  tole,  tooke bosalu.  24
Laalika boon’one okami awaki,  aye auta’iyala la  loomo; ande atshuaki,
aye aeenya. M’ako iyo banaangolaki liyala l’osalu. 25 Nda wiina bosoko,
boona ona nsomi aki nda’isala. Aye aakiande oyakaka, aakiande otutamaka
la loolu, ande ookaki baphoma la biina tokya. 26 M’asoko ande ondeetaki
bokambi  boomoli,  ande  ondouwolaki  baoyi  baasooyaala.  27  Aye  ande
ondoosangelaki  ay’ande:  Boona  nyongo  osooyaka.  Iso  amboodjaakela
ngombe  en’onene,  laalik’ande  asoolongola  la  mpamba  la,  la  wee.  28
M’asoko  ande  ondookaki  nkele,  atolanga  yootshua  nda  loolu.  Aye  ise
ondoolaki, nda iyoonda. 29 Ande onduuteyaka ise lolaka ay’ande: Phala
phele iyeli  y’enonyi iisimi okokambela bolemo, laako la wiina bookimi
odjaakaka engembe endawe nkula ephoko. Laako la wiina boosiwe onkaya
nkula iyana ya ntaa, n’emi la bainami yooka bosalu. 30 Aye aaki boon’one
okawe oyakaka,  one ooleki  toma tondawe la  baimato  banda likitshi  ya
mposa, we oodjaaka ngombe en’onene! 31 Ande ondoosangelaki ay’ande:
Boon’ami, we liyaaka l’emi betsho bia. Ene bia eeyali l’emi, eyali endawe.
32 Aye, eki basimba yoola laiwa l’osalu, laalika boona nyongo one awaki,
aye aoyala la loomo; ande atshuaki, aye aeenya.

Tshapita 16.

1 Yeso onduutaki  lisangela  bambeki’anade ay’ande:  Bosi’ayonga omoli
aki l’otomanyi bonda toma tonande. Iyo boofundaki ay’iyo: Ande aophiita
toma tondawe bia. 2 Ande ondueetaki nda youwola ay’ande: Lisoko djoyi
lind’okemi  no?  Onkaye  etaanelo  end’olemo  bondawe,  laalika  we
ophonguuta litshikala la loomo. 3 Aye botomanyi ya toma ooyauwolaki
nd’otema ay’ande: Emi nkel’alo mo, aasi nkolo enami linimola m’olemo?
Emi  mpoyali  la  mpamba  enda’ikamba,  ndookoyala  la  nsonyi
nd’iyootshaka  toma  botshootsha.  4  Emi  nsangiaki  likela  ene  eekimi
osangiaka,  nd’iyo  iyonambaka  na  mubulu  ind’iyo  an’ima  lomi  emi
m’olemo.  5  Ande ondeetaki  basi  bambasa  banda nkolo  enande ophoko



l’ophoko.  Ane  ondauwolaki  boso  ay’ande:  nyongo  endawe  eele  nkolo
enami  eyali  nganka?  6  Ande ondoosangelaki  ay’ande:  yoongo ya  nsali
lokama.  Aye  bokambi  boiko  ondoosangelaki  ay’ande:  Kola  lokasi
y’onkanda lona nyongo, wuulame wee, okote ayawe bakumi bataano. 7
Ande  onduuwolaki  onkina  ay’ande:  We  oyali  nyongo  ngaka?  Ande
ondoosangelaki  ay’ande:  Bakofu  y’emponga  lokama.  Ande
ondoossangelaki ay’ande: Kola lokasi londawe y’onkanda londa nyongo,
okote bakumi mwambi. 8 Nkolo ookumiaki botomanyi bond’obe laalika
ande akelaki baoyi bana mpima; laalika baana band’etshu’ene, baolekola
baana band’iyane mpima n’inongo indi’iyo. 9 Emi ndoolosangela ay’emi:
Loyaandela tosoke ma’iyongalinda baoyi band’obe. Asoko aashila liyonga
liko, iyo baokolaamba na mbulu indiyo y’otshuako. 10 One ooyali l’itshili
nda toma toolek’isali, ayali l’itshili la nda toma tonda phala. One ooyali
laokeso nda toma toolek’isali, aokoyala laokeso la nda toma tonda phala.
11 Aye nkina inyo lotoyala l’itshili la’iyonga lind’obe, oko oolaayela lomi
likondja  lind’olotshi  no? 12  Nkina  inyo  lotoki  l’itshili  nda  toma
tond’ont’onkina, oko oolokaya lomi ene eeyali l’inyo no? 13 Laak’onto
ookoki  likambela  nkoloiphe bolemo: laalika aokotona omoli,  aokolanga
onkina.  Asoko  nkin’ande  aokoyaakaya  eel’omoli,  aokeeta  onkina.  Inyo
lpheye likambela  la  Nkhumundjeyi  la’iyonga bolemo. 14 Bafalise  baki
lilulaka liyonga, iyo bookaki baoy’asoko bia, iyo bandoosokaki. 15 Yeso
ondaasangelaki ay’ande: Inyo loyali banto bayaalongia nda basio ban’anto,
aye Nkhumundjeyi yeeyaka betem’eninyo. Tomo tosoomemiama nd’atenyi
ban’anto  toometama  m’ele  Nkhumundjeyi. 16  Lingembe  la  baoyi
band’Amvutshi  baaki  eleng’elenge  elenge  nd’ele  Idjuanyi.
M’etamb’esoko,  bayali  lisambishaka  bosako  bond’olotshi  bonda
waaphemelo bonda Nkhumundjeyi, bonto l’onto ayali liyailaka nkooko la
mpamba. 17 Aye etshuelo en’onto nda loola la na motshi, eelekola etshuelo
en’impuli y’engembe isali. 18 Bonto ootona waali, oosonga onkina, aoyala
bokitshi ya mposa. One oosonga luumoto looki bolome otonaka, aokitsha
l’ande  mposa. 19  Bosi  liyonga  omoli  aki  lilotaka  litoo  linda
ketshuketshuma laina ngola lind’asimba. Ande aki l’osalu wiina la wiina,
laiyaatombiaka. 20 Omoli aki nko iyootshaka toma, liina linande Lazalo,
aki yaambemaka nda wiiso bonande. Ande aki la mpota djoonge bia. 21
Ande  aki  lilangaka  yaleela  tophusa  ya  toma  tooki  likpeeke  ma  mesa
bond’osi  liyonga.  La mva iki  lilombolaka mpota inande. 22 M’okongo,
one  ooki  yootshaka  oowaki,  baandjelo  bandootoliaki  na  ntolo
end’Abalahama. Bosi liyonga oowaki l’ande, iyo bandookundaki. 23 Ande
aki  l’elo  nd’elenga  enda  tshaa.  Ande  ondduleliaki  baiso,  eene  nde



Abalahama itaatale  la  Lazalo  na  ntolo  enande. 24 Aye ande oondusaki
Abalaham  oondulaki  nkimo  ay’ande:  Aph’Abalahama,  ondoke  iseyi.
Onsokolie  Lazalo,  ande  iile  bosayi  bonande  nd’ashi,  ankitelie  ephephe
la’itanga y’ashi nda’olemu; laalika emi ndjali l’eelo naingonga ya tshaa
oondo. 25  Aye  Abalahama  ookelaki  ay’ande:  Boonami,  ofa  mbo:  We
waayaki  toma  tond’olotshi  betsho  beekiwe  la  loomo,  aye  Lazalo  aki
yaambaka  toma  tond’obe.  Aye  faaf’ene,  ande  aophalema  oondoko,  we
oyee l’eelo. 26 Djoy’ainkina, elenga en’onene eyali nd’ateny’iso l’inyo.
Bane baalanga lileka m’ondoko ndaikenda eel’inyo, bapheeye lileka. La,
laako  l’onto  ondeeya  lileko  ma  nkooko  eel’iso. 27  Aye  ande  ookelaki
ay’ande: Apha, emi ndookoonda mbo: Ontome nda loolu lond’Apha; 28
Laalika emi la baana ngoya bataano; ande ayaembolie, baphhokita l’iyo
nd’eteeteny’ene y’eelo. 29 Aye Abalahama okelaki ay’ande: Iyo bayali la
Mose l’amvutshi, iyo booke nko seesang’iyo. 30 Ande ookelaki ay’ande:
laako aph’Abalahama. Aye nkina bont’omoli oowaki aokokenda eel’iyo,
iyo baokokalimola betema. 31 Ande ondoosangelaki ay’ande: Nkina iyo
baphookele  Mose  l’amvutshi,  ayawe  iyo  baphong’imelia  nkula  bonto
oombetshuaka m’eweli.

Tshapita 17.

1 M’ako  Yeso  oosangelaki  bambeki  banande  ay’ande:  Soosolo  baoyi
banda lilokweeya baakoyaka; aye eelo eyoyi eele bonto ookela baoy’ako!
2  Eleki  bolotshi  n’ande  lilembama  liyoko  lin’onene  na  nkingo,  n’ande
yiinama nd’eliya, eleki likweeya iyan’a mpowu iimoli. 3 Loyaatomanyaka.
Nkina wiinawe aokela bobe, lak’ande. Nkin’ande aokokalimola botema,
phophiel’ande. 4  Nkin’ande  aokokolela  bobe  bekela  nsaambo  nda
wiin’ophoko, aye ande auta eelwe mbala nsaambo ay’ande: ndookalimola
botema;  woophopheliaka. 5  Baatomamaki  basangelaki  Nkolo  ay’iyo:
Ulelia  yiimelia  lindiso. 6  Nkolo  okelaki  ay’ande:  Etoyaaka  mbo  inyo
loyali la yiimelia seenda lomamo ya’iteku, tshika inyo yeeyaka lisangela
bosong’one  ya’okumo  mbo:  Tshimwa  m’ane  oyaoone  nd’eliya,  boko
yeeyaka  likela  seeko. 7  Aye  bont’okono  nd’atenyi  baninyo,  ooyali  la
bokambi bonande ookamba nkula ootomanya benkoko, aayaka bokambi
m’ekamva, ande akoki yoosangela mbo: ulama phele ole toma? 8 Ande
aphosangele  nde  mbo:  ompongele  toma  ton’emi  lila,  lota  bonsenge,
onkambele  bolemo,  elenge  nde  aashil’alo  emi  lila  la’imela  nkina
m’okongo we oyake iyola l’iyomela? 9 Ande akoki nde yuuteya bokambi
boiko  elonga  laalika  ambookela  belemo  bia  beekiande  yootshak’ande



likela? 10  Asoko  l’inyo,  aashilia  inyo  likela  nko  baoyi  bia  baak’iyo
olootshaka likela,  lokeela  mbo:  Bekambi  benda mpaapa beeyal’iso.  Iso
tookela baoyi baakiso l’ako nda’ikela. 11 Aakiande okendaka na mboka
enda  Yelusalema,  Yeso  alekaki  nd’atenya  Samaliya  la  Ngalile. 12
Aakiande  nd’ola  boomoli,  beele  likumi  baaki  l’angendji  baakumanaki
l’ande.  Iyo  baneemalaki  itaatale. 13  Iyo  band’osangelaki  ay’iyo:  Yeso,
Nkumu, otook’iseyi.14 Aakiande yaeenaka, ande ondaasangelaki ay’ande:
Lokenda,  loyaatshumie  eele  belomboli.  Aaki’iyo  ookendaka,  iyo
bandookaki bolotshi. 15 Aaki omoli yeenaka mbo: Ndooka bolotshi, ande
onduutaki, aokumie Nkhumundjeyi laolaka lond’olo. 16 Ande oyaausaki
nd’ekolo benda Yeso, ande ondouteyaki elonga. Bosi Samaliya eekiande.
17  Yeso  ondoutolaki  ay’ande:  Etoki  nde  banto  likumi  baambokaka
bolotshi,  iya liva baleko? 18 Lako’onto onkina oombutaka nd’iyokumia
Nkhumundjeyi,  nko we bophay’one? 19 Ande ondoosangelaki  ay’ande:
Etshua, kenda. Yimelia lindawe nde lisookookia bolotshi. 20 Aaki Bafalise
yuuwolaka Yeso ay’iyo: Betsho bekono beeyaka lomi waaphemelo bonda
Nkhumundjeyi?  Ande  ondautolaki  ay’ande:  Waaphemelo  bonda
Nkhumundjeyi  bophoyake  la  nemba  in’anto  yeeya. 21  La,  iyo
baphongosanga  mbo:  Phalaka,  waaphemelo  boko’iko,  bok’one  maane!
Nkula  mbo:Boko’iko  mpiiko.  Aye  waaphemelo  bonda  Nkhumundjeyi
boyali nd’etama beninyo. 22 M’ako Yeso oosangelaki bambeki banande
ay’ande:  Betsho  beekoyaka,  aalanga  lom’inyo  yeena  wiina  botsho
bophoko  m’etsho  benda  Bosok’onto,  aye  lophong’ena. 23  Banto
baokolosangela  mbo:  Phala  mpeene!  Nkula  mbo:  Phala  mpeene!
Lotokendake,  lotaayeelake. 24  Seeyali  bemaamali  bena  nkake  liyaaka
wuuli boomoli ya loola aye yeenyaka wuuli bonkina bonda loola, seeko
nde  seeyala  lomi  Bosok’onto  nda  wiina  bonande. 25  Aye  boso,  liiyali
l’ande  yeen’elo  yeena  phala  la’itonama  eele  bas’inongo  ine. 26  Seeki
betsho benda Nowa, nde seeyala lomi betsho bend’Osok’onto. 27 Iyo baki
lileeke, baki limelaka, baki lisongaka, baki litshueyaka baana baala elenge
nde wiina booki Nowa wotshuaka nda waato bonda loolu, mpela eeyakaki,
eko endaadjaakaki iyauma. 28 Booph’oko booki la nd’etsho benda Lota,
iyo  baki  lileeke,  baki  limelaka,  baki  lisombaka  toma,  baki  lisombiaka
toma; baki yoonaka basala, baki litongaka mbulu. 29 Aye wiina booki Lota
okendaka  ma  Sodoma,  tshaa  tond’itshua  tookitelaki  ma  loola,  toko
tondaadjaakaki iyauma. 30 Booph’oko nde seeyala lomi wiina bond’uta
lomi Bosok’onto. 31 Wiin’oko, nkina bonto ayali nd’alika loolu, la toma
tonande  toyali  nd’etenyi,  ande  atokitelake  nd’iyoolia;  phiophio  la  eele
bonto ooyali nd’ekamva, ande atuutake. 32 Loofa waali ya Lota. 33 Bonto



bia  ondaasa  yaaya  loomo lonande,  aokotshueeya.  Aye  bonto  ootshueya
loomo  lonande,  aokiika. 34  Emi  ndoolosangela  mbo:  Botsh’osoko,
beel’ephe baokoyala na ntange, baokokola omoli, baokotshika onkina. 35
Baimato baphe baokoseng’atoko:  baokokola  omoli,  baokotshika onkina.
36  Beele  bephe  baokoyala  nd’ekamva:  baokokola  omoli,  baokotshika
onkina. 37  Iyo  bandouteyaki  lolaka  ay’iyo:  Nkoko,  nko?  Ande
ondaasangelaki ay’ande: Wuuli booyali bolio, nde eetaana mpongo.

Tshapita 18

1 Yeso ondaatela nsawu nd’iyo yootshaka betsho bia, apha lilemva. 2 Ande
ookelaki  ay’ande:  Nd’ola  boomoli  eki  isushi,  iiki  otoki  yookaka
Nkhumundjeyi bopholu, la ootoki limemiaka nkul’onto. 3 La waali ooki
bolio  aki  nd’ol’oko.  Ande  aki  liyakaka  eel’ande,  aki  yoosangelaka
ay’ande: Ompalele djoyi linami l’anto’ane baantona. 4 Betsho beemoli,
ande atoki lilangaka. Aye nde m’okongo, ande ookelaki ay’ande: Nkula
mpoke Nkhumundjeyi bopholu, nkula mpimelie banto, 5 M’otsha bonda
waali  ooki  bolio  one  aoneny’eelo,  emi  ndook’ophalela  djoyi  linande.
Laalika  aphoontekia  la  wiyiyo  bonande. 6  Nkolo  ookelaki  ay’ande:
Lokolia  seesanga  isushi  ind’obe. 7  M’asoko  Nkhumundjeyi  aphophale
besonami benande beeyoolelele l’iyane l’otsho, ande yaaliliaka nk’elenge?
8  Emi  ndoolosangela  mbo:  Ande  aokophala  baoyi  bandiyo  faafa.  Aye
aayaka lomi Bosok’onto,  ande aokotana yimelia liyali  na motshi? 9 La
nsawu  enkina  ekene  eekiande  oteelaka  baamoli  baaki  yeetaka  bankina
ayiyo iso toyali belotshi, bankina baphoyali. 10 Banto baphe bootshuaki
nda  loolu  lon’ememieelo  iyootsha.  Omoli  aki  Bofalise,  onkina  bonto
ooyokongole belambo. 11 Bofalise eemalaki, ande ondootshaki ay’ande:
Nkhumundjeyi,  ndookokaya  elonga  laalika  ami  mpoyali  seenda  banto
bankina, baayophonole banto toma, basi lokeso, mpoyali seenda djueele
liiko  looyokongole  belambo. 12  Emi  likilaka  toma tonda’ila  mbal’iphe
nda’obengo  la’obengo.  Emi  lileesaka  empuli  en’onkama  ma  toma  bia
tondaay’emi. 13 Aye one ookongola belambo eemalaki itaatale, atolanga
yuulelia  baiso  banande,  ande  ayaakulaki  na  ntolo,  akelaki  ay’ande:
Nkhumundjeyi, ondoke iseyi, emi bonto ond’obe! 14 Emi ndoolosangela
ay’emi: Bont’osoko akendaki okande seenda bonto oombolongaka elombo
lilekola  onkina;  laalika  bonto  bia  ooyaulelia,  aokokiteliama;  aye  one
ooyaakitelia,  akuuleliama. 15 Iyo bayakaki la  tuan’a mpowu eele Yeso,
n’ande  yaakata.  Aye  aaki  bambeki  yeenaka  djoyi’aiko,  iyo



bandaaphangolaki. 16  Aye  Yeso  ondaetaki,  ande  ookelaki  ay’ande:
Lotshika  tuan’a  mpowu  bayake  eel’emi,  lotaaphekiake,  laalika
waaphemelo bonda loola boyali bon’anto baayali seend’iyo. 17 Soosolo
eelosangel’emi  mbo:  Bonto  bia  oopholongole  waaphemelo  bonda
Nkhumundjeyi seenda iyan’a mpowu, ayawe ande aphootshue nkooko. 18
Bont’omoli  y’onene  uuwolaki  Yeso  ay’ande:  Bombetsha  bond’asimba,
eekokiemi likela n’emi yaaya loomo londa l’iyoo? 19 Yeso ondoutolaki
ay’ande:  We ondeta  basimba na nke?  Laako ooyali  basimba,  phee nko
Nkhumundjeyi  mele. 20 We yeeyaka lingembe line:  Tokitshake  mposa,
Todjaakake,  Tiiyake,  Tophatake  wiindawe  ekoka,  Omemiaka  iso  la
nyongo? 21 Ande ookelaki ay’ande: Nkela baoy’asoko m’impowu inami.
22 Aye aaki Yeso wookaka seesoko, ande ondoosangelaki ay’ande: Djoyi
liphoko liisootshikala! Sombia toma tooyali la we bia, okaphele basi boola,
m’ako ookoyala la toma nda loola. M’asoko oyakaka, ondjeelaka. 23 Aye
aakiande  wookaka seesoko,  ande  ayaakoonyaki  phala  nd’otema,  laalika
ande  aki  la’iyonga  phala. 24  Yeso  ondoophalaki  tee,  ande  ookelaki
ay’ande: Eyali djoyi lin’onene nda basi liyonga yootshua nda waaphemelo
bonda Nkhumundjeyi. 25 Eootshuelo enda kamelo nd’itoka ina ntonga,
eelekola  eeotshuelo  en’onto  ooyali  la’iyonga  nda  waaphemelo  bona
Nkhumundjeyi djoyi lind’itshila. 26 Bane badookaki baoy’asoko baakelaki
ay’iyo: Iya, okono ondeeya lomi yiikiama no? 27 Aye ande ondaasangelaki
ay’ande:  Baoyi  baayali  boolo  eel’anto,  baphoyali  boolo  eele
Nkhumundjeyi. 28 Aye Petelo ookelaki ay’ande: Phala phele, iso tootshika
bia,  tookoyeela. 29  M’ako  ande  ondaasangelaki  ay’ande:  Soosolo
eelosangel’emi mbo: Lak’onto osootshika loolu, nkula waali, nkula baana
nyango,  nkula  bandootaki,  nkula  baana  laalika  waaphemelo  bonda
Nkhumundjeyi, 30 Oophong’aya lomi toma tooleki phala nd’etamb’ene,
aye ndet’embe eeyoyi, ande aokaaya loomo londa l’iyoo. 31 Yeso akolaki
bambeki  likumi  l’aphe,  ande  ondaasangelaki  ay’ande:  Lookolia,  is’ane
tosembi  nda  Yelusalema,  baoyi  bia  baaki  bamvutshi  okotaka
baokokokiama eele Bosok’onto. 32 Laalika ande aokoleesama eele basi
benanga, aokoolama, aokotolama, aokotonyama sonyi. 33 Iyo baokookula,
baokoodjaaka.  Wiina  bond’isato,  ande  aokeetshua  m’eweli. 34  Iyo
batokandjua nkula djoyi nd’atenyi ya baoyi bako. Baoy’ako baishamelaki;
iyo bateeya baoyi baakiande osangaka. 35 Yeso ootutamaki l’Idjeliko. Bosi
liyowu omoli uulamaki n’ompandje ya mboka, aki yootshaka banto toma.
36 Aakiande wookaka bolomba y’anto baoleke, ande onduuwolaki djoyi
lisookundjua. 37  Iyo  bandoosangelaki  ay’iyo:  Yeso,  ind’osi  Nazaleta
ooyoleke. 38 Ande oophangbaki  la  boolo  ay’ande:  Yeso,  inkanola  inda



Davidi,  ondok’iseyi. 39  Aye  baiko  baalekaki  boso,  bandootshaamelaki
ay’iyo: Ulama wee! Aye ande oophaaphangbaki la boolo ay’ande: Yeso,
inkanola inda Davidi, ondok’iseyi. 40 Aye Yeso oneemalaki, ande ookelaki
nd’iyo yooyela eel’ande. Aakiande otutamaka, ande ondouwolaki ay’ande:
41 Eelangawe emi likokelela no? Ande ookelaki ay’ande: Nkhumundjeyi,
yeena enlang’emi. 42 Yeso ondoosangelaki ay’ande: Ena; yimelia lindawe
liyookookia  bolotshi. 43 Lak’elenge,  ande oneenaki,  ande ondooyeelaki
aokumie Nkhumundjeyi. Aye banto bia, aak’iyo yeenaka djoyi’asoko, iyo
baatombiaki Nkhumundjeyi.

Tshapita 19.

1 Yeso ookitaki nda Idjeliko, aki iyolekaka. 2 Bont’omoli aki nkooko, liina
linande  Idjakeyo.  Ande  aki  kapita  enda  baalongola  belambo,  aki  bosi
liyonga. 3  Ande  aasaki  yeena  Yeso,  aye  ande  ateeya  yueena  nd’atenyi
y’olomba y’anto laalika ande aki impuli. 4 M’ako ande oolotaki nd’oso,
iyuulela nd’osongo bonda’okumo nda yueena, laalika Yeso aasaki lileka
l’ako. 5  Aaki  Yeso  okitaka  nd’eteteeny’eko,  ande  onduuleliaki  baiso
nd’aliko;  ande  ondoosangelaki  ay’ande:  Idjakeyo,  kitela  faafa;  emi
ndookuulama okawe win’one. 6 M’ako ande ookitelaki, ande onuambaki
l’osalu. 7  Aakiyo  yeenaka  djoy’aisoko,  iyauma  baatephelaki  tonshimo
mbo: ande aokenda iyuulama oka bonto ond’obe. 8 Idjakeyo oneemalaki,
ande oosangelaki Nkolo ay’ande: Ondokolie, emi ndookokaya basi boola
empuli end’iphe enda toma tooyali l’emi. Nkina ndookol’eemba meel’onto
laolimbo, emi ndokouteya toma tonenyi. 9 Yeso ondoosangelaki ay’ande:
iiko embooyaka nda loolu lone win’one! Laalika l’ande ooyali inkanola
ind’Abalahama. 10 Laalika Bosok’onto ayakaki, nd’iyaasa l’iyiikia bane
baatshuaki. 11 Aakiyo yookaka baoy’asoko, Yeso andaaphiaki lolaka, ande
ondaateelaki nsawu, laalika ande aki ntutama la Yelusalema, la laalika iyo
bakaneliaki  mbo:  Waaphemelo bonda Khumundjeyi  bokeenya faafa. 12
Bont’omoli,  bosi’aokumo,  akendaki  na  motsh’inkina  y’etale,  nd’iyasa
waaphemelo  nkina  yuuta. 13  Asoko  ande  ondeetaki  bekambi  benande
likumi,  ande  ondaakaki  mina  likumi  la  yaasangela  ay’ande:  Loyaaka
lisombiaka elenge nde ayaka lomi’emi. 14 Aye bonang’onande bootonaki;
iyo baasokolaki  likima m’okong’onande ay’iyo:Iso topholange bont’one
liyala  nd’oso  bondiso. 15  M’okongo  bon’ande  yaaya  waaphemelo,
aakiande iyutaka,  ande ookelaki ay’ande: Leeta bekambi beiko beekimi
okatshaka falanga, n’emi yeeya toma tookimi yaayaka waafua m’a seekiyo
oyaaka lisombiaka. 16 Ond’oso ooyakaki eel’ande ay’ande: Nkolo, mina



endawe  eota  mina  inkina  likumi  nd’aliko. 17  Ande  ondoosangelaki
ay’ande: Bolotshi, we oyali bokambi bond’olotshi! Laalika we ombooyala
l’itshili nda toma tooyali isali, yaaka liphalaka bela likumi. 18 Ond’iphe
ooyakaki,  ande ondoosagelaki  ay’ande:  Nkolo,  mina  endawe eota  mina
inkina  itaano. 19  Ande  ondoosangelaki  ay’ande:  La  we,  phalaka  bela
betaano. 20  Onkina  oyaakaki,  ande  oosangaki  ay’ande:  Nkolo,  mina
endawe  ekene,  eekimi  litomanyaka  nd’itambala. 21  Emi  ndookaki
bopholu,  laalika we oyali  bosi waale.  We oyali  litongonaka ene eekiwe
otaambia:  la  we  oyali  limukaka  ene  eekiwe  otoona. 22  Ande
ondoosangelaki ay’ande: Ma ndaka indawe, asimi okokpeya boloko, we
bokambi bond’obe. We weyaki mbo: Emi ndjali waale, emi litongonaka
ene  eekimi  otaambia,  l’emi  limukaka  ene  ekimi  otoona. 23  Iya  we
otambiaki lofalanga lonami nd’eteetenyi eesombian’iyo, tshik’ane ndjali la
waafa  na  nke? 24  Aye  ande  oosangelaki  bane  ban’emalaki  ntutama
ay’ande: Loophonola mina enande, lokaya bosi mina likumi. 25 Aye iyo
mbandoosangelaki ay’iyo: Nkolo, iko okelawe likaya ayali la mina likumi.
26 Emi ndoolosangela ay’emi: One ooyali l’emba, baokokaya enkina; aye
one oophokatshi, baokophonola ene eekatshi’ande. 27 Aye batonyi banami
baatolanga emi yaaphema nda waaphemelo, laayela oondoko, loyaadjaake
nd’os’onami. 28 Aaki  Yeso oshilaka  lisanga baoy’asoko,  ande oolekaki
boso  nda  Yelusalema. 29  Aaki  Yeso  okitaka  ntutama la  Betefange  nda
Betaniya,  nd’okondji  bondeet’iyo  mbo:  Bokondji  bona  mbele,  ande
oosokolaki bambeki baphe, 30 Ay’ande: Lokenda nd’ola boophalana l’ane.
Aakit’inyo nkooko, inyo lookotana iyana ya mponda iki bonto ataapheme,
ilembi.  Loolembolaka,  loyakaka l’iko. 31 Nkina bonto  aoluuwola mbo:
Inyo  loolembola  na  nke?  Loosangelaka  ay’inyo:  Nkolo  ondo’asa. 32
M’ako bane baakiande otomaka baakendaki, iyo baatanaki nko seekiande
yaasangelaka. 33 Aakiyo oyaaka lilembolaka iyana ya mponda iko, baa
nkolo y’iko banda’uwolaki ay’iyo: Inyo lolembola iyana ya mponda iiko
na nke? 34 Iyo bandaasangelaki  ay’iyo:  Nkolo  ondaasa. 35 M’ako iyo
baayakaki l’iko eele Yeso. Iyo bandaaphiaki litoo lindiyo nd’alika iyana ya
mponda, iyo bandaaphiaki Yeso. 36 Aakiande ookendaka, banto batandaki
litoo lindiyo na mboka. 37 Aakiande otutamaka la Yelusalema, aokitele
bokondji  bona  mbele,  bolomba  bon’ambeki  bia  banaangolaki  liyala
l’osalu,  la’ikumia  Nkhumundjeyi,  baphaaphangba  laalika  baoyi
banda’iphepha  baakiyo  yeenaka. 38  Iyo  bakelaki  ay’iyo  Nkolo  y’ola
oomboyakaka  nda  liina  lina  Nkolo  akumiame.  Wee  eyale  nda  loola,
la’okumo loyale nd’alika loola! 39 Bafalise baamoli m’olomba bon’anto
boosangelaki  ay’iyo:  Bombetsha,  phangola  bambeki  bandawe. 40 Ande



ondauteyaki  lolaka  ay’ande:  Emi  ndoolosangela  ay’emi:  Nkina  iyo
yuulama we, baooko baokophaaphangba. 41 Aaki Yeso otutamaka, ande
oneenaki bola,  ande oolelaki. 42 Ande ookelaki ay’ande: Oteeyaka wee
mele  wiin’one,  baoyi  baayali  liyela  wee  oo!  Aye  faaf’ene,  baoy’ako
baokiishamela ma baiso bandawe, 43 Laalika betsho beekoyala eele we,
beekotshimela  lomi  batonyi  bandawe  ikombo.  Iyo  baokokeenga,
baokokolipha. 44  Iyo  baokok’umba  na  motshi,  la  we  la  baan’andawe
baayali  la  we.  Iyo  baphongotshika  laiyoko  nd’aliko  bana’inkina
nd’atany’and’ola, laalika we opheye wiina bookoyakela lomi baoy’asoko.
45  Yeso  ondootshuaki  nda  loolu  lon’emieelo,  ande  onaangolaki  likima
banto baaki lisombiaka toma. 46 Ande ondaasangelaki ay’ande: Baokota
mbo: Loolu lonami lookoyala loolu lond’eotshelo,  aye inyo loophulolia
lokole londa baayophonole banto toma. 47 Yeso aki yeekiaka banto wiina
bond’ekila  wiina  la  wiina  nda  loolu  lon’ememieelo.  Aye  belombeli
ben’enene la bakotshi y’enkanda laingambi baasaki nko yoodjaaka. 48 Aye
iyo bateeya likela nkula djoyi, laalika banto baki limamanaka l’ande, baki
yookaka baoyi banande.

Tshapita 20.

1 Wiina boomoli, aaki Yeso oyaaka yeekiaka banto bosako bond’olotshi
nda  loolu  lon’ememieelo,  belomboli  ben’enene  la  bakotshi  y’enkanda
laingambi  bandiiyelaki. 2  Iyo  bandouwolaki  ay’iyo:  Otosangele,  ma
mpamba  ekono  eeyali  we  likelaka  baoy’ane?  Okokaaki  mpamb’ene? 3
Ande ondauteyaki lolaka ay’ande: L’emi ndookoluuwola bouwo boomoli,
n’inyo lindutola. 4 Batiza end’Idjuanyi eyakaki la ma loola, la m’eel’anto
nke? 5 Iyo baakaneliaki mpima ay’iyo: Nkina iso lisanga mbo: Ma loola,
ande aokokela mbo: Iya inyo lotoimelia na nke? 6 Aye nkina iso likela
mbo: m’el’anto, banto bia baokotuusa baooko, laalika iyo yiimeliaka mbo:
ande aki  bomvutshi. 7 M’ako iyo boutolaki ay’iyo:  Iso topheeye wuuli
booki’eko oyakaka. 8 Yeso ondaasangelaki ay’ande: L’emi, mpolosangele
ma wuuli bokono bookel’emi baoy’ane. 9 Yeso onaangolaki liteela banto
nsawu ene ay’ande: Bonto oosalaki ekamva ena mamo, ande ootshikelaki
bekambi, ande ookendaki na motshi inkina nd’iyulama nkooko elenge. 10
Aaki  luuma  lina  mamo  okokaka,  ande  oosokolaki  bokambi  bonande
boomoli  eele  bekambi bend’ekamva,  nd’iyo yookaya mamo m’ekamva.
Aye bekambi bend’ekamva bandookulaki, iyo bandouteyaki mpaapa. Aye
ande  oosokolaki  bokambi  bonkina.  Iyo  bandookulaki  l’ande,  11  iyo
bandootolaki,  iyo  bandouteyaki  bakat’antolo. 12  Ande  oosokolaki  la



ond’isato. Iyo band’okotaki mpota l’ande, iyo band’okimaki. 13 Aye nkolo
y’ekamva ookelaki ay’ande: Eekel’emi no? Emi ndookosokola boon’ami
ondaolango, munga iyo baokoophika. 14 Aye aaki bekambi bend’ekamva
yueenaka,  iyo  baasanganelaki  ay’iyo:  Bokitshua  and’iko.  Lontshoko
todjaake, toma toyale tondiso. 15 Aye iyo band’osokolaki m’ekamva, iyo
bandoodjaakaki. Boopho bokono bond’akel’alo nkolo y’ekamva? 16 Ande
aoko’iyophiita bekambi beko, aokokaya bankina ekamva enande. Aakiyo
wookaka  seesoko,  iyo  baakelaki  ay’iyo:  Nkhumundjeyi  asuke  djoyi
lind’oph’osoko! 17 Aye ande ondaaphalaki tee, ande ondauwolaki ay’ande:
Boopho bokono bonda liphokola  ene ek’iyo okotaka mbo:  Liyoko liiki
batongi ya loolu otonaka, liko liiyaaki botsha bonda’itshuku? 18 One bia
ookpa nda’iyoko lisoko, aokoteatenya limpuli, limpuli, aye bonto ookpela
lomi  aokoyala  seenda  boutshu. 19  Bakotshi  y’enkanda  le  belombeeli
ben’enene band’eyaki mbo: Yeso, ambototeelaka nd’iso nsawu esoko. Iyo
bandaasaki y’okanda wiin’oko, aye iyo bandookaki banto bopholu. 20 Iyo
banuaamambaki, iyo baatomaki banto iyootomanyaka, iyo baayaawanyaki
l’anto band’olotshi, ndaikola baoyi banande nda iyoleesa eele nkolo y’ola,
nda waaphemelo bonande. 21 Iyo bandouwolaki ay’iyo: Bombetsha, iso
yeeyaka  mbo  We oyali  lisangaka  la  oyali  yeekiaka  banto  bolotshi;  we
ophoyali l’ishuki, aye we oyali yeekiaka banto mboka enda Nkhumundjeyi
nda  soosolo. 22  Eyali  nd’ekila  nd’iso  lilambola  Kayisa? 23  Aye  ande
ondeeyaki  lokeso  londiyo,  ande  ondaasangelaki  ay’ande: 24  Onthumie
phele  denaliyo.  Nkolo  y’ewaanelo  la  baoyi  baakotshi  nkooko  no?  Iyo
baakelaki ay’iyo: Enda Kayisa. 25 Ande ondaasangelaki seene ay’ande:
Asoko, lokaaka Kayisa toma tonda Kayisa. Lokaaka Nkhumundjeyi toma
tonda  Nkhumundjeyi. 26  M’asoko  iyo  batuuta  yeeya  likanda  Yeso  ma
baoyi  banande  nd’oso  bon’anto.  Iyo  baakamwaki  nda  djoyi  liikiande
yauteyaka, aye iyo mbanduulamaki wee. 27 Basaduke, bane baaki likelaka
ay’iyo:  Banto  bapheetshue  m’eweli  baayakaki  eele  Yeso. 28  Iyo
bandouwolaki  ay’iyo:  Bombetsha,  Mose  akotaki  ay’ande:  Nkina  bonto
aowa, waali  onande aotshikala la loomo lak’ona,  boona nyango akitane
l’ande,  nd’iyo  yoongola  bolongo  bonande. 29  Baana  nyango  nsaambo
baaki nd’ol’omo. Ona nsomi aosonge waali, ande oowaki, atotshika boona.
30 Ond’iphe ookitanaki la waali oowaki l’ande, atotshika boona. 31 La
ond’isato ookitanaki l’ande. Asoko iyauma nsaambo baawaki, lako litshika
baana. 32 M’okong’ondiyo iyauma, la luumoto oowaki. 33 Asoko nd’iyo
yeetshua  m’eweli,  ande  aokoyala  waali  ya  no?  Laalika  ande  aki  waali
ond’iyo  iy’ako  nsaambo. 34  Yeso  ondaasangelaki  ay’ande:  Baana
band’eshil’ene  bayali  lisongaka,  bayali  lisongamaka. 35  Bane  baayali



bolotshi,  baokokita  nd’etamb’eko  y’anto  yeetshua  m’eweli,  iyo
baphosonge la  baphosongame. 36 Iyo bapheeye yuuta  liwa,  laalika  iyo
baelama la baandjelo. Iyo bayali baana bana Nkhumundjeyi, laalika iyo
bayali baana banda eetshuelo m’eweli. 37 Aye baawa baayali yeetolamaka;
la  Mose  atutshumiaki  djoy’aiko  nd’aphole  baasanga  djoy’aiko,  mpeene
aakiande  yeetaka  Nkolo  mbo:  Nkhumundjeyi  end’Abalahama,
Nkhumundjeyi end’Isaka, Nkhumundjeyi end’Idjakoba. 38 Ande aphoyali
Nkhumundjeyi  enda  baawa,  aye  ande  ayali  Nkhumundjeyi  enda  bane
baayali  la  loomo,  laalika  bia  bayali  la  loomo  eel’ande. 39  Bakotshi
y’enkanda baamoli  banduteyaki  lolaka  ay’iyo:  Bombetsha,  omboosanga
bolotshi. 40 M’okongo ya baoy’asoko, iyo batuuta liyala la loonga londa
yuuta yuuwola baoy’ankina. 41 Yeso ondauwolaki ay’ande: Iyo basanga
mbo Yeso ayali inkanola inda Davidi seeleko? 42 Laalika Davidi bomele
akelaki n’onkanda bonda Yeelo ay’ande: Nkolo asangelaki Nkolo enami
ay’ande: Ulama nda loo lonami y’olome. 43 Elenge nde anaambia lomi
emi  batonyi  bandawe  aambielo  end’ekolo  bendawe. 44  Davidi  mele
yueetaka mbo: Nkolo; iya ande uutaki liyala inkanola inande seeleko? 45
Banto bia  bookaki  aaki  Yeso lisangelaka bambeki  banande ay’ande: 46
Leefaka  bakotshi  y’enkanda!  Iyo  bayali  lilangaka  baokende  l’enkoto
bend’etale; iyo lilangaka banto y’asasa nda’iteteenyi lisombia iyo toma, la
yaakaya liteetenyi lind’olotshi nda limemieelo, la na nteko; 47 Iyo bayali
liphonolaka  baali  baaki  belio  mbulu,  nd’iyo  lilimba  banto,  eeyal’iyo
yootshaka elenge. Iyo baalekola lomi yaaya likoka.

Tshapita 21.

1  Yeso  onduuleliaki  baiso,  ande  oneenaki  basi  liyonga  biila  bekaakaya
bendiyo  nd’ileelo. 2  Ande  eenaki  la  waali  ooki  bolio,  bosi  boola,  iila
bekeng’ephe  ya  falanga  nkooko. 3  Ande  ookelaki  ay’ande:  Waali  ooki
bolio, bosi boola, ambiilaka bokaakaya booleki bekaakaya beeki banto bia
yiilaka. 4 Laalika iyo bambiilaka bekaakaya bendiyo ma phala ya toma
eeyali l’iyo; aye ande, ma boola bonande, ambiilaka ene bia eeki l’ande,
ene eekiande likokaka ndaiyaatana. 5 Aaki banto baamoli likelaka ay’iyo:
Ememieelo  eekelama la  baoko band’olotshi  l’ekaakaya m’el’anto,  Yeso
ookelaki ay’ande: 6 Nda toma tiiko toneen’inyo, betsho bekooyala, benda
laako laiyoko liitshikala lomi nd’aliko banda linkina, baokotshaangola bia.
7 Aye iyo bandouwolaki ay’iyo: bombetsha, betsho bekono beeyala lomi
baoy’asoko?  Nemba  ekono  eneena  lom’iso  aatutama  lomi  baoy’asoko
nd’ako  liyaka? 8  Ande  ookelaki  ay’ande:  Leefaka,  baphoolungusanya;



laalika  phala  baokoyaka  nda  liina  linami,  baokosanga  bonto  l’onto
ay’ande: Emi ooyali ande; la, ay’ande: Esile eyee ntutama. Lotaayeelake. 9
Aandooka  lom’inyo  besako  bend’ataa  la  mposo,  lotookake  bopholu,
laalika liiyali la baoy’asoko liyaka boso, aye esuka ephongoyala faafa. 10
Yeso  ookelaki  ay’ande:  Ngili  ekuuna  la  ngili  enkina.  Waaphemelo
bokuuna la waaphemelo bonkina. 11 Motshi iyookophuka boolo. Ndjala
en’imali eekoyaka, la nkangi nd’eteetenyi l’eteetenyi. Bopholu bond’olo
bookoyala la nemba in’enene ma loola. 12 Aye nd’oso bonda baoy’asoko
batoyake,  iyo  baokolokanda,  baokolonyookola,  baokololeesa
na’imemieelo la na mbulu ina nkandju. Iyo baokoloyela nd’oso bonda ba
nkolo y’ela la baayali nd’aliko nda liina linami. 13 Etamb’esoko, eekoyala
etambe  en’inyo  liyala  ntek’inami  eel’anto. 14  M’asoko  losangiaka
nd’etem’eninyo, m’ele baana noyongo’aninyo, lotokaneliake mpima boso
seenduutey’inyo baoyi, 15 Laalika emi ndookolokaya bolumvu la mpima
eephokoke batonyi ban’inyo likumana l’iko, nkula yuuteya djoyi. 16 Aye
inyo lookoleesama m’ele baalotaki,  m’ele baana nyongo, la  m’ele bane
bandootshua l’inyo. Iyo baokodjaaka baamoli nd’atenyi baninyo. 17 Banto
bia  baokolotona  laalika  liina  linami. 18  Aye  laako  l’iyongi  ya’iyo
lind’etsha beninyo iitshua. 19 Ma wee eninyo, eendikia lom’inyo nyomo
ininyo. 20  Aan’eena  lom’inyo  belomba  y’asalayi  baeenga  Yelusalema,
leeyaka  mbo:  Ephiitelo  eyee  ntutama. 21  Wiin’oko,  bane  baayali
nd’Idjudiya balotaka nd’ekoto, bane baayali na nyima y’ola biimaka; bane
baayali  nd’eswe  batoyakake  nkooko. 22  Laalika  betsho  besoko  beyali
betsho  benda’isombolia,  nda  baoyi  bia  baakotamaki  lisiliama. 23  Eelo
eyoyi  eele  bane  baayali  la  baemi!  La,  eele  yaalekele  baalomia  baana
nd’etshu’esoko!  Laalika  djeelo  lind’olo  liyookoyala  na  motshi,  aye
liyookoyala  eel’anto  phala. 24  Aye  iyo  baokodjaakema  la  tophaka,
baokotoliama  bantamba  na  ngili  bia.  Basi  ngili  baokomaamatsha
Yelusalema,  elenge  nde  etambe  end’asi  ngili  eekoka. 25  Nemba
iyookoyala nda liiso ya wiina, na nsonge, nda tootshi. Eelo end’asi ngili
ekoyala  na  motshi.  Iyo  baokokanaana,  laalika  lophelelo  lond’ashi
ban’onene  l’aphokota. 26  Banto  baokooka  toleli,  laalika  bopholu  la
elileelo enda baoyi baayoyi na motshi, laalika toma tond’olo tonda loola
tookophukiama. 27 Aye iyo baokeena Bosok’onto ayoyi na’ingi la boolo,
laokumo lon’onene. 28 Aye anaangola lomi baoy’asoko liyaka, laalelaka,
leemiaka betsh’eninyo, laalika etshungbelo enyino eyee ntutama. 29 Yeso
ondaateelaki  nsawu  ay’ande:  Lophala  bosongo  bona  mbele,  l’esongo
benkina  bia. 30  Aandooli’eko  tokaakasi,  inyo  mele  loyali  yeenaka,  la,
loyali  yeeyaka  mbo:  Bowa  bootutama. 31  Seeko  nde  l’inyo,  aneena



lom’inyo  baoy’ane  baoyala,  lokeeya  mbo:  Waaphemelo  bonda
Nkhumundjeyi bootutama. 32 Soosolo eelosangel’emi mbo: Band’inongo
ine  baphongoshila,  nko  baoy’ane  bia  baoshiliama. 33  Loola  la  motshi
baokoshila,  aye  baoy’anami  baphongoshila. 34  Aye,  loyaatomanyaka,
laalika  betem’eninyo  bephooyala  belito  l’oleelo,  la  yiidjwa  baana,  la
wiyiiyo bonda loomo lone. Wiin’osoko bophooyaka eel’inyo l’ikunumoli,
seenda  ilonga. 35  Laalika  seeko  nde  seeyaka  lomi  wiin’oko  eel’anto
banduuli  nd’alika  motshi. 36  Aye loyaaka liphalaka,  loyaaka yootshaka
l’oondo  n’inyo  yiika  ma  baoyi  basoko  bia  baayaka  lomi,  nda  yeemala
nd’oso bonda Bosok’onto. 37 Yeso eekiaki banto na’imemieelo betsho bia.
Ande aki likendaka betsho bia, aki yeetamaka nd’ekoto bond’etiyo: Bona
mbele. 38 Banto bia baki liyakaka eel’ande puu na’iememieelo, nd’iyooka
baoyi banande.

Tshapita 22.

1 Lilambo  linda  Boleelo  boopha  l’iphulia  boki  ntutama,  liindeet’iyo:
Linda’ilekana. 2  Belombeli  ben’enene  la  bakotshi  y’enkanda  baasaki
boopho bonda’idjaaka Yeso,  laalika iyo baki  yookaka banto bopholu. 3
Satana ondootshuaki nd’otema bond’Idjudasi, ookiyo yeetaka Isakaliyote,
omoli  nda  likumi  l’aphe  liikiyo. 4  Ande  ookendaki,  ande  ooyaaki
lolaka’ophoko  l’elomboli  ben’enene  l’elomboli  bend’asalayi  boopho
bon’ande yooleesa eel’iyo. 5 M’ako iyo baaki l’osalu, iyo bandootangiaki
yookaya falanga. 6 Aye ande oniimeliaki, ande ondaasaki iyeli ind’olotshi
in’ande yooleesa eel’iyo, nd’eteetenyi eephoyali belomba y’anto aako.  7
Wiina  bonda  boleelo  boopha  l’iphulia  bookokaki,  bookiyo  la’idjaaka
boona ond’onkoko bonda’ilambo linda’ilekana. 8 Yeso asokolaki Petelo
l’Idjuani,  ande ondaasangelaki  ay’ande:  Lokenda lootophongele  lilambo
linda’ilekana,  nd’iso  iyola. 9  Iyo  bandouwolaki  ay’iyo:  W’olanga  iso
iyophonga  nko? 10  Ande  ondaasangelaki  ay’ande:  Lookolia.  Aakit’alo
inyo nd’ola, inyo lookokumana l’onto aotolie ekutshu y’ashi, looyeelaka
nda  loolu  londootshu’ande. 11  Losangelaka  nkolo  ya  loolu  mbo:
Bombetsha  akuwola  ay’ande:  Loolu  lond’aphaya  nemi  iyola  lilambo
linda’ilekana  emi  l’ambeki  banami  loyali  nko? 12  M’ako  ande
akolotshumia  loolu  lon’onene  looyali  nd’aliko,  loophongamaki.
Lootophongele  nkooko. 13  M’ako  iyo  baakendaki,  iyo  baatanaki  nko
seekiande yaasangelaka. Iyo baaphongaki lilambo linda’ilekana. 14 Aaki
wiina  okokaka,  ande  onduulamaki,  la  baasokolamaki  banduulamaki  iyo
l’ande  eteetenyi  ephoko. 15  Ande  ondaasangelaki  ay’ande:  Emi



ndoolekola  lilanga  lila  l’inyo  lilambo  line  ya’ilekana,  boso  bon’emi
nteen’eelo. 16  Emi  ndoolosangela  ay’emi:  Emi  mponguuta  lila  l’inyo
boleelo  bone,  elenge  nde  liko  liikoshiliama  nda  waaphemelo  bonda
Nkhumundjeyi. 17 Aye ande ookolaki likofu; aakiande yuuteyaka losaka,
ande  ookelaki  ay’ande:  Lokolaka,  lokaphaka  inyauma. 18  Emi
ndoolosangela  ay’emi:  Ma  faaf’iko,  emi  mponguuta  limela  ma  mamo
ind’ekoli,  elenge  nde  waaphemelo  bonda  Nkhumundjeyi  booyaka. 19
Ande  ookolaki  likpanga  y’atoko;  aakiande  yuuteyaka  losaka,  ande
ondaatolaki,  ande  ondaakaaki.  Ande  ookelaki  ay’ande:  Djoonge  linami
lika’ine!  Liko  liyooleesama  nd’otsha  boninyo.  Loyaaka  likelaka  seene
n’inyo lindofaka. 20 La, m’okongo y’oleelo bonda’ikolo, ande ookolaki
likofu;  ande  ookelaki  ay’ande:  Likofu  line  liyali  isheke  ind’otoo  nda
bolongo bonami, bosuuteyama nd’otsh’oninyo. 21 Lookolia, likata linda
one oondeesa liyali l’emi na mesa. 22 Soosolo, Bosok’onto aokokenda nko
seekiyo  osangiaka,  aye  eelo  eyoyi  eel’one  ondooleesa. 23  Aye  iyo
banaangolaki yauwolana ay’iyo: Osoko ookoki likela djoy’aisoko no? 24
Bokookoli boyaaki nd’atenyi bandiyo ay’iyo: One ooleki bonene nd’atenyi
bandiso no? 25 Ande ondaasangelaki ay’ande: Nkolo y’ela ind’asi benanga
bayali  yaakelelaka  la  mpamba.  Aye  basi  benanga  bayali  yaetaka  mbo:
bakeli y’elotshi. 26 Aye inyo, lotoyaake seeko. One oololeki bonene, ayale
seenda waankune oninyo; la, bolomboli ayale seenda bokambi boninyo. 27
Ooleki  bonene  no,  one  onduuli,  ala  toma,  nkina  one  ondookambela
bolemo? Apha one onduuli, ala toma? Aye emi ndjali nd’atenyi baninyo
seenda bokambi. 28 Aye inyo lootshikala l’emi nd’emekano benami. 29
Emi ndoolokaya waaphemelo seeki Apha onkaaka, 30 N’inyo lila laimela
na mesa bonami nda waaphemelo bonami. Inyo lookulama na tueko tonda
waaphemelo,  lookolombolia  benanga  likumi  l’ephe  benda  Isaliyele. 31
Simona,  Simona,  okolia,  Satana  ootshaki  nda’ikokola,  nda’ikosenga
seend’atoko, 32 Aye emi  ndookotshelie  nda yiimelia  lindawe litosilake.
Aakalimua  lomi  we,  okembiaka  bainawe. 33  Aye  ande  ondoosangelaki
ay’ande:  Nkolo,  emi  ndooyaaphonga  nda’ikenda  lawe  na’onkandju,  la
nd’eweli. 34  Aye  Yeso  oosangelaki  Petelo  ay’ande:  Wiin’one,  nkoko
eteeke,  we  ookonangana  mbala  isato  ayawe:  Mpueeye. 35  Yeso
ondouwolaki  ay’ande:  Aakimi  olotomaka,  epha  lisoke,  epha  etoo,  epha
sambata, inyo loosamba n’eemba? 36 Ande ondaasangelaki ay’ande: aye
faaf’ene, one ooyali la’isoke akole, one oophoyali l’iphaka asombie etoo
enande,  asombe  iphaka. 37  Laalika  emi  ndoolosangela  ay’emi:  Liiyali
djoyi liikotamaki lisiliama l’emi, mbo: Ande aalolamaki l’anto band’obe,
laalika baoyi banda djoy’ainami baokoshiliama. 38 Iyo bandoosangaleki



ay’iyo: Nkolo, opheene tophaka tophe toka tone. Aye ande ondaasangelaki
ay’ande:  Eekoka. 39  Yeso  ondoolaki,  ande  ookendaki  nd’okoto  bona
mbele  seeki  bokeleeli  bonande.  M’ako  bambeki  bandooyelaki. 40
Aakiande okitaka nd’eteeteny’eko, ande ondaasangelaki ay‘ande: loyaaka
yootshaka,  lophookpa  n’emekano. 41  Ande  oolenuaki  mel’iyo  itaatale
iikoki bonto yuusa looko. Ande oosumiaki baongo, ande ondootshaki. 42
Ande ookelaki ay’ande: Apha, nkina we olanga, onimolie likofu line. Eko
ephoyali  seelang’emi,  eende  seelangawe. 43  M’ako  boondjelo  boomoli
eenyaki eel’ande ma loola, ande ondookembiaki. 44 Aakiande nd’atenya
loomo  l’eweli,  ande  oolekolaki  yootsha  boolo.  Esose  enande  eeyaaki
seenda batanga ban’ene y’olongo baakpa na motshi. 45 Aakiande yuuluaka
m’akiande yootshaka, ande ooyakaki eel’ambeki, ande ondaatanaki nd’ilo,
laalika  lokoonyo. 46  Ande  ondaasangelaki  ay’ande:  Inyo  leetama  mo?
Leetshua,  lootsha,  lophoyootshua n’emekano. 47 Nko aaki Yeso oyaaka
litephelaka,  bolomba  bon’onene  y’anto  baayakaki,  iyo  l’onto  ookiyo
yeetaka Idjudasi, omoli ooki nda’ikumi l’aphe, ooki iyaatshumiaka mboka.
Ande  ooyakaki  eele  Yeso,  ande  ookeketelanaki  l’ande. 48  Aye  Yeso
ondouwolaki  ay’ande:  Idjudasi,  we  osoosombia  Bosok’onto
nda’ikeketelana? 49  Aaki  bane  baaki  l’ande  ntutama  yeenaka  baoyi
bandaasaki yoola, iyo bandouwolaki ay’iyo: Nkolo, taakote tophaka? 50
Omoli  ookotaki  bokambi  bond’olombeeli  bon’onene,  ande  ondootenaki
litonyi  linda  loo lond’olome. 51 Aye Yeso ondauteyaki  lolaka  ay’ande:
Lotuutaki  likela  siiko.  M’ako  ande  ookataki  litonyi  linande,  ande
ooduuteyaki  litonyi  aaki  liko. 52  Aye  Yeso  onduuwolaki  belombeeli
ben’enene,  l’elomboli  benda  ememieelo  laingambi  baiko  baayakaki
ay’ande: Inyo looyaka la tosandja l’esongo seenda eele bonto ond’obe? 53
Aakimi l’inyo wiina la wiina n’ememieelo, inyo lotondaphia bataka. Aya
etamb’eninyo  ekene,  la,  enda  boolo  bonda  wiilima. 54  Iyo  baakandaki
Yeso,  iyo  baakendaki  l’ande.  Iyo  bandootshuaki  l’ande  nda  loolu
lond’olombeeli bond’aliko. Aye Petelo aki iyooyeelaki itaatale. 55 Aakiyo
woongoliaka  tshaa  nd’atenyi  banda’iseke  linda’okombo,  aakiyo
yuulamaka  iyauma,  Petelo  ooyakaki  iyulama  nd’atenyi  bandiyo. 56
Luumoto,  bokambi  y’olemo  onueenaki  uuli  aaki  tshaa  liphetaka.  Ande
ondoophalaki tee, ande ookelaki ay’ande: L’ont’one ooki l’ande. 57 M’ako
ande  onaanganaki,  ande  ookelaki  ay’ande:  Luumoto,  emi  mpueeye. 58
Eleka  iyema,  onkina  onueenaki,  ande  ookelaki  ay’ande:  La  we  ooyali
ophoko ond’iyo. Aye Petelo ookelaki ay’ande: Djueele, aph’emi. 59 Aaki
wiin’ophoko  ya  ntango  olekaka,  onkina  oosangaki  ay’ande:  Soosolo,
l’ont’one  ooki  l’ande,  laalika  bosi  Ngalile  eeyali’ande. 60  Aye  Petelo



ookelaki ay’ande: Djueele, emi mpeye osoko oosangawe. Nk’ako aakinde
osangaka, nkoko endeekaki. 61 Nkolo ookalimuaki, ande oophalaki Petelo
tee.  M’ako  Petelo  ondoofaki  djoyi  liiki  Nkolo  woosangelaka  ay’ande:
Boso bona nkoko yeeka wiin’one,  we okonangana mbala isato. 62 Aye
ande  ondoolaki,  ande  oolelaki  boolo. 63  Beele  baaki  likataka  Yeso
baando’ilaki iyele, iyo bandookulaki. 64 Aye iyo bandookukaki baiso, iyo
bandouwolaki ay’iyo: Sanga djoyi.  Oombokokulaka no? 65 Boofundaki
baoyi bankina phala. 66 Aaki wiina okieke, bolomba bonaingambi lind’ola
baataanaki  iyo  l’elombeli  ben’ene  l’akotshi  y’enkanda.  Iyo  baakendaki
l’ande nd’eteetenyi enda’ilombo, iyo baakelaki ay’iyo: 67 Nkina we oyali
Kilisito,  otosangele.  Aye  ande  ondaasaneglaki  ay’ande:  nkul’emi
lilosangela,  inyo  lophong’imelia. 68  Nkula  liluuwola,  inyo  lophuuteye
lolaka. 69 Aye ma faaf’esoko, Bosok’onto aokuulama nda loo lond’olome
londa  Nkhumundjeyi. 70  M’ako  iyo  bandouwolaki  ay’iyo:  Bosoka
Nkhumundjeyi eeyali we? Ande ondauteyaki lolaka ay’ande: Apha inyo
mele iny’asoko losanga ay’inyo: emi ooyali ande. 71 Aye iyo baakelaki
ay’iyo: Iso tuuta yaasa nteki na nke? Iso mele tooka m’olumvu bonande.

Tshapita 23.

1 Bolomba bondiyo bia  booyakaki  la  Yeso nd’oso bonda Pilata. 2  Iyo
banaangolaki  yoofunda  ay’iyo:  Tombotanaka  bont’one  aangola
bonang’ondiso, asuka banto nd’iyo lilambola Kayisa, akela ay’ande: Emi
mele ooyali Kilisito, Nkolo y’ola. 3 Pilata ondouwolaki ay’ande: We oyali
nde  Nkolo  y’ola  bond’as’Idjuda?  Ande  ondoutolaki  ay’ande:  We  mele
ond’ososo osanga. 4 Aye Pilata oosangelaki belombeli ben’enene l’elomba
y’anto  ay’ande:  Emi  mpeene  nkula  bobe  bond’ont’one. 5  Aye  iyo
baatshingingalaki lisanga ay’iyo: Ande yaangolaka banto, ande yeekiaka
banto nd’Idjudiya bia, ma Ngalile elenge nde nd’eteetenyi ene. 6 M’ako,
aaki Pilata wookaka djoyi liko, ande onduuwolaki nkina djueele loko aki
bosi Ngalile. 7 Aakiande yeeyaka mbo: Ande ayali ma waaphemelo bonda
Helode,  ande  ondaatomaki  eele  Helode,  ooki  bomele  nda  Yelusalema
betshu’esoko. 8 Aaki Helode yeenaka Yeso, ande aki l’osalu. Ande aasaki
yueena elenge,  laalika aki yookaka lokumo lonande.  Ande alingamelaki
yueena akela djoyi linda’iphepha. 9 Ande ondouwolaki baoyi phala, aye
Yeso aotuteya nkula djoyi. 10 Belombeli ben’enene l’akotshi y’enkanda
baneemalaki,  iyo  bandoofundaki  boolo. 11  M’ako,  Helode  l’asalayi
banande  bandueetaki,  iyo  bandoilaki  iyele.  Iyo  bandoolotshaki  etoo
endaokumo, aye ande ondouteyaki eele Pilata. 12 Helode la Pilata bayaaki



tosoke  wiin’oko,  aye  boso,  iyo  batoki  litonanaka. 13  Pilata  ondeetaki
belombeeli ben’enene la baaki nda waaphemelo, l’anto nk’anto. 14 Ande
onndaasangelaki ay’ande: Inyo looyaka l’ont’one eel’emi ay’inyo: Ande
onaangola banto. Phalaka, emi ndosouwola nd’oso boninyo, mpeene bobe
bonande nda baoyi band’ofund’inyo. 15 Ee, la Helode atueena la djoyi,
laalika  ande  outeyaki  eel’iso.  Looka,  ande  atotanema  la  djoyi  lin’ande
liwa. 16 Asoko l’emi ndookookula, m’okongo ndookootshungola. 17 Liiki
l’ande nda litshungolela bas’Idjuda bont’omoli ndailambo. 18 Aye iyo bia
baaphangbaki ay’iyo: Otiimolie bont’iko, tshungola Balabasi! 19 Biilaki
Balabasi na’onkandju laalika ande onaangolaki bas’ola, ande adjaakanaki
l’anto. 20 Aye Pilata oonduutaki litephela l’iyo, aasaki litshungola Yeso. 21
Aye  iyo  beeloliaki  ay’iyo:  Djaak’ande  nd’osongo  bonda  ndekesanya!
Djaak’ande nd’osongo bonda ndekesanya! 22 Ande ondauwolaki bouwo
bond’isato ay’ande: Na nke? Bobe bookiande okelaka no? Emi mpeene
djoyi lin’ande liwa. Asoko, emi ndookookula, aye ndookootshungola. 23
Aye  iyo  baatshingingalaki  lisangala  ndaka  ind’olo  ay’iyo:  Djaak’ande
nd’osongo  bonda  ndekesanya.  Baoyi  bandiyo  band’otekiaki.  24  M’ako
Pilata ootenaki elombo, ande ookelaki ay’ande: Likelame seelang’inyo. 25
Ande  ootshungolaki  one  ook’iyo  yiilaka  na’onkandju  laalika  yaangola
banto, la oodjaakanaki, seek’iyo yootshaka. Aye ande ooleesaki Yeso seeki
lolango londiyo. 26 Aakiyo okendaka la Yeso, iyo bakandaki bont’omoli,
liina  linande  Simona,  bosi  Kulene,  ooki  iyoyakaka  m’oswe,  iyo
bo’aaphiaki  bosongo  bonda ndekesanya n’ande  litolia  m’okongo bonda
Yeso. 27 Bolomba y’anto booyeelaki. Baimato baki iyoyaatshutshumaka,
baki iyolelaka. 28 Aye Yeso ookalimuaki eel’iyo, ande ookelaki ay’ande:
Bana bana’imato banda Yelusalema, lotendelak’emi, loyaalela inyo mele,
lolela  la  baan’aninyo. 29 Looka,  betsho beekoyaka,  beekela  lomi banto
ay’iyo: Baimato banda’iokoke l’etema betoota baana, la baeele baatolomia
baana bayali l’insonyi! 30 M’ako baokaangola lisangela bekondji ay’iyo:
Lotokpeele; la bekoto ay’iyo: Lotokukumie. 31 Laalika, nkina iyo baokela
baoy’ane  aayali  bosongo  botoo,  iyo  bakela  lomi  anooma  lomi’oko
seeleko? 32  Bakendaki  la,  l’anto  bankina  baphe,  bakeli  y’ebe,
nd’iyaadjaaka iyo l’ande. 33 Aakiyo okitaka ndaiphole lindet’iyo Loombo,
iyo  baphanyaki  Yeso  nd’osongo  bonda  ndekesanya.  Baphanyaki  l’akeli
y’ebe:  omoli  loo  lond’olome,  onkina  loo lona’omooso. 34 M’ako Yeso
ookelaki ay’ande:  Apha,  phophielia  iyo,  laalika bapheeye ene eekil’iyo.
Iyo baakaphaki  litoo  linande aak’iyo oteke  idjeke. 35 Banto beemalaki
baphala. La bemboleeli boilaki iyele, bakelaki ay’iyo: Ande aki yiikiaka
bankina,  ayaa’ikie  bomele  nkina  ayali  nko  Kilisito  ena  Nkhumundjeyi,



oosonamaki  mel’ande! 36  La  basalayi  boilak’iyele,  iyo  baayakaki
eel’ande,  iyo  bandookaaki  baana  band’okayi. 37  Iyo  baakelaki  ay’iyo:
Nkina we oyali nko Nkolo y’ola end’as’Idjuda, yaa’ikiaka. 38 Bakotaki
l’ekotelo nd’alik’ande ay’iyo: Nkolo y’ola end’as’Idjuda anone. 39 Omoli
nd’atenyi  band’akeli  y’ebe  oophanemaki  la  Yeso  nd’osongo  bonda
ndekesanya  ond’okelaki  ay’ande:  W’ophoyali  nde  Kilisito?  Yaa’ikiaka,
otiikie l’iso. 40 Aye onkina ondootshaamelaki ay’ande: We ophooke nde
Nkhumundjeyi bopholu, laalika we liyala l’ekoka phioophio? 41 Soosolo,
iyo batenaki ekoka endiso nd’iyeli, laalika iso toolongola liphuto lindeeli
l’ekeleeli  bendiso.  Aye  bont’one  atokela  la  djoyi  lind’obe. 42  Ande
ookelaki ay’ande: Yeso, ondofaka aakit’alo we nda waaphemelo bondawe.
43  Ande  ondoosangelaki  ay’ande:  Soosolo,  esimi  okosangela  mbo:
Wiin’one, oyal’alo l’emi nda Paladiso. 44 Aaki wiina oyaaka nd’ilongo,
wiilima booyaaki na motshi bia elenge nde aaki wiina oselamaka. 45 Iyane
itaala,  etoo  en’ememieelo  endaatshaki  nda  taatenyi. 46  Yeso  onduulaki
nkimo  ay’ande:  Apha,  emi  naambia  loomo  lonami  nd’akata  bandawe.
Aakiande  okelaka  seesoko,  ande  ooshiluaki. 47  Aaki  bolomboli
bond’asalayi yeenaka baoyi baakelamaki, ande ookumiaki Nkhumundjeyi;
ande  ookelaki  ay’ande:  Soosolo,  djuel’aone  aki  bont’ond’olotshi. 48
Belomba  y’anto  baayakaki  iyophala  djoy’aiko.  Aakiyo  yeenaka  baoyi
baakelamaki,  iyo  banduutaki,  baoyaakule  na  ntolo. 49  Bane  baaki
yeeyanaka l’ande bia, laimato bandooyelaki ma Ngalile beemalaki itaatale,
iyo  beenaki  baoy’ako. 50  Looka,  bont’omoli,  liina  liande  Yosefu,  ma
Alimataya,  bola  bond’asi  Idjuda,  aki  nkooko.  Ande  aki  bont’omoli
ooyolake banto,  aki  bont’ond’asimba la  baoyi  banda kolonge. 51 Ande
atiimelia djoyi lindiyo l’ene eekiyo okelaka. Ande aki lililaka waaphemelo
bonda Nkhumundjeyi. 52  Bont’oko  akendaki  eele  Pilata  iyootsha  bolio
bonda Yeso. 53 M’ako ande ondoophanolaki; ande onoombaki etoo enda
ketshumaketshuma;  ande  ootshuaki  iyueetsha  nd’ekundo  eekiyo
ophongaka nda’iyoko, eekiyo batokunde l’onto. 54 Wiin’osoko boki wiina
bond’ephongeelo.  Aye  wiina  bond’ekila  boki  aangolelo. 55  Baimato
baayakaki  l’ande  ma  Ngalile  baki  iyoyakaka  m’okongo.  Iyo  baneenaki
ekundo  phololo,  la  seekiyo  weetshaka  bolio  bonande. 56  Aye  iyo
banduutaki, baophonge toma tonda nsole la nsali l’alasa.

Tshapita 24.

1 Aye  l’ipuupu  inda  wiina  bond’oso  bonda’obengo,  iyo  baayakaki
nd’ekundo, bayelaki toma tonda boufu tookiyo ophongaka. 2 Iyo batanaki



liyoko limboyiimolama m’ekundo. 3 M’ako iyo bandootshuaki  nkooko,
iyo batotana bolio bona Nkolo Yeso. 4 Aak’iyo likaakanaka nda djoyi liko,
beele  bephe  baayakaki  iyeemala  ntutama  l’iyo,  balotshi  litoo  linda
ngangai. 5  Aak’iyo wookaka bopholu,  la  aaki’iyo osumiaka lilongi  naa
motshi, beele bandauwolaki ay’iyo: Inyo laasa ooyali la loomo nd’atenyi
banda  banto  baayali  nd’eweli  na  nke? 6  Ande  aphotshiki  maane,  ande
ambeetshua m’eweli. Loofa seekiande olosangelaka aakiande nda Ngalile,
7  Ay’ande:  Liiyali  l’Osok’onto  lileesama  nd’akata  ban’anto  band’obe,
l’ande  lidjaakema  nd’osongo  bonda  ndekesanya,  aye  ande  aokeetshua
botsho  bond’isato. 8  Iyo  mbandoofaki  baoyi  banande; 9  M’ako  iyo
banduutaki  ma’ikundo;  iyo  baakendaki  iyosangela  bambeki  likumi
l’ophoko l’ankina  baaki  l’iyo  bia  baoy’ako  bia. 10  Baimato  bako  baki
Maliya  bond’osi  Mangadala,  l’Idjoana,  la  Maliya  bonda  nyango
y’Idjaakoba la baimato bankina baaki l’iyo, iyo baasangelaki baatomamaki
baoy’ako. 11  Baoy’ako  baki  seenda  baoyi  band’osang’asanga,  iyo
batiimelia. 12  Aye  Petelo  oneemalaki,  ande  oolotaki  nd’ekundo.  Ande
oosunamaki,  ande  oolengelaki,  ande  oneenaki  litoo  linda
ketshumaketshuma lintolo. M’ako ande onduutali okande, aokamwe nda
djoyi  liyaaki. 13  Lookoliaka,  wiin’oko  baphe  m’olomba  bondiyo  baki
iyokendaka nd’ola bondet’iyo Emayo, bola booki nd’iyeli ya kilometele
bakumi’otowa ma Yelusalema. 14 Iyo baki iyokooliaka nda baoyi basoko
bia  baakelamaki. 15  Aak’iyo  ookoliaaka,  la  aak’iyo  oyauwolaka,  Yeso
mele ooyakaki ntutama l’iyo. 16 Aye baiso bandiyo basukamaki nd’iyo
yueeya. 17  Ande  ondauwolaki  ay’ande:  Basoko  baoyi  bay’iny’otephele
ay’inyookende no? Iyo baneemalaki wee, baki la’ilongi linda’okoonyo. 18
Omoli,  liina  linande  Keleopa  ondouteyaka  lolaka  ay’ande:  We  bonto
onduuli  nda  Yelusalema,  aye  we  opheeye  baoyi  baasooyala  nkooko
betshu’ene? 19  Ande  ondauwolaki  ay’ande:  Baoy’akono  basoko?  Iyo
bandoosangelaki  ay’iyo:  Nd’otsha  bonda  Yeso  ind’osi  Nazaleta,  ooki
bomvutshi bond’olo ma bekeleeli benande la nda baoyi banande, la nd’oso
bona  Nkhumundjeyi,  la  nd’oso  bon’anto  bia. 20  M’asoko  belombeeli
ben’enene la baayali nda waaphemelo bondiso band’oleesaki n’ande yaaya
ekoka en’ande liwa, aye iyo bandoodjaakaki nd’osongo bonda ndekesanya.
21  Aye  iso  tolilaki  mbo:  Ande  aokotshungola  Isaliyele.  Ee,  m’alika
baoy’asoko bia, wiin’one nde eesooyala wiina bond’isato m’okongo bonda
baoy’asoko. 22 La, tombookamwa nda baimato baaki l’iso bambokitaka
l’ipuupuu nd’ekundo, 23 Aak’iyo ototana bolio bonande, iyo bambuuta,
bambootosangela  mbo:  tomeena  ewaanelo  enda  baandjelo  batosangela
mbo: Ande ayali la loomo. 24 M’ako, baamoli baaki l’iso bambokendaka



nd’ekundo,  bambotanaka  nko  seeki  baimato  osangaka.  Aye  nde  iyo
batueena. 25  Ande  ondaasangelaki  ay’ande:  Inyo  basi  tueetetshi,  inyo
lophokaswe nd’etema beninyo nda yiimelia baoyi ban’amvutshi! 26 Etoki
nde  bolotshi  nda  Kilisito  yeen’elo  nda  baoy’asoko,  nda  yootshua
ndaokumo  lonande? 27  Aye  ande  onaangolaki  m’ele  Mose,  la  m’ele
bamvutshi  bia,  ande ondaaphokoliaki  baoyi  banande nd’akotelo  bia. 28
M’ako, iyo baatutamaki l’ola bookiy’okendaka. Ande aasaki yaalekana. 29
Aye iyo banoondaki boolo ay’iyo: Etama l’iso, laalika wiina boyee likolo,
wiina booleka. Ande ondootshuaki, ande onduulamaki l’iyo. 30 Aakiande
yuulamaka  l’iyo  bala  toma,  ande  ookolaki  bomaka  y’atoko,  ande
ootonyaki insonyi, ande ondaakaaki. 31 M’ako baiso band’iyo baalifuaki,
iyo  bandueeyaki.  Aye  ande  oolimwaki  ma  baiso  bandiyo. 32  Iyo
baayauwolaki  ay’iyo:  Iya  betem’endiso  betoki  nde  liphetaka  aakiande
oyaaka litephelaka l’iso na mboka, la aakiande litophokoliaka bakotelo? 33
Iyo banduuluaki nko wiin’oko nda yuuta nda Yelusalema. Iyo baatanaki
likumi l’ophoko,  la  bane  bankina  baaki  l’iyo. 34  Iyo baakelaki  ay’iyo:
Soosolo, Nkolo aoleetshua m’weli, ande eenyaki eele Simona. 35 M’ako
iyo baasangaki baoyi bayaaki na mboka, la seeki ande yeenyaka eel’iyo
aakiande  okolaka  bomaka  y’atoko. 36  Aak’iyo  oyaaka  litephelaka
baoy’asoko, bomele oneemalaki nd’atenyi bandiyo; ande ondaasangelaki
ay’ande: Wee eyale l’inyo! 37 Aye iyo bandookaki bopholu, bakaneliaki
mbo: Teena bokali. 38 Aye ande ondauwolaki ay’ande: Inyo lolenga na
nke?  Djoyi  likono  liisoyala  bokanaano  nd’etem’eninyo? 39  Lophala
betema  y’akata  benami  la  bekol’enami,  leeye  mbo:  Nk’emi.  Lonkate,
leeye,  laalika  bokali  aphoyale  la  yuunu  la  yeese  seenen’inyo  siiko. 40
Aakiande  okelaka  seesoko,  ande  ondaatshumiaki  bakat’anande  l’ekolo
benande. 41 Aakiyo otiimelia laalika bosalu, aak’iyo oyaaka likamwaka,
ande ondauwolaki ay’ande: Inyo loyali l’emba enda’ila maane? 42 Aye iyo
bandookaaki etate ya nse endaotshumba. 43 Ande ookolaki, ande ooleki
nd’oso  bond’iyo. 44  Yeso  andaasangelaki  ay’ande:  Aakimi  l’inyo,  emi
ndolosangelaki  baoy’ane:  Liiyali  la  baoyi  bia  baakotamaki  nda  djoyi
linami  naingembe lina  Mose,  la  nda  baoyi  ban’amvutshi  lishiliama. 45
Yeso  oolipholaki  betema’endiyo,  nd’iyo  liphokola  bakotelo.  46  M’ako
ande ondaasangelaki ay’ande: Ekotamaki mbo: Liiyali la Yeso yeen’elo, la
n’ande  yeetshua  m’eweli  wiina  bond’isato; 47  La  n’ande  lisambisha
benanga bia djoyi linda ekalimwelo end’etema la ephophielo end’ebe nda
liina linande, yaangola ma Yelusalema. 48 Inyo loyali nteki inda baoy’ane.
49 Lookolia,  emi  ndoolosokola  seeki  Apha otangiaka.  Aye lotshikalaka
nd’ola, elenge nde aalola lom’inyo la mpamba eeyali ma loola. 50 Yeso



ondaatombaki  elenge  nde  aakiyo  okitaka  ndaiphalana  la  Betaniya.  Aye
ande oneemiaki bakata banande, ande ondaatonyaki insonyi. 51 Aakiande
yaatonyaka insonyi, ande oolenuaki l’iyo, ande ootololiamaki nda loola. 52
Iyo bandoomemiaki, iyo banduutaki nda Yelusalema l’osalu bon’enene. 53
Iyo  baki  liyaaka  nda  loolu  lon’ememieelo  betsho  bia,  bakumia
Nkhumundjeyi.


